
Ад  аўтара
На  сучасным этапе развіцця беларускага грамадства праблемы ўмаца-вання здароўя нацыі, павышэння працаздольнасці асобнага чалавека могуць у значнай ступені вырашацца сродкамі фізічнай культуры. Як біясацыяльная істота, чалавек павінен фарміраваць і ўдасканальваць не толькі разумовыя, але і фізічныя якасці. Менавіта таму фізічная культура з’яўляецца важным  напрамкам жыццядзейнасці грамадства ў цэлым і кожнай асобы ў прыват-насці.

Як ўсялякая чалавечая дзейнасць, фізічная культура мае сваю гісторыю. У  курсе «Гісторыя фізічнай культуры», які выкладаецца на факультэце народ-най культуры вывучаецца гісторыя ўзнікнення і функцыянавання фізічнай куль-туры на розных этапах развіцця чалавецтва ў цэлым і непасрэдна на Беларусі. Пытанні  агульнай гісторыі фізічнай культуры асвятляюцца ў шэрагу падру-чнікаў і навуковых прац, падрыхтаваных даследчыкамі краін СНД і замежжа. Па гісторыі фізічнай культуры Беларусі пакуль  няма значнай друкаванай пра-цы, у якой гэтыя матэрыялы былі б пададзены абагульнена. 

Такая сітуацыя склалася менавіта таму, што ў часы знаходжання на-шай краіны ў складзе СССР праблемы гісторыі фізічнай культуры Беларусі дасавецкага перыяду афіцыйнай ідэалогіяй таго часу не лічыліся актуальнымі і ўсебакова не распрацоўваліся. У выніку гэткага падыходу, цэласнае  навуковае  ўяўленне пра  гісторыю фізічнай культуры Беларусі не склалася, што, у сваю чаргу, адбілася на сённяшняй  сітуацыі з падручнікамі і дапаможнікамі для навучальных устаноў.

Для таго каб мінімальна вырашыць дадзеную праблему, аўтар у гэтым выданні падае скарочаны курс сваіх лекцый, якія чытае на аддзяленні фізічнай культуры і спорту факультэта народнай культуры. Курс з’яўляецца аўтар-скім, таму што тыпавога, зацверджанага Міністэрствам адукацыі пакуль  няма. Падрыхтаваны ён у адпаведнасці з праграмай «Гісторыя фізічнай куль-туры», зацверджанай на пасяджэнні савета факультэта. Асобны раздзел курса — «Гісторыя фізічнай культуры Беларусі»,  на  які адводзіцца 22 гадзіны. 

Адносна дадзенай працы  могуць быць слушныя заўвагі спецыялістаў. Аўтар з удзячнасцю прыме іх, каб мець магчымасць у далейшым удасканаліць гэтае выданне.
Глава 1.  ГІСТОРЫЯ  ФІЗІЧНАЙ  КУЛЬТУРЫ  БЕЛАРУСІ
ЯК  НАВУКОВАЯ  І  НАВУЧАЛЬНАЯ  ДЫСЦЫПЛІНА

1.1.  Гісторыя  фізічнай  культуры  Беларусі
як  навуковая  дысцыпліна
Фізічная культура беларусаў з’яўляецца арганічнай часткай культуры Бе​ларусі наогул і складальнай часткай  такіх сфер жыццядзейнасці  грамадства, як выхаванне і адукацыя. Праблемы фізічнай культуры даследуюцца многімі наву​камі: гісторыяй, педагогікай, этнаграфіяй, сацыялогіяй, псіхалогіяй, фізіялогіяй, медыцынай ды інш. Кожнай з іх разглядаюцца з’явы фізічнай культуры і дасле​дуецца той прадмет, які адасоблены ў гэтым складаным аб’екце. 

Гісторыя фізічнай культуры Беларусі як навуковая дысцыпліна з’яўляец​ца спецыфічнай галіной гістарычных ведаў, што абагульняе грамадскую прак​тыку ў сферы фізічнай культуры ды мае навуковае і практычнае значэнне. Яна вывучае аб’ектыўныя заканамернасці развіцця фізічнай культуры на асобных этапах гісторыі нашай краіны, што дазваляе не толькі вырашыць пэўныя наву​кова-гістарычныя праблемы, але і зразумець ды ацаніць сучасны стан фізічнай культуры і  прадбачыць яе далейшае развіццё.

Падставай для вылучэння гісторыі фізічнай культуры беларусаў у асоб​ную навуковую дысцыпліну з’яўляецца яе рэальнае функцыянаванне ў куль​туры беларускага этнасу, народнасці, нацыі. Пра гэта сведчаць шматлікія гіс​тарычныя крыніцы: даныя археалогіі, летапісы, паведамленні сярэдневяковых  храністаў, даследаванні навукоўцаў  XIX—ХХ стст. У розныя перыяды гісторыі Беларусі фізічная культура існавала ў спецыфічных формах, што адпавядалі  пэўнаму этапу развіцця грамадства, займала большменш значнае месца ў жыц​ці розных сацыяльных груп, але ніколі не знікала. 

Фізічная культура ўваходзіла ва ўсе сферы жыцця старажытнага грамад​ства, утвараючы сінкрэтычнае* 
 цэлае  тагачаснай  культуры. Яна зрабіла пэў​ны ўплыў на фарміраванне характэрных рыс культуры ранняга сярэднявечча, займала значнае месца ў народнай культуры Беларусі сталага сярэднявечча. Элементы  традыцыйнай фізічнай  культуры беларусаў захаваліся  да нашага часу. 

Пераход у  ХІХ ст. да капіталізму, развіццё машыннай вытворчасці, уз​мацненне урбанізацыі павысілі  ролю фізічнай культуры ў жыцці грамадства і паспрыялі вылучэнню яе на пачатку ХХ ст. у асобную галіну чалавечай і гра​мадскай дзейнасці. Сёння фізічная культура існуе як самастойная галіна  народ​нагаспадарчага комплексу.

Гісторыя фізічнай культуры Беларусі як навуковая дысцыпліна пачынае  фарміравацца ў ХХ ст., праходзіць пэўны шлях развіцця і назапашвае значныя набыткі. Яна развіваецца ў рэчышчы  гісторыі Беларусі,  з’яўляецца адгаліна​ваннем  гістарычнай навукі і ўжо мае асабістую гісторыю.

Гісторыя фізічнай культуры Беларусі валодае дастаткова разгалінаваным навуковым апаратам –– як агульнанавуковым, так і спецыяльным. Будучы гра​мадазнаўчай навуковай дысцыплінай, яна ўзаемазвязана з іншымі грамадскімі навукамі і запазычвае ў іх элементы навуковага апарату ды пэўную частку фак​талогіі. Найбольш цесна гісторыя фізічнай культуры нашай краіны звязана з грамадскай і вайсковай гісторыяй Беларусі, а таксама з гісторыяй педагогікі, культуры і этнаграфіяй, ад якіх яна шмат чаго запазычыла.

Як навуковая дысцыпліна, гісторыя фізічнай культуры ў першую чаргу выкарыстоўвае агульнагістарычныя  метады даследавання. Будучы асобнай на​вукай, яна прымяняе свае базавыя паняцці, якія  дазваляюць раскрываць спецы​фічныя пытанні, звязаныя з функцыянаваннем фізічнай культуры ў розныя пе​рыяды яе гістарычнага развіцця. Нягледзячы на тое, што асноўныя элементы навуковага апарату ўжо сфарміраваны, працэс яго ўдасканальвання і развіцця працягваецца. Складальнымі  часткамі гісторыі фізічнай культуры з’яўляюцца гістарыяграфія і крыніцазнаўства — спецыяльныя гістарычныя дысцыпліны, якія дапаўняюць і ўзбагачаюць працэс навуковага даследавання.

У другую чаргу гісторыя фізічнай культуры Беларусі выкарыстоўвае эле​менты навуковага апарату асобных навук, такіх, як педагогіка, этнаграфія, са​цыялогія, тэорыя фізічнай культуры. Яна прымяняе гэтыя элементы дзеля выра​шэння праблем, якія ўзнікаюць на памежжы гісторыі фізічнай культуры і назва​ных навук.

Кожная навуковая дысцыпліна мае свой прадмет. У гісторыі фізічнай культуры Беларусі ён той жа, што і ў агульнай гісторыі фізічнай культуры, толькі адасоблены межамі нацыянальнай культуры. Прадметам вывучэння гіс​торыі фізічнай культуры Беларусі з’яўляецца працэс яе ўзнікнення, станаўлен​ня і развіцця.

Адзначым, што ў цэлым становішча ў галіне гісторыі фізічнай культуры Беларусі даволі складанае. Дзякуючы намаганням шэрагу навукоўцаў 
(К.А. Кулінковіч, В.П. Сазановіч, Я.Р. Вількін ды інш.), здзейснена распрацоўка гісторыі фізічнай культуры савецкага перыяду і выдадзена некалькі прац. На жаль, па гісторыі фізічнай культуры дасавецкага перыяду абагульненых навуковых даследаванняў няма. У былым СССР, у межах тагачаснай ідэалогіі,  накіраванай на “зліццё” нацый, праблемы гісторыі фізічнай культуры Беларусі дасавецкага перыяду не лічыліся актуальнымі і не распрацоўваліся. Элементы традыцыйнай фізічнай культуры наогул разглядаліся больш у межах этнаграфіі і фальклору, чым у тэорыі і гісторыі фізічнай культуры. У выніку гістарычная праблематыка цэлай галіны жыццядзейнасці беларускага грамадства апынулася  за межамі актыўнага і сістэматычнага навуковага вывучэння. 

У сувязі з адзначанай вышэй сітуацыяй працэс станаўлення гісторыі фізічнай культуры Беларусі як навуковай дысцыпліны працякаў няроўна. Толькі ў апошняе дзесяцігоддзе, калі Беларусь стала незалежнай краінай, даследаванне асобных элементаў фізічнай культуры беларусаў пачало набываць пэўную дынаміку ў кірунку асвятлення ранейшых перыядаў гісторыі нашай краіны, якія дагэтуль былі паза ўвагай навукоўцаў. 

Фізічная культура Беларусі — значная і складаная галіна сацыяльнай, ма-тэрыяльнай і духоўнай дзейнасці нашага грамадства, што спараджае неабход-насць навукова  абгрунтаваць  падыходы да яе далейшага  развіцця. У сваю чар-гу, распрацоўка навуковых праблем патрабуе абагульнення гістарычнай прак-тыкі. У асвятленні названых пытанняў галоўнае месца, безумоўна, належыць такой навуковай дысцыпліне, як гісторыя фізічнай культуры.

Перад даследчыкамі ў галіне гісторыі фізічнай культуры стаіць шэраг за-дач, вырашэнне якіх не толькі  патрабуе значных намаганняў, але і адкрывае шырокае поле для навуковай дзейнасці. Такімі першачарговымі задачамі, на думку аўтара, з’яўляюцца:

– абагульненне дасягнутага беларускімі гісторыкамі ў вывучэнні фізічнай культуры за мінулыя  перыяды;

– выпраўленне недахопаў у метадалогіі папярэдніх даследаванняў і выхад на сучасны ўзровень;

– вызначэнне і рапрацоўка праблем гісторыі фізічнай культуры Беларусі, звязаных з нацыянальнай спецыфікай беларускай культуры і гісторыі, якія па​трабуюць неадкладнага вывучэння.

1.2.  Гісторыя  фізічнай  культуры  Беларусі
як  навучальная  дысцыпліна

Новыя рэаліі жыцця нашай краіны — незалежнасць, нацыянальнае адра​джэнне — паставілі перад грамадствам задачу сфарміраваць асобу грамадзяніна Рэспублікі Беларусь. Гэта задача ў першую чаргу тычыцца гуманітарных навук, сярод якіх гістарычныя займаюць галоўнае месца. Павышэнне ўзроўню нацыя​нальнай культуры, авалоданне і выкарыстанне ў жыцці грамадства як мага большай колькасці элементаў нацыянальнай і агульначалавечай культуры з’яў​ляецца не толькі запатрабаваннем часу, але і тым падмуркам, на якім наша гра​мадства стане развівацца ў будучым.

Гісторыя фізічнай культуры Беларусі мае вялікае выхаваўчае і адукацый​нае значэнне: яна забяспечвае фарміраванне светапогляднай сістэмы, узбага​чэнне свядомасці студэнтаў, выхаванне грамадскай накіраванасці асобы. У сіс​тэме тэарэтыкапедагагічных дысцыплін ёй адводзіцца значнае месца яшчэ і таму, што гэтая прафілюючая дысцыпліна дапамагае будучым спецыялістам лепш і больш уведаць пра сваю прафесію.

Безумоўна, у фарміраванні культуры грамадства ў цэлым і фізічнай у прыватнасці важнейшую ролю адыгрываюць настаўнікі. Каб такое прызначэнне сцвярджалася, адпаведнае месца ў падрыхтоўцы выкладчыка фізічнай культуры павінна займаць і гісторыя  фізічнай культуры.

Засваенне фізічнай культуры Беларусі як вучэбнай дысцыпліны дазволіць студэнтам азнаёміцца з вытокамі нацыянальнай фізічнай  культуры, што, у сваю чаргу, дапаможа лепш зразумець ранейшыя і сучасныя  з’явы яе развіцця. У спалучэнні з іншымі дысцыплінамі вучэбнага плана гісторыя фізічнай куль​туры Беларусі забяспечвае будучых спецыялістаў прафесійнымі ведамі. Але ёсць яшчэ адзін каштоўны выхаваўчы элемент у дадзенай навучальнай дысцы​пліне: яна павышае і пашырае  агульны гісторыка-культурны ўзровень студэнтаў.

Курс «Гісторыя фізічнай культуры Беларусі» прызначаны для студэнтаў Беларускага дзяржаўнага педагагічнага універсітэта імя Максіма Танка, якія на​вучаюцца па спецыяльнасці “Фізічная культура і спорт” з дадатковай спецыялі​зацыяй  “Лячэбная фізічная культура і турызм”.

Мэта курса — фарміраванне ў студэнтаў  навуковых уяўленняў пра бела​рускую фізічную культуру, гісторыю яе развіцця і месца ў агульнай культуры  і гісторыі Беларусі. 

Прадмет вывучэння — фізічная культура Беларусі ў яе гістарычным развіцці ад старажытнасці да нашага часу.

Змест курса — вывучэнне сродкаў, форм, метадаў, ідэй, тэорый і сістэм фізічнай культуры, якія існавалі на Беларусі ў розныя перыяды яе гісторыі.

Задача навучання — даць сістэматызаваны, паслядоўны выклад гісторыі фізічнай культуры Беларусі як  гісторыка-культурнай з’явы.

Асноўныя прынцыпы курса:

– сістэмнасць у падыходзе да вывучэння дысцыпліны;

– гістарызм.

Мэта, задачы і змест абумовілі структуру курса «Гісторыя фізічнай куль​туры Беларусі» як навучальнай дысцыпліны. Ён утрымлівае наступныя раз​дзелы: 

1) матэрыялы гісторыкатэарэтычных уводзін у гісторыю фізічнай культуры Беларусі як навуковую дысцыпліну;

2) матэрыялы па канкрэтнагістарычных  рэаліях беларускай фізічнай культуры ў розныя перыяды гісторыі  нашай краіны, якія пададзены  ў шэрагу тэм адпаведна вызначанай перыядызацыі.

На семінарскіх занятках студэнты маюць магчымасць пашырыць і паглыбіць свае веды адносна гісторыі фізічнай культуры Беларусі па асобных кірунках за кошт самастойнай распрацоўкі дадатковых тэм. 

Глава 2.  ФІЗІЧНАЯ  КУЛЬТУРА  СТАРАЖЫТНАЙ
БЕЛАРУСІ

2.1.  Агульная  характарыстыка  перыяду

Перыядам старажытнай Беларусі мы азначаем час гістарычных працэсаў, якія адбываліся  ў межах сучаснай тэрыторыі нашай краіны  з Х—VII  тыс. да н. э. і па VI ст. н. э. Гэта перыяд  існавання на беларускіх землях першабытнага ладу — пачатковай ступені ў культурным развіцці грамадства. 

На працягу азначаных тысячагоддзяў старажытнага перыяду на тэрыто​рыі Беларусі адбываліся пэўныя змены: паяўляліся і знікалі плямёны, спараджа​ліся, развіваліся  і прыходзілі ў заняпад культуры. Адны плямёны замацоўвалі​ся і жылі тут тысячагоддзямі, другія, пратрымаўшыся некалькі стагоддзяў, зні​калі ці сыходзілі на іншыя тэрыторыі. Але нейкая частка аўтахтоннага насель​ніцтва існавала на нашай зямлі пастаянна. 

Безумоўна, прамых звестак пра фізічную культуру людзей, якія жылі на беларускай тэрыторыі ў старажытны перыяд, у нас няма. Мы можам толькі рэ​канструяваць асобныя элементы паводле даных археалогіі, этнаграфіі ды іншых навук.
З кожным тысячагоддзем пражывання першабытных людзей на тэрыто​рыі сучаснай Беларусі павышаўся агульны ўзровень культуры грамадства і  ра​зам з тым развівалася і ўскладнялася фізічная культура. Асноўным фактарам яе фарміравання з’яўлялася  практычная дзейнасць чалавека, і ў першую чаргу праца.

Пры першабытным ладзе фізічная культура яшчэ не была асобнай галі​ной. Характэрнай рысай культуры гэтага перыяду з’яўляўся сінкрэтызм — не​падзельнасць розных відаў чалавечай  дзейнасці. Але паступова, у працэсе пе​раходу ад аднаго этапу існавання першабытнага грамадства да другога, наза​пашваліся пэўныя элементы фізічнай культуры, узнікалі больш складаныя гульні, танцы і нават спецыяльныя фізічныя практыкаванні. У гэты ж перыяд паявіліся першыя элементы фізічнага выхавання.
Адзначым, што ўжо ў старажытны перыяд гісторыі Беларусі – ўзніклі і сфарміраваліся асобныя элементы фізічнай культуры, якія ляглі ў аснову тра​дыцыйнай фізічнай культуры беларусаў, і разам з народнай культурай  заха​валіся да нашага часу. 

2.2.  Развіццё  элементаў  фізічнай  культуры
ў  першабытным  грамадстве

У перыяд мезаліту, храналагічныя межы якога вызначаюцца з 8,5 па 
4,5 тысяч гадоў да н. э., уся тэрыторыя старажытнай Беларусі была заселена людзь​мі. Менавіта з гэта часу пачынаецца гісторыя развіцця фізічнай культуры нашай краіны. Плямёны, якія асядалі ў той перыяд на яе тэрыторыі, паводле свайго развіцця знаходзіліся ўжо на стадыі радавой абшчыны, валодалі агнём, выраблялі каменныя прылады працы, займаліся паляваннем, што было асноўнай формай працоўнай дзейнасці.

 Людзі, якія засялялі тэрыторыю Беларусі, паводле расавай прыкметы бы​лі еўрапеоідамі, што прыйшлі на нашу зямлю з поўдня Еўропы. Апынуўшыся ў новых геаграфічных і кліматычных умовах, яны вымушаны былі прыстасоўвац​ца да акаляючай прыроды. Уздзеянне яе стала адным з фактараў, які паўплываў на фарміраванне фізічнага тыпу, псіхікі і светапоглядных ўяўленняў тагачас​нага чалавека. 

Жыццё першабытных людзей на нашай зямлі ў сілу сваёй прымітыўнасці патрабавала вялікіх фізічных намаганняў. Паводле падлікаў навукоўцаў, племя у пошуках лепшых умоў жыцця за пяць гадоў праходзіла каля 6––7 тыс. кіла​метраў
. Яно несла ўвесь свой скарб, хай і невялікі, на сабе, а жанчыны –– яшчэ і дзяцей да пяцігадовага ўзросту. Старэйшыя дзеці ішлі самі. Здабыча прадук​таў харчавання ў працэсе палявання і збіральніцтва таксама патрабавалі знач​ных фізічных намаганняў, што і забяспечвала жыццядзейнасць ды проста вы​жыванне людзей.

Паляванне з’яўлялася паўсядзённай справай, прычым было яно загоннае, даволі небяспечнае. Аднак у ім прымалі ўдзел усе члены племені: мужчыны, жанчыны, падлеткі. Паляванне развівала натуральныя прыродныя навыкі — бег, скачкі, лазанне, патрабавала вялікай фізічнай сілы, спрыту, вынослівасці. Пры высочванні жывёлы, маскіроўцы неабходна была працяглая статычная вы​нослівасць. Безумоўна, галоўнае ў паляванні — здабыча ежы, але аб’ектыўна яно станавілася тым фактарам, які забяспечваў фізічнае развіццё чалавека.

Асобую значнасць у час палявання мела кідальная зброя: палкі, камяні, коп’і ды інш. Яна патрабавала пэўных навыкаў пры выкарыстанні з-за склада​най каардынацыі рухаў. Хутчэй за ўсё, бег і кіданне зброі былі першымі фізіч​нымі практыкаваннямі пры падрыхтоўцы паляўнічых у старажытнасці.
Вынаходніцтва лука і стрэл запатрабавала фарміравання новых фізічных навыкаў, якія без пэўнага навучання і, кажучы сучаснай тэр-міналогіяй, трэні​роўкі не набываліся.

Збіральніцтва было менш небяспечнай, але цяжкай працай, што вымуша​ла ў пошуках дарункаў прыроды абыходзіць значныя кавалкі тэрыторыі. У та​кой справе ўдзельнічалі таксама ўсе члены племені, але ў першую чаргу жанчы​ны, падлеткі і нават дзеці.

Знаходкі прылад працы — сведчанне таго, што старажытныя людзі мелі навыкі ў іх выкарыстанні, а значыць, былі здольны выконваць пэўныя дзеянні, якія фарміруюцца як сукупнасць фізічных рухаў. Эфектыўнасць гэтых дзеянняў станавілася тым большая, чым больш дасканалымі былі рухі. Дасканаласць 
жа — вынік выпрацоўкі дынамічнага стэрэатыпу*, які фарміруецца толькі пры шматразовым карыстанні прадметамі і набыцці аўтаматызаваных навыкаў. Та​кія навыкі замацоўваюцца ў працэсе навучання і трэніровак, таму можна з упэў​ненасцю сказаць, што ў азначаны час пачалі фарміравацца найпрасцейшыя эле​менты фізічнай культуры, што з’яўляюцца складальнай часткай працэсу выха​вання маладога пакалення.

Працоўная дзейнасць стала наступным аб’ектыўным фактарам, які забяс​печваў фарміраванне асобных элементаў фізічнай культуры. І хаця праца пер​шабытных людзей на гэтым этапе развіцця была даволі абмежаваная паводле відаў і форм (вытворчасць прылад працы, пабудова жытла), яна патрабавала ад чалавека разнастайных рухальных намаганняў, пэўнага ўзроўню фізічнага раз​віцця. У працэсе стварэння прылад працы выпрацоўвалася каардынацыя рухаў рук, фарміраваліся якасна новыя рухальныя навыкі.

На дадзеным этапе –– этапе першабытнага развіцця грамадства –– ўзніклі першыя фізічныя практыкаванні і гульні, якія імітавалі рэальныя працоўныя дзеянні, звяза​ныя з паляваннем, рыбалоўствам і пошукам прыродных прадуктаў харчавання. Узніклі таксама рытуальныя дзеянні, спароджаныя першаснымі рэлігійнымі ўяўленнямі, што пачалі актыўна фарміравацца ў гэты час. Паляўнічыя рытуалы імітавалі выніковыя паляўнічыя дзеянні чалавека і паводзіны жывёл, на якіх ён збіраўся паляваць. (Імітацыйная магія* звязана з абыгрываннем тых дзеянняў, якія пажадана выклікаць.) 

Сістэма сацыяльных адносін таксама рабіла ўплыў на фізічнае фарміра​ванне першабытных людзей і замацоўвала пэўныя элементы першаснай фізіч​най культуры. Фарміраванне першабытных абшчын і ўсталяванне радавога ла​ду на аснове матрыярхату спарадзіла прасцейшы падзел працы паводле полавой і ўзроставай прыкмет. Састарэлыя людзі ўдзельнічалі ў вырабе прылад працы і даглядзе дзяцей. Жанчыны падтрымлівалі вогнішча, гатавалі ежу, назіралі за дзецьмі, займаліся збіральніцтвам. Падлеткі таксама займаліся збіральніцтвам, а яшчэ нарыхтоўкай сухога галля для вогнішча. Галоўным заняткам мужчын было паляванне.
У перыяд неаліту, які доўжыўся з IV па ІІ тыс. да н. э., на тэрыторыі Бе​ларусі жылі плямёны, якія пакінулі пасля сябе значныя набыткі матэрыяльнай культуры, што дазваляе правесці пэўную рэканструкцыю элементаў фізічнай культуры. 

Сяліліся старажытныя людзі па берагах рэк і азёраў як найбольш зручных для пражывання. Да таго ж рака ці возера давала дадатковыя прадукты харча​вання — рыбу. Рыбалоўства стала другім па значнасці напрамкам дзейнасці та​гачасных людзей.

Насельнікі этапу неаліту карысталіся лукам са стрэламі, дроцікамі, сяке​рай, дзідай*. Прымяненне лука і стрэл прывяло да значных змен у форме паля​вання: яно стала індывідуальнай і больш небяспечнай справай, што патрабавала не толькі смеласці, але і добрых навыкаў у валоданні паляўнічымі прыладамі. Да таго ж у паляванні на мядзведзя, зубра, дзіка, лася былі неабходны і значныя фізічныя намаганні ды асабістая мужнасць.

Многія прылады, названыя вышэй, не толькі выкарыстоўваліся ў час па​лявання, але і з’яўляліся зброяй, якая прымянялася ў бойках і сутычках паміж плямёнамі. Заўважым, што колькасць насельніцтва, якое пражывала на тэрыто​рыі сучаснай Беларусі ў перыяд неаліту, была яшчэ нязначная і ваенная бараць​ба за лепшыя тэрыторыі для існавання асобнага роду ці племені не з’яўлялася асноўным сродкам вырашэння пытання. 

Дзеля лоўлі рыбы нашы продкі карысталіся сеткай, восцю і чаўном. Гэта патрабавала ўмення не толькі веславаць, але і плаваць як неабходнай меры аса​бістай бяспекі пры занятках рыбалоўствам. Да таго ж уменне веславаць было патрэбна яшчэ і таму, што ў плямён, раз’яднаных непраходнымі лясамі і бало​тамі, меўся адзіны шлях зносін — рачны.

З усталяваннем у першабытным грамадстве першасных рэлігійных вера​ванняў пэўныя элементы фізічнай культуры пачынаюць фарміравацца на аснове рэлігійных абрадаў. Узнікаюць культавыя танцы, гульні, пра што сведчаць ар​хеалагічныя знаходкі на нашай тэрыторыі. На касцяных прадметах таго часу, адшуканых беларускімі археолагамі, ёсць выявы рытуальных танцаў: мужчына-воін танцуе перад качкай; некалькі чалавек разам выконваюць нейкі танец
. 

Фізічныя практыкаванні і гульні набываюць усё большае значэнне ў жыц​ці людзей, выкарыстоўваюцца з мэтай сфарміраваць пэў​ныя працоўныя навы​кі, выконваюць выхаваўчую функцыю. 

Вывучаючы пахаванні старажытных людзей, навукоўцы адзначаюць, што форма і ўнутраная будова касцей сведчаць пра тое, што яны былі прыстасаваны да вялікіх фізічных нагрузак, скачкоў, працяглага бегу. У барацьбе з прыродай трэніраваліся не толькі мышцы, але і слых, зрок нашых продкаў. Пра вастрыню слыху сведчаць большыя, чым у сучасных людзей, слыхавыя праходы і іншыя прыкметы 
.

У канцы неаліту пачынаецца пераход да прымітыўнага земляробства. За​нятак земляробствам і жывёлагадоўляй патрабуе большых фізічных намаган​няў, што спараджае ўзмацненне ролі мужчыны ў працоўнай дзейнасці і вылу​чэнне яго на першае месца ў грамадскім жыцці. Адбываецца паступовая замена матрыярхату патрыярхатам. Завяршаецца падзел працы паводле полаўзроставай прыкметы, што сведчыць пра ўразуменне тагачасным грамадствам розных фізі​чных магчымасцяў людзей у залежнасці ад полу і ўзросту.

Усталяванне язычніцтва з яго першаснымі рэлігійнымі вераваннямі і па​наванне міфалагічнага ўспрыняцця свету робіць значны ўплыў на культуру наогул і на фізічную культуру ў прыватнасці. Пашыраецца пантэон багоў, у гонар якіх праводзяцца абрады і рытуалы, што, у сваю чаргу, пашырае спектр фізічных дзеянняў. 

З надыходам бронзавага веку — перыяд з ІІ тыс. па VII ст. да н. э. — ад​быліся кардынальныя змены ў культуры насельніцтва, якое пражывала на тэры​торыі Беларусі. Жывёлагадоўля і земляробства сталі асноўным заняткам, пацяс​ніўшы на другі план паляванне і ры​балоўства. Паявіліся новыя прылады пра​цы, што патрабавалі іншых навыкаў карыстання імі. Праца на зямлі значна па​шырыла набор фі​зічных навыкаў, звязаных з прымяненнем новых прылад працы.

У гэты час на тэрыторыю Беларусі прыйшлі індаеўрапейскія плямёны з больш высокай культурай. Вайна — звыклы занятак індаеўрапейцаў, таму кож​ны мужчына з’яўляўся воінам. Індаеўра​пейцы выкарыстоўвалі баявыя сякеры, мячы, калясніцы 
. Яны займа​ліся развядзеннем каней.

Развіццё першабытнага грамадства ў жалезным веку —- перыяд з VII ст. да н. э. па VI ст. н. э. — пашырае набор фізічных навыкаў у першую чаргу за кошт таго, што на гэтым этапе гісторыі адбыва​ецца станаўленне многіх відаў рамёстваў ( прадзіва, пляценне, ткац​тва, ганчарства, здабыча і апрацоўка жа​леза) і вылучэнне рамяства ў спецыялізаваны від практычнай дзейнасці, які па​трабаваў прафесій​ных навыкаў пры вырабе рэчаў. 

У перыяд жалезнага веку на нашай зямлі старажытныя людзі пачынаюць будаваць умацаваныя гарадзішчы 
. Гэта выклікана тым, што вайна становіцца адным са спосабаў вырашэння спрэчных пы​танняў паміж плямёнамі і ўзбага​чэння за кошт захопу чужой маёма​сці. Усталёўваецца лад вайсковай дэмакра​тыі. “Вайна і арганізацыя для вайны з’яўляюцца рэгулярнымі функцыямі народ​нага жыцця”
. Вайсковыя дружыны пачынаюць адасабляцца ад асноўнага на​сельніцтва, вайсковая справа становіцца адным з важнейшых элементаў жыц​цядзейнасці грамадства, і ў першую чаргу родаплемянных вярхоў.

2.3.  Фарміраванне  элементаў  фізічнага  выхавання

Фізічнае выхаванне як адзін з напрамкаў жыццядзейнасці грамадства фарміруецца тады, калі ў грамадстве ўзнікаюць адпаведныя патрабаванні. Фар​міраванне пэўных элементаў фізічнага выхавання ў перыяд першабытнага гра​мадства працягвалася тысячагоддзямі і мела абсалютна практычную накірава​насць, бо толькі спрактыкаваны, умелы, дужы чалавек мог выжыць у тых умо​вах. Паступова ўдасканальваліся фізічныя якасці першабытных людзей, фармі​раваліся адпаведныя формы, сродкі і метады фізічнай падрыхтоўкі.
Фізічнае выхаванне мела тры асноўныя кірункі: працоўнае, гульнёвае, вайсковае. Безумоўна, паміж імі немагчыма правесці акрэсленую мяжу: гэтыя напрамкі не проста ўзаемадапаўняліся, а спалучаліся, перацякалі адзін у аднаго. Паляванне і вайсковая справа сталі амаль непарыўнымі: і баявая зброя ды па​ляўнічыя прылады былі адны і тыя ж, і пэўныя прыёмы палявання ды баявой дзейнасці супадалі. 

Адзначым яшчэ адзін момант: выхаванне дзяцей на гэтым этапе развіцця грамадства здзяйснялася ўсёй радавой абшчынай, было калектыўным. Выхаван​не падлеткаў і моладзі ажыццяўлялася наступным чынам: хлопцаў выхоўвалі і вучылі неабходным жыццёвым навыкам мужчыны, а дзяўчат — жанчыны. 

Сістэма фізічнага выхавання была эмпірычная, а яго асноўная форма — накшталт «рабі, як я». Фарміравалася сістэма фізічнага выхавання ў працэсе на​запашвання практычнага вопыту, захавання яго лепшых, карысных і рацыя​нальных форм і напрамкаў. Яна перадавалася з пакалення ў пакаленне як традыцыя.

Перадача моладзі вопыту праз пэўныя формы навучання і замацаванне працоўных навыкаў, уменняў было неабходнай умовай выжывання роду ці пле​мені. Менавіта таму ў першую чаргу маладое пакаленне атрымлівала фізічную загартоўку ў працэсе практычнай дзейнасці: збірання пладоў, палявання, земля​робчай працы ды інш. Фізічныя практыкаванні таго часу часцей за ўсё імітавалі элементы працоўных рухаў, якія паступова пачалі набываць абагульненасць і ўмоўнасць. 
Узнікненне гульняў — новы крок на шляху развіцця фізічнай культуры. Яны арганізоўваліся на аснове працоўнай дзейнасці, імітавалі працоўныя ці па​ляўнічыя рухі. Але з цягам часу гульні як фізічныя практыкаванні страцілі су​вязь з працай, што, з аднаго боку, пашырала іх выхаваўчы патэнцыял, з другога — спрыяла фарміраванню новага элемента фізічнай культуры. Гульні садзейні​чалі адасабленню фізічных практыкаванняў ад вытворчасці, вызваленню іх ад утылітарнай мэтазгоднасці, што спараджала фарміраванне элементаў фізічнай культуры, звязаных з пачуццёвымі праявамі: ігрышчаў, забаваў, карагодаў, тан​цаў. Два апошнія віды культурнай дзейнасці, у якіх фізічная культура спалуча​лася з музыкай і спевамі, ужо ў большай меры садзейнічалі задавальненню па​чуццёвай сферы чалавека. Пачуццёвасць і ролевы пачатак гульняў надавалі ім вялікую выхаваўчую значнасць.

У рэлігійным выхаванні моладзі пэўнае месца займалі абавязковыя сакра​лізаваныя фізічныя дзеянні ў гонар багоў: рытуальныя танцы, гульні, практыка​ванні. У час такіх дзеянняў фізічныя практыкаванні спалучаліся з моцным псі​хічным уплывам. На аснове рытуальных практыкаванняў фарміраваліся псіха​фізічныя сістэмы падрыхтоўкі воінаў.

У сувязі з замацаваннем падзелу працы паводле ўзростава-палавых прык​мет паявіліся своеасаблівыя формы праверкі фізічнай падрыхтаванасці моладзі, у першую чаргу юнакоў, да самастойнага жыцця. Гэта абрады ініцыяцыі* —да​лучэння моладзі да ліку дарослых членаў абшчыны. 

Ініцыяцыя — складанае, а часам і даволі жорсткае ў фізічным плане вы​прабаванне, якое без пэўнай падрыхтоўкі немагчыма было прайсці. Пры пад​рыхтоўцы да абраду ініцыяцыі моладзь удасканальвала свае навыкі і ўменні ў працоўнай дзейнасці, вучылася цярплівасці пры пераадольванні цяжкасцяў. Юнакі, акрамя таго, павінны былі прадэманстраваць неабходныя навыкі ў паля​ванні, каб перайсці на ступень дарослага чалавека і стаць паўнапраўнымі члена​мі свайго роду і племені. 

Апошнім спецыфічным элементам фізічнага выхавання, які ўзнікае ў да​дзены перыяд, з’яўляецца вайсковае выхаванне. Кожны юнак не толькі гаспа​дар, паляўнічы, але і воін — абаронца свайго роду і племені. У канцы стара​жытнага перыяду гэты напрамак вылучаецца ў самастойны элемент прафесійна-прыкладной фізічнай культуры.

2.4.  З’яўленне  элементаў  прафесійна-прыкладной 
фізічнай  культуры
Узнікненне рамёстваў і адасабленне іх ад земляробства спрыяла фарміра​ванню прафесійна-прыкладных элементаў фізічнай культуры. Рамяство як спе​цыялізаваны напрамак працоўнай дзейнасці патрабавала фарміравання адпавед​ных рухальных навыкаў, падрыхтоўкі чалавека да іх выканання. 

Ужо ў перыяд неаліту пачалі вырабляць керамічны посуд. Спачатку гэ​тым займаліся жанчыны, пазней дадзеным рамяством авалодалі мужчыны. У эпоху бронзы і жалеза колькасць рамёстваў значна пашырылася. Найбольш фі​зічна цяжкімі і вузкаспецыялізаванымі былі такія рамёствы, як вытворчасць керамічнага посуду, кавальства. 

Напрыканцы старажытнага перыяду, з усталяваннем ладу вайсковай дэ​макратыі, на першым плане — постаць воіна і вайсковага правадыра. Нягледзя​чы на тое, што ўся мужчынская частка племені мае вайсковую падрыхтоўку, з іх вылучаецца невялікая колькасць асоб, якія нічым, акрамя вайсковай справы, не займаюцца, жывуць менавіта з гэтага. Так паяўляюцца дружыннікі — пра​фесійныя воіны. 

Вайсковыя дружыны адасабляюцца ад асноўнай масы насельніцтва, і ра​зам з гэтым вылучаецца вайскова-прыкладны напрамак фізічнай культуры. Вай​сковая справа становіцца асобным элементам жыццядзейнасці грамадства, і ў першую чаргу родаплемянных вярхоў. Пачынаюць фарміравацца вайсковыя сістэмы фізічнага выхавання, што ўключаюць у сябе такія асноўныя кірункі, як адзінаборства са зброяй і без яе, псіхафізічная падрыхтоўка воіна, аздараўляль​на-лячэбная падрыхтоўка. 

Вылучэнне язычніцкіх святароў у асобную групу людзей, якія абслугоў​валі рэлігійную сферу жыццядзейнасці першабытнага грамадства, прывяло да адасаблення і манапалізацыі імі сферы фізічнай культуры, звязанай з лячэбным напрамкам. Чараўнікі і чараўніцы захоўвалі сакрэты лячэння і праз выкарыстан​не фізічных практыкаванняў. У першую чаргу гэта тычыцца імітацыйнай магіі. 

Глава  3.  ФІЗІЧНАЯ  КУЛЬТУРА  РАННЯГА  
СЯРЭДНЯВЕЧЧА

3.1.  Агульная характарыстыка перыяду

У VI ст. н. э. на тэрыторыю Беларусі прыйшлі славянскія плямёны, выціс​нутыя з цэнтральнай Еўропы ў працэсе вялікага перасялення народаў, якое ад​бывалася ў IV––V стст. н. э. Славяне аселі на тэрыторыі Беларусі, у значнай ступені асімілявалі балцкія плямёны, якія жылі тут ужо больш за дзве тысячы гадоў. Рассяленне славян садзейнічала знікненню родаплемяннога ладу і развіц​цю раннефеадальных адносін і раннесярэднявеччавай беларускай дзяржаўна​сці
. З гэтага часу пачаўся працэс фарміравання будучага беларускага этнасу. 

Напрыканцы вызначанага перыяду адбываецца працэс канцэнтрацыі ра​меснікаў у племянных гарадзішчах і пераўтварэнне апошніх у гарады. Першым вядомым па летапісах беларускім горадам з’яўляецца Полацк (861).

Сярод раннефеадальнага грамадства вылучаецца такая сацыяльная група, як пастаянная племянная дружына. Члены дружыны па сваім сацыяльным ста​новішчы ўсё больш адрозніваюцца ад іншых слаёў насельніцтва. Нават такі спе​цыфічны элемент фізічнай культуры, як вайсковая падрыхтоўка, к IX ст. н. э. набывае форму прафесійнай дзейнасці, якая з’яўляецца заняткам дружыннікаў. Але ў цэлым на гэтым этапе развіцця Беларусі фізічная культура –– яшчэ зда​бытак усяго народа і развіваецца на аснове традыцыйнай фізічнай культуры.

Заканчваецца перыяд ранняга сярэднявечча пераходам да класавага гра​мадства і фарміраваннем на нашай зямлі першых дзяржаўных утварэнняў — княстваў.

3.2.  Традыцыйная  фізічная  культура 
славянскіх  плямёнаў

Славяне, як і балты, былі індаеўрапейцамі. У працэсе пранікнення на тэ​рыторыю нашай краіны і ўзаемадзеяння з мясцовым балцкім насельніцтвам ад​бываўся працэс сінтэзу культур. У выніку гэтага многія элементы фізічнай культуры папярэдняга перыяду, якія сталі традыцыйнымі, захаваліся. Славяне прыйшлі ў новы для сябе геаграфічны рэгіён і вымушаны былі запазычыць усё рацыянальнае, напрацаванае мясцовым насельніцтвам за час пражывання ва ўмовах клімату і прыроды Беларусі. Гэта тычылася не толькі матэрыяльнай культуры, але і фізічнай.

 На жыццё тагачаснага грамадства моцны ўплыў рабіла язычніцтва, і не толькі на духоўную культуру, але і на фізічную. Існавала гадавое кола земля​робчых святаў, якія суправаджаліся шматлікімі абрадамі. Мэтай абрадаў было забеспячэнне дабрабыту і здароўя людзям. Абрады, што выконваліся ў гонар язычніцкіх багоў, стымулявалі фарміраванне пэўных фізічных практыкаванняў. За абрадамі адбывалася свяшчэнная трызна, якая суправаджалася гульнямі, тан​цамі, песнямі, барацьбой 
. 

Існаваў звычай, звязаны з пахаваннем і памінкамі, — трызна, што нёс ў сабе значныя элементы фізічнай культуры. Асабіста трызна — гэта спаборні​цтва, якое суправаджалася бразганнем зброяй, крыкамі і вайсковымі песнямі 
. Важнейшым момантам яе былі вайсковыя паказы, практыкаванні са зброяй, ба​рацьба, вайсковыя танцы як абавязковы кампанент трызны. Ладзіліся таксама гульні, ігрышчы.

Галоўнымі элементам народных гульняў з’яўляліся практыкаванні на су​праціўленне, пошук, праследаванне, кіданне ў цэль. Да найбольш старажытных гульняў, якія маглі існаваць у гэты перыяд нашай гісторыі, навукоўцы адносяць такія: “Проса”, “Авечка”, “Свінка”, “Хорт”, “Рэдзька”, “Воўк”, “Шчупак” 
 і наступныя фізічныя практыкаванні — сценка на сценку, фехтаванне на палках, стральбу з лука, кіданне камянёў у цэль і на адлегласць, ігрышчы, якія ўтрымлі​валі элементы спаборніцтва, бег навыперадкі і з перашкодамі, скачкі, барацьбу, баі кулачныя і на палках. Ёсць сведчанні пра распаўсюджванне мядзведжых ба​ёў і гульняў з быком. Каляндарна-абрадавыя святы (каляды, купалле ды інш.) таксама суправаджаліся гульнямі, танцамі. 

Паляванне хоць і адышло на другое месца пасля земляробства, але яшчэ адыгрывала значную ролю ў жыцці насельніцтва. Кожны мужчына быў не толь​кі гаспадар і глава сям’і, але і паляўнічы. Менавіта таму паляўнічыя рытуалы, магія і гульні захоўваліся і пры выхаванні маладога пакалення. 

Пісьмовыя крыніцы народаў, якія былі суседзямі славян ці сутыкаліся з імі падчас войнаў, адзначалі іх як народ смелы, вынослівы дужы. Візантыйскі імператар Маўрыкій ( 582—602 ) пісаў пра славян наступнае: «Плямёны славян шматлікія, вынослівыя, лёгка пераносяць спёку, холад, дождж, галізну, голад. Змагацца са сваімі ворагамі яны любяць у месцах, якія параслі лесам, у цясні​нах, на абрывах; з выгадаю для сябе выкарыстоўваюць нечаканыя напады... Во​пытныя яны і ў пераправах цераз рэкі, пераўзыходзяць у гэтым іншыя народы»
. 

Гоцкі пісьменнік Пракопій Кесарыйскі піша пра славян як пра людзей смелых, дужых. Яны, паводле яго слоў, умела прымянялі дроцікі; атрады лёгка ўзброенай моладзі, якія дзейнічалі адкрыта, лёгка перапраўляліся цераз рэкі, ха​валіся пад вадой між чароту, дыхаючы праз трубкі 
. Адзначае Пракопій і та​кую характэрную рысу славянскага характару, як адсутнасць у светапоглядзе фаталізму.

Пачынаючы з VI ст. славяне амаль кожны год рабілі паходы на Візантыю. Марскія флатыліі славян асаджалі Канстантынопаль і плавалі па Міжземным моры. У выніку паходаў славяне, па словах Іаана Эфескага, “пабагацелі, нажылі золата і срэбра, валодаюць статкамі коней і зброяй, навучыліся ваеннай справе лепш за саміх візантыйцаў”. Калі ўлічыць тое, што ў гэты перыяд Візантыя бы​ла самай моцнай дзяржавай Еўропы, то характарыстыка Іаана сведчыць пра вы​сокі ўзровень вайсковай падрыхтоўкі славян
.

Напрыканцы перыяду ранняга сярэднявечча ў развіцці грамадства Бела​русі адбываецца працэс разлажэння першабытнаабшчыннага ладу, што спара​джае ўзнікненне класаў і прыватнай маёмасці. Вайна становіцца сродкам і фор​май узаемаадносін паміж плямёнамі. Тагачасныя ўсходнія гісторыкі сведчаць пра наяўнасць такога рытуалу ў славян. Бацька кладзе меч перад нованароджа​ным сынам і кажа: “Не дам табе ў спадчыну ніякай маёмасці. Будзеш мець толькі тое, што прыдбаеш гэтым мячом”
.

Менавіта таму ў фізічнай культуры асобая ўвага надаецца вайскова-фізіч​най падрыхтоўцы моладзі (нават жанчын). Ужо ў гэты час вайсковы напрамак фізічнай культуры канчаткова вызначаецца як прафесійна-прыкладны. Пры рас​копках гарадзішчаў знаходзяць рэчы вайсковага побыту: наканечнікі дзідаў, стрэл, пласціны ад панцыраў, партупеі, цуглі. Усё гэта — элементы ўзбраення старажытнага дружынніка. Больш таго, дружыннікі жылі ва ўмацаваным гара​дзішчы, у той час як просты люд –– у неахаваным паселішчы
. 

3.3.  Фізічнае  выхаванне  славян

Змены, што адбыліся ў сацыяльным жыцці раннесярэдневяковага грамад​ства: паяўленне прыватнай маёмасці, вылучэнне радавой арыстакратыі і распад радавой абшчыны, прывялі да змен і ў сістэме фізічнага выхавання. Па меры распаду абшчыны функцыі выхавання наогул і фізічнага як асобнага напрамку перайшлі да сям’і, якая станавілася больш самастойнай у сваёй жыццядзей​насці.

Фізічнае выхаванне маладога пакалення простых абшчыннікаў ажыццяў​лялася ў працэсе практычнай дзейнасці і працоўнага выхавання ў сям’і ды ўдас​канальвалася дзякуючы выкарыстанню пэўных элементаў фізічнай культуры і традыцый племені. У першую чаргу гульні былі сродкам падрыхтоўкі моладзі да жыцця і працоўнай дзейнасці.

 Прафесійна-прыкладныя віды фізічнай культуры, звязаныя з рамяством, перадаваліся толькі па спадчыне (ад бацькі –– сыну) і з’яўляліся сакрэтам сям’і. 

Абшчыннік ранняга сярэднявечча быў яшчэ і воін, таму ўсе юнакі племе​ні праходзілі вайсковую падрыхтоўку. Для праверкі іх фізічных і маральных здольнасцяў, гатоўнасці стаць паўнапраўнымі членамі грамадства служыў аб​рад ініцыяцыі.

Кіраўнікі племені і радавыя вярхі імкнуліся даць сваім нашчадкам лепшае фізічнае выхаванне, чым маглі зрабіць гэта простыя члены абшчыны. Кіраўнікі плямён большую ўвагу ўдзялялі вайскова-прафесійнай падрыхтоўцы маладога пакалення, што павышала шансы іх сыноў на заняцце кіраўніцкіх пасад.

Пачынаюць фарміравацца вайсковыя сістэмы фізічнага выхавання, што ўключаюць у сябе такія напрамкі, як адзінаборства са зброяй і без яе, псіхафізі​чная падрыхтоўка воіна, аздараўляльна-лячебная падрыхтоўка. На Беларусі іс​нуюць сістэмы, якія маюць назвы — “Дзевяць колаў смерці”, “Крык птушкі” ды інш.

Важнае месца ў выхаванні грамадства па-ранейшаму займаюць ігрышчы ў гонар язычніцкіх багоў, звязаныя з абрадамі, а ў іх — танцы, песні, карагоды, гульні, фізічныя практыкаванні. Складальнымі часткамі ігрышчаў з’яўляюцца спаборніцтвы, у якіх прымае ўдзел пераважна моладзь. Асноўнымі іх відамі становяцца: бег, скачкі, барацьба, кіданне дроцікаў і камення, стральба з лука. Падрыхтоўка і ўдзел у ігрышчах, што ладзяцца ў гонар Перуна, Дажбога, Яры​лы, Вялеса, спрыяюць выхаванню ў моладзі характару, фарміраванню навыкаў фізічнай культуры і з’яўляюцца, па сутнасці, аглядам вайскова-фізічнай падрыхтоўкі.

Манапалізацыя язычніцкімі святарамі рэлігійнай сферы жыццядзейнасці першабытнага грамадства спараджае адасабленне і манапалізацыю імі сферы фізічнай культуры, звязанай з лячэбным кірункам. Так фарміруецца тэхніка гім​настычных практыкаванняў беларускіх чараўніц — “Стаячая вада”
.

Глава 4.  ФІЗІЧНАЯ  КУЛЬТУРА  НА  БЕЛАРУСІ
Ў  X—XIII  СТАГОДДЗЯХ

4.1.  Агульная  характарыстыка  перыяду

X—XIII стст.— перыяд сталага сярэднявечча. На тэрыторыі сучаснай Бе​ларусі існавалі вядомыя паводле летапісаў княствы: Полацкае, Тураўскае і Сма​ленскае, якія з’яўляліся першымі дзяржаўнымі ўтварэннямі нашых продкаў. Уз​нікненне беларускіх княстваў напрыканцы VIII ст. мела вялікае значэнне для развіцця культуры беларусаў.

 Ужо з X ст. пачалі фарміравацца спецыфічна беларускія элементы, на ас​нове якія складвалася беларуская культура. У выніку развіцця тых асаблівас​цяў, якія мелі месца на землях Беларусі і паглыбіліся ў XII—XIII стст., сфар​міраваўся беларускі этнас. 

 У гэты час пачалі ўзнікаць гарады, што выконвалі гандлёва-рамесніцкія, адміністрацыйныя, ваенна-абарончыя і культурныя функцыі. З цягам часу яны сталі цэнтрамі сярэдневяковай культуры
. 

Значным момантам у станаўленні культуры было ўвядзенне хрысціян​ства, што спрыяла пашырэнню пісьменнасці на Беларусі, фарміраванню эле​ментаў адукацыі. Дзякуючы працы знакамітых хрысціянскіх дзеячаў, якія пакі​нулі нам выдатныя творы, мы маем звесткі пра тагачасную культуру.

З гэтага перыяду мы можам гаварыць пра станаўленне структурных эле​ментаў фізічнай культуры — прафесійна-прыкладных, звязаных з вайсковай справай і рамёствамі, якія далей развіваліся па сваіх напрамках. У аснове фізіч​най культуры ўсіх слаёў грамадства знаходзіцца традыцыйная фізічная культу​ра беларусаў, якая працягвае сваё развіццё, засвойвае пэўныя элементы хры​сцінскага светапогляду і запазычвае элементы фізічнай культуры Візантыйскай імперыі ды іншых народаў Еўропы. 

Летапісы, даныя археалагічных даследаванняў сведчаць пра тое, што ў названы перыяд на тэрыторыі Беларусі былі шырока вядомы розныя фізічныя практыкаванні і гульні. Традыцыйная фізічная культура нашага народа ў гэты час з’яўлялася падмуркам фізічнай культуры ў цэлым. Больш таго, вайсковая і прафесійная фізічная культура ў значнай ступені грунтавалася на традыцыйнай. Але ў сістэме фізічнага выхавання пачала адбывацца дыферэнцыяцыя, звязаная з сацыяльнымі зменамі ў грамадстве — станаўленнем класаў і сацыяльных груп, што спараджала паступовае вылучэнне фізічнай культуры пануючага кла​са з агульнанароднай культуры.

4.2.  Традыцыйныя формы фізічнай культуры

Вывучэнне народных эпічных твораў ды іншых крыніц (летапісаў, даку​ментаў, літаратурных помнікаў і пісьмовых крыніц народаў-суседзяў) дае маг​чымасць азнаёміцца з багаццем культуры беларусаў у цэлым і з элементамі фі​зічнай культуры ў прыватнасці.

Нашым продкам былі вядомы розныя фізічныя практыкаванні і гульні, але асноўнымі з’яўляліся гульні і фізічныя практыкаванні, звязаныя з працай і баявой дзейнасцю. Сярод фізічных практыкаванняў найбольш распаўсюджа​нымі былі: падняцце і перанос важкіх прадметаў, плаванне, хадзьба на лыжах, бег, стральба з лука, верхавая язда, кіданне кап’я і камянёў у цэль і на адлег​ласць. Плямёны ліцвінаў, што жылі на тэрыторыі Беларусі, яшчэ ў XIII ст. вы​карыстоўвалі ў якасці зброі “лук просты, з дубу ці з ляшчыны сагнуты, а да таго ж торбу з каменнем на плячах, поўную, ды супаратак (прашчу), каб іх кідаць, а да таго ж рагаціну, кій, засмолены з канца…”
 

У беларускіх летапісах часта ўспамінаюцца язычніцкія ігрышчы, якія ў гэты перыяд яшчэ шырока бытавалі ў нашых продкаў крывічоў. У ігрышчах ме​лі месца розныя віды фізічных практыкаванняў: танцы, гульні, карагоды, скачкі цераз вогнішча. Яны былі дастаткова масавымі і, як сведчаць летапісы, ладзілі​ся нават паміж сёламі. Танцы, карагоды — элементы не толькі ігрышчаў, але і абрадаў у гонар язычніцкіх багоў, якім, нягледзячы на ўвядзенне хрысціянства, большасць насельніцтва, асабліва на вёсцы, працягвала пакланяцца.

Ладзіліся і баявыя гульні, пра што сведчыць славянскі звычай — божы суд* на кіях ці мячах.

Дакладна вядома, што ў гэты перыяд ужо існавалі канькі — драўляныя і касцяныя. Беларускія археолагі знайшлі пару касцяных канькоў пры раскопцы верхняга замка ў Полацку 
.

Многія віды прамысловай дзейнасці — паляванне, бортніцтва, ды інш. –– патрабавалі спецыяльнай фізічнай падрыхтоўкі. Паляванне з’яўлялася не толькі промыслам для гараджан і сялян, які даваў дадатковыя сродкі для існавання, але і адным са сродкаў вайскова-фізічнай падрыхтоўкі.

Для тагачаснага насельніцтва надзвычай неабходнымі былі навыкі весла​вання і плавання, бо рэкі па-ранейшаму з’яўляліся лепшымі шляхамі зносін ды і сяліцца нашы продкі стараліся бліжэй да вады. 

Адным са сродкаў загартоўвання і гігіены была баня, якая да таго ж шы​рока выкарыстоўвалася і ў народнай медыцыне.

IX—XIII стст. — эпоха амаль бесперапынных воінаў, вялікіх і малых. На​шы продкі –– крывічы, дрыгавічы, радзімічы, ліцвіны — вымушаны былі са зброяй у руках не толькі абараняцца ад ворагаў, але і рабіць паходы на чужыя землі.

У канцы XII — пачатку XIII ст. склалася народная традыцыя, якая атры​мала назву “пагоня”. Пры нечаканым нападзе ворага і захопе людзей у палон усе мужчыны (незалежна ад узросту), здольныя насіць зброю, павінны былі, не чакаючы загаду і абвяшчэння збору войска, накіроўвацца ў пагоню за ворагам, каб выратаваць захопленых у палон. Пазней гэта традыцыя знойдзе сваё ўвасаб​ленне ў гербе «Пагоня», які ў XIV ст. стане дзяржаўным гербам Вялікага кня​ства Літоўскага. 

Гараджане і сяляне прымалі ўдзел у абароне гарадоў, у войнах паміж кня​зямі, таму жыццёвай неабходнасцю быў пэўны ўзровень вайсковай падрыхтоў​кі. Народнае апалчэнне ў гэты перыяд з’яўлялася асноўнай вайсковай сілай, якая ўдзельнічала не толькі ў абароне сваёй зямлі, але і ў паходах князёў на чу​жыя землі. Апалчэнне па сваім ўзбраенні і падрыхтоўцы мала чым саступала княжацкай дружыне. У яго складзе былі як пешыя, так і конныя воіны. Усё мужчынскае насельніцтва ў той ці іншай меры валодала вайсковымі навукамі. Аб простых воях добра сказана ў беларускім творы XII ст. — “Слове пра паход князя Ігара”: «…тыя без шчытоў з аднымі захаляўнымі нажамі клікам палкі (варожыя. –– А.Ш.) перамагаюць»
.

У Х—ХІІІ стст. у фізічнай культуры нашага народа паявіліся першыя эле​менты прафесіяналізацыі. Гэта звязана з дзейнасцю скамарохаў — вандроўных акцёраў, першае летапіснае ўпамінанне аб якіх адносіцца да ХІ ст. Яны не толь​кі спявалі, танцавалі ды ігралі на музычных інструментах, але і забаўлялі народ, дэманструючы акрабатычныя трукі і сілавыя практыкаванні: акрабатычныя скачкі, хаджэнне на ківілах і руках, паказальныя рукапашныя баі, дужаліся па​між сабой ці з мядзведзем. Знакаміты беларускі хрысціянскі асветнік Кірыл Ту​раўскі выступаў супраць скамарохавых “скаканняў на баляваннях і на вяселлях, на павечарніцах, і на трапезах, і на вуліцах”
.

Беларускія навукоўцы лічаць, што скамарохі адыгрывалі пэўную ролю ва ўзнікненні і распаўсюджванні гульняў. Пацвярджэнне гэтаму — беларускія гульні з элементамі акрабатыкі: “Кулянне”, “Мядзведзь”, “Каток” , а таксама гульні, у якіх выкарыстоўваюцца ківілы: “Жораў”, “Ходы на ківілах”
. 

Некаторыя фізічныя практыкаванні нашых продкаў, напрыклад элементы бегу, скачкоў цераз перашкоды, у тым ліку цераз вогнішча, элементы кулачнага бою, падняцця тяжкасцяў ды інш., увайшлі ў народныя гульні і звычаі больш позняга часу.

4.3.  Фізічнае  выхаванне

Фізічнае выхаванне дзяцей і моладзі ў дадзены перыяд гісторыі з’яўляла​ся першачарговай справай сям’і. Новае пакаленне з дзіцячага ўзросту набывала неабходныя ў працы і ваеннай справе навыкі: стральбы з лука, верхавой язды, плавання, веславання, кідання дроцікаў. Узровень фізічнага развіцця і падрых​таванасці моладзі вызначаўся ў час гульняў, ігрышчаў. Меркаванні, ацэнкі ад​навяскоўцаў і старэйшын з’яўляліся формай кантролю і заахвочвання моладзі да самаўдасканальвання. У гульнях паміж вёскамі, найбольш адметным удзель​нікам даставалася слава мацнейшых, спрытнейшых, смялейшых.

У сістэме фізічнага выхавання нашы продкі прытрымліваліся ўзроставага падыходу, хаця тагачасная градацыя не зусім адпавядала сучаснай. Да 7 гадоў і хлопчыкаў, і дзяўчынак выхоўвала маці. Затым выхаваннем сыноў займаўся бацька. Ужо ў 12 гадоў падлетак разам з бацькам хадзіў на паляванне, адпраў​ляўся на вайну. К 16-17 гадам юнак лічыўся дарослым, здольным быць гаспа​даром і мог ладзиць сваю сям’ю.

У выхаванні новага пакалення нашы продкі, якія жылі ў Х––ХІІІ стст. арыентаваліся на пэўны ідэал асобы. Яго можна рэканструяваць па казках, якія як жанр фарміравалися ў гэты перыяд. 

Культ сілы рэальна ўваходзіць у жыццё чалавека з дзяцінства і не пакідае яго на працягу ўсяго існавання. У подзвігах асілкаў і герояў беларускіх казак даецца высокая ацэнка фізічнай сілы, спрыту, любові да працы, вайсковага май​стэрства. Цэнтральным вобразам многіх казак з’яўляецца волат— уладальнік незвычайнай сілы, высокамаральны, шчыры, сумленны чалавек. Ён увасабляе ў сабе як лепшыя чалавечыя якасці, так і звышчалавечыя здольнасці. Але сіла не ідэалізуецца. Волат, які выходзіць на абарону «свайго свету», павінен быць су​мленным, шчырым і чалавечным. «Я абаронца буду вам і добрым людзям» — вось яго асноўнае крэда.

Народная філасофія ўшаноўвае не волата, а чалавека. Менавіта чалавек і яго жыццё лічацца найвышэйшай каштоўнасцю. Асілак пасля перамогі над во​рагам ці змеем застаецца сярод людзей 
.

Адзін з самых магутных волатаў казачнага эпасу — Пакацігарошак. Мала ў чым саступаюць яму Каваль Багатыр, Вячорка, Паўночнік, Заранка. Сярод абаронцаў зямлі беларускай не толькі князі ці незвычайныя асобы, але і людзі, якія знаходзяцца на нізкай сацыяльнай прыступцы: Удовін сын, Нязнайка, Уда​венушка добры моладзец, Адзінюк ды інш. Аднак заўсёды гэта герой высокама​ральны. У большасці твораў уласнай сілы героя дастаткова для перамогі над во​рагам. А ў выпадках, калі сілы аднаго героя не хапае для перамогі над ворагамі, то яму дапамагае яго сябар ці паплечнік.

Асобна вылучым такіх волатаў, як Вернідуб, Вярнігара, Вернікамень, Га​рын-багатыр, Дубін-багатыр, Камін-багатыр. Гэтыя асілкі не з’яўляюцца галоў​нымі героямі, барацьбітамі-выратавальнікамі, не выступаюць самастойна, а толькі адцяняюць фізічную моц і магчымасці галоўнага героя, які можа выка​наць усё тое, на што здольны волаты, і нават лепш за іх. 

Вобразы казачных асілкаў — разнастайныя. Кожны з іх мае сваё імя, па​ходжанне, аблічча, фарміруе ўласную сістэму светапогляду. Аднак усе яны вы​конваюць функцыю добраахвотных абаронцаў сваёй зямлі, заступнікаў пакрыў​джаных 
. 

Зусім іншы ідэал фарміравала хрысціянства, якое ў гэты перыяд нашай гісторыі існавала побач з язычніцтвам. Адзначым, што ў большай ступені хрыс​ціянства мела ўплыў толькі ў гарадах. Школьныя ўстановы, якія дзейнічалі пры цэрквах ці манастырах, знаходзіліся пад кіраваннем царквы. Адукацыя — цар​коўна-рэлігійная па зместу, педагагічныя ідэі — запазычаны з Бібліі і твораў Іаана Залатавуста, выхаваўчы ідэал — старазапаветны, г. зн. самастойнасць, свабода дзіцячай асобы выключалася, натуральныя патрэбы дзяцей у гульнях, смеху, весялосці пад увагу не бралися 
. Менавіта таму ў школах пры манасты​рах і цэрквах заняткі па фізічнай культуры ні ў якай форме не праводзилися. 

Тагачаснае праваслаўе было праціўнікам фізічнага выхавання. У жыцця​пісе слыннага беларускага хрысціянскага асветніка Аўрамія Смаленскага невя​домы аўтар дае такую характарыстыку школьнага навучання: “…малы Аўрамій у школе не лайдачыў, як іншыя дзеці, быў старанны і на гульні з імі не ха​дзіў”
. У школе гульням не было месца, інакш і Аўрамій удзельнічаў бы ў іх. 

Аднак, нягледзячы на аскетызм і непрыняцце афіцыйнай царквой рада​сцяў фізічнага быцця, асобныя элементы народнай філісофіі знаходзяць сваё адлюстраванне ў творах беларускіх хрысціянскіх асветнікаў. Філіп са Смален​ска ў працы “Дыёптра”, што складаецца з пяці кніг, напісаных у форме дыялога паміж душой і целам па пытаннях дагматыкі і маралі, надае целу ролю настаў​ніка душы 
.

Знакаміты беларускі асветнік Кірыл Тураўскі (1130––1182), які жыў у 
ХІІ ст., у творах “Слова аб зняцці цела Хрыстова з крыжа” і “Прытчы аб чалаве​чай душы і целе” ўзвялічвае не толькі духоўнае, але і цялеснае быццё чалавека.

У высокамастацкім беларускім творы “Слова пра паход князя Ігара” на​огул няма і намёку на хрысціянскую аскезу. Наадварот, тут праслаўляецца сіла і моц чалавека, здатнага пераадолець фізічныя выпрабаванні, яго гатоўнасць су​працьстаяць ворагам Радзімы і выконваць свой абавязак нават насуперак багам.

4.4.  Вайскова-фізічнае  выхаванне  феадалаў

Беларускія феадалы — князі і баяры, старэйшая дружына — імкнуліся даць сваім нашчадкам лепшае выхаванне, як разумовае, так і фізічнае. Ад гэтага ў многім залежала будучыня нават княжацкіх дзяцей. Хаця гарады і з’яўляліся цэнтамі княстваў, але ўлада ў іх належала вечу, якое аддавала перавагу больш мудраму кіраўніку і доблеснаму воіну.

Арганізацыя вайсковых сіл Полацкага, Тураўскага і Смаленскага княст​ваў дазваляе зразумець змест баявой і фізічнай падрыхтоўкі дружыны. Воіны па​вінны былі мець навыкі валодання зброяй і руху ў конным страі тактыкай тагачаснага бою — дзеянне “сцяной” (самкнутым строем). У бліжнім баі выка​рыстоўвалася кароткая зброя.

Дружына — гэта прафесійна арганізаванае войска (як правіла коннае), якое непасрэдна ўтрымлівалася князем, належала яму і кіравалася толькі ім. Старэйшую дружыну складала знаць, малодшую — ахова і слугі, служба якіх аплачвалася ежай ці зброяй. 

Дзецей знаці з малалецтва вучылі валодаць мячом, лукам і стрэламі, кап’ём, дроцікамі, прыёмамі барацьбы. Калі сыну спаўнялася 12 гадоў, бацька браў яго ў паходы і там, у баявых абставінах, завяршалася вайсковая падрых​тоўка: юнак авалодваў усімі відамі зброі і дадатковымі навыкамі, звязанымі з паходным жыццём.

Фізічнае выхаванне маладога пакалення феадалаў насіла арганізаваны ха​рактар. У княжацкіх і баярскіх дамах была чэлядзь, якая спецыяльна займалася выхаваннем дзяцей, таму ў ім мелі месца і народныя формы фізічнай пад​рыхтоўкі. 

У вайсковай падрыхтоўцы нашчадкаў феадальнай знаці выкарыстоўваліся не толькі народныя метады фізічнага выхавання, але і новыя, чыста вайсковыя элементы. Яны фарміраваліся ў асяроддзі дружыннікаў, для якіх вайсковая справа была прафесіяй. Нашчадкі князёў і баяр больш часу аддавалі практыка​ванням са зброяй і агульнафізічнай падрыхтоўцы. Пэўная частка практыкаван​няў прафесійна-прыкладной падрыхтоўкі мела распаўсюджанне толькі ў феа​дальным асяроддзі. Больш таго, элементы гэтай падрыхтоўкі захоўваліся ў тай​не і былі вядомы толькі ў асобных родах феадальнай знаці. 

Вялікае ваенна-прыкладное значэнне мела веславанне, плаванне, верхавая язда. Каб заахвоціць да авалодання навыкамі апошняй, праводзілі спаборніцтвы ў скачках, вальціжыроўцы, збіванні на скаку пудзіла, стральбе з лука па мішэнях. 
Узровень фізічнай падрыхтоўкі ў сталым узросце падтрымліваўся прак​тычнай дзейнасцю: паляваннем, вайсковымі паходамі, двубоямі. 

Сярод феадалаў замацавалася традыцыя двубою як формы судовага па​ядынку ці абароны гонару. Так званы боскі суд як спосаб вырашэння спрэчных пытанняў меў распаўсюджанне ў першую чаргу сярод феадалаўвайскоўцаў. Па​сля прынясення клятвы цяжэбнікі ўступалі ў бойку, якая, у прысутнасці прад​стаўнікоў улады і царквы, вялася або да першай крыві, або да смерці. Перамо​жаны лічыўся асуджаным. Пераможца вызначаўся паводле нормы — "Бог дапа​магае таму, на чыім баку праўда". 

Пра шырокае выкарыстанне двубою як формы вырашэння спрэчных пы​танняў паміж феадаламі сведчыць дагаворная грамата паміж Смаленскам і Ры​гай, датаваная 1229 г., якою нашым продкам дазвалялася вырашаць двубоем свае правы паміж суайчыннікамі ў Рызе ці на Гоцкім беразе, але лаціняне не мелі права выклікаць смалян на двубой на сваёй тэрыторыі. Тое ж тычылася лацінян, што пражывалі на беларускіх землях
.
Уплыў на вайсковую падрыхтоўку нашых продкаў у Х—ХІІІ стст. зрабілі таксама іншыя народы. Летапісы сведчаць, што не толькі асобныя варагі, але і невялікія варажскія дружыны даволі часта прымаліся на службу беларускімі князямі. Варагі лічыліся добрымі воінамі і, безумоўна, у іх было чаму павучыцца.

Візантыйскія гісторыкі адзначаюць, што коннымі славянскія воіны з’яві​ліся толькі напрыканцы X ст. Леў Дыякан Калойскі, які быў сучаснікам паходаў славян пад кіраўніцтвам кіеўскага князя Святаслава на Візантыю ў 970––971 гг., сведчыць наступнае: “Тады яны ўпершыню паявіліся на конях, таму што раней выходзілі на бой заўсёды пешыя і зусім не маглі змагацца на конях … Не ўме​ючы кіраваць конямі, паражаемыя дзідамі, яны кінуліся бегчы…” 
 Але ўжо ў ХІ ст. менавіта конныя дружыннікі складалі аснову княжацкага войска.

Беларускія дружыннікі перанялі ад візантыйцаў сістэму псіхафізічнай падрыхтоўкі “Ісіхазм”, распрацаваную манахамі, і спалучылі яе з традыцыйнай фізічнай падрыхтоўкай беларускага воіна, якая склалася ў папярэдні перыяд гісторыі Беларусі 
. 

З ХІІІ ст. беларусы ўсё часцей сутыкаюцца з еўрапейскім рыцарствам, у першую чаргу з крыжакамі, якія з 1202 г. пачынаюць паступова захопліваць землі, падкантрольныя ці нават належныя Полацкаму княству. Гэта запатраба​вала не толькі вывучэння тактыкі праціўніка, але і пэўных змен у фізічнай падрыхтоўцы.

Пра ўзровень падрыхтоўкі беларускіх воінаў ХІІІ ст. сведчаць многія гіс​тарычныя падзеі. Адна з самых значных — мангола-татарскае нашэсце. Манг​ола-татары здолелі захапіць землі амаль усіх славянскіх княстваў, акрамя бела​рускіх. «Батый не рашыўся весці абяскроўленую арду супраць моцных наўга​родскіх, пскоўскіх, полацкіх дружын. Паўночназаходнія землі з развітой экано​мікай і вайсковай справай пераўзыходзілі па сваіх памерах многія іншыя дзяр​жавы і засталіся па-за валоданнямі мангола-татараў. Па-за іх панаваннем зна​ходзілася і Белая Русь» 
. 
Па летапісах мы ведаем шэраг імёнаў нашых продкаў, фізічную загарта​ванасць і вайсковае ўменне якіх адзначалі сучаснікі. Усяслава Чарадзея сучас​нікі параўноўвалі з ваўкалакам, што наперадзе сваёй дружыны шнырыць і здольны нават Хорсу (богу сонца) шлях перасекчы
. Яго фізічная моц знайшла адлюстраванне ў быліне пра Валхва Усяслававіча.

Сярод знакамітых асоб беларускай гісторыі захаваліся імёны не толькі князей, але і прадстаўнікоў ніжэйшых сацыяльных груп насельніцтва. У лета​пісах значыцца імя полацкага дружынніка Якава Палачаніна, які ў бітве наў​гародскага князя Аляксандра са шведскімі рыцарамі праявіў мужнасць і выдат​ную вайсковую падрыхтоўку. Пасада лоўчага, якую займаў гэты воін пры кня​зю, сведчыць пра тое, што ён быў добрым знаўцам паляўнічай справы. 
Хаця многія сродкі, формы фізічнага выхавання феадалаў браліся з тра​дыцыйнай фізічнай культуры народа, але з кожным стагоддзем усё больш уз​мацнялася іх вайсковая накіраванасць, назапашваліся новыя элементы і адбы​ваўся працэс адмежавання прафесійна-вайсковай падрыхтоўкі ад агульнай фі​зічнай культуры беларускага этнасу. 
Глава 5.  ФІЗІЧНАЯ  КУЛЬТУРА  НА  БЕЛАРУСІ
Ў  XIV—XV  СТАГОДДЗЯХ

5.1.  Агульная  характарыстыка  перыяда

У XIV—XV стст. на тэрыторыі сучаснай Беларусі сфарміравалася новае дзяржаўнае ўтварэнне — Вялікае княства Літоўскае. Гэта сярэдневяковая дзяр​жава, ядром якой была тэрыторыя Беларусі, але ў склад яе ўваходзілі яшчэ і тэ​рыторыі сучасных Літвы, Украіны ды частка Расіі. 

Адбываліся працэсы цэнтралізацыі ўлады і пашырэння тэрыторыі дзяржа​вы за кошт заваяваных зямель. Адначасова з гэтым беларусы разам з ліцвінамі і палякамі вялі барацьбу супраць крыжакаў, адстойваючы сваю незалежнасць, што патрабавала намаганняў не толькі ад прафесійных воінаў-дружыннікаў, але і ад простага люду. У гэты час пачало фарміравацца вайскова-служылае сас​лоўе, галоўным абавязкам якога было нясенне вайсковай службы, заўсёдная га​тоўнасць выступіць у паход.

 Перамогі над татара-манголамі пад Сінімі водамі ў 1362 г., над крыжа​камі пад Грунвальдам у 1410-м і шэраг іншых сведчаць не толькі пра талент на​шых палкаводцаў, але і пра высокую вайскова-фізічную падрыхтоўку беларус​кіх воінаў. У грамаце князя Вялікага княства Літоўскага Ягайлы, выдадзенай у 1387 г., адзначалася, што ваенны паход — абавязак кожнага, хто можа трымаць у руках зброю. 

У перыяд з XIV па XV ст. фізічная культура феадалаў канчаткова адасо​білася ад традыцыйнай культуры беларускага этнасу. Гэта было звязана з да​лейшай прафесіяналізацыяй вайсковай справы, запазычваннем пэўных вайско​вых элементаў у заходнееўрапейскага рыцарства, фарміраваннем рыцарскага саслоўя на Беларусі. Сталы феадалізм і рыцарства сфарміравалі сістэму сямей​нага выхавання пануючага класа.

 Адзначым, што ў дадзены перыяд гісторыі нашай краіны пэўны ўплыў на фізічную культуру беларусаў зрабілі татары, якія з канца ХІV ст. пасяліліся на беларускай зямлі. Гэта былі спрактыкаваныя воіны, асноўным заняткам якіх стала вайсковая служба.
5.2.  Фізічная  падрыхтоўка  беларускага  рыцарства

У ХІV—ХV стст. у Беларусі фарміруецца рыцарскае саслоўе — сацыяль​ная група класа феадалаў, якая нясе вайсковую службу. Увогуле ўся беларуская шляхта называецца шляхтай-рыцарамі. 

Шляхта ў перыяд з XIV па XV ст. з’яўляецца адзінай групай насельніц​тва, якая амаль уся несе вайсковую службу. Кожны шляхціц у абавязковым па​радку з’яўляецца на службу толькі конна і з пэўным узбраеннем. Статут 1526 г. фіксуе асноўную зброю, з якой павінен прыбыць шляхціц у войска: гэта “пан​цыр, шлем, кап’ё з прапарам, меч, конь добры”. 

А вось як вызначаецца рыцарскі абавязак шляхты тагачаснымі законамі: “Згодна са старажытным звычаем, вайсковы паход застаецца абавязкам, які здзяйсняецца за кошт асабістых выдаткаў. У тым выпадку, калі прыйдзецца праследаваць ворагаў, непрыяцеляў нашых, якія бягуць з нашай літоўскай зям​лі, то для такога роду праследавання, якое па-народнаму называецца пагоняй, абавязваюцца адпраўляцца не толькі рыцары, але і кожны мужчына, якога б ён ні быў паходжання ці стану, толькі б ён быў здольны насіць зброю”
.
Вайсковая служба для большасці шляхціцаў з’яўлялася прафесійнай спра​вай. Больш цяжкую вайсковую службу выконвалі ў першую чаргу баяры, сярэд​няя і дробная шляхта, якія і ўтваралі аснову беларускага рыцарства. Яны абавя​зваліся заўжды быць гатовымі да вайны, чаго вымушала гістарычная сітуацыя, якая склалася ў той перыяд гісторыі. Толькі за XIV і пачатак XV ст., пакуль крыжацкая навала не была канчаткова спынена ў бітве пад Дуброўна (Грун​вальд) у 1410 г., крыжакі ўчынілі 140 паходаў на Беларусь 
.

Улічваючы, што вайсковыя дзеянні вяліся ледзь не кожны год, трапіць у баявую сітуацыю мог кожны шляхціц, прычым у любы мо​мант. Гэта наклала адбітак на быт і асабістае жыццё шляхціца: толькі добрая вайскова-фізічная падрыхтоўка давала шансы на выжыванне. Такая падрыхтоўка шляхецкай мола​дзі пачыналася з дзяцінства. Фі​зічнае выхаванне шляхты ў ХІV—ХV стст., па сутнасці, з’яўлялася адной з форм вайсковай прафесійна-прыкладной падрыхтоўкі. 

Хлопчыкі з дзяцінства вучыліся ездзіць вярхом, фехтаваць, страляць з лу​ка, плаваць, паляваць. Бег, скачкі таксама былі абавязковымі элементамі іх фі​зічнай падрыхтоўкі. Калі юнак падрастаў, то вучыўся валодаць мячом, кідаць кап’ё, засвойваў тэхніку пешага і коннага бою. Значная ўвага звярталася на раз​віццё фізічнай сілы, вынослівасці. Гэтага патрабавала рыцарскае ахоўнае ўзбра​енне, якое было даволі важкім, выкарыстанне цяжкай ручной зброі — двуруч​нага мяча, кап’я, а таксам вядзенне бою вярхом на кані. Нават у выхаванні дзя​цей феадальных вярхоў — магнатаў, князёў, каралевічаў — фізічнае выхаванне займала значнае месца. 

Да канца ХV ст. галоўным родам войска заставалася конніца, таму най​большая ўвага аддавалася верхавой яздзе, стральбе з лука на скаку. Дзеля пад​рыхтоўкі спраўных воінаў рэгулярна праводзіліся трэніроўкі ў лагерах. Спрыт і адвагу беларускія воіны не толькі набывалі ў баях, але і развівалі ў цяжкіх вай​сковых вучэннях. Так, па загаду вялікага князя Вітаўта (1350––1430) арганізоў​валіся летнія лагеры для вайсковага навучання. Абавязковымі практыкаваннямі былі кіданне кап’я ў цэль і стральба на скаку з лука па прадмеце, які рухаўся. Каб адпрацаваць такое практыкаванне, скарыстоўвалі наступ​ную методыку. Вершнікі рухаліся па крузе, у цэнтры якога стаяў воін і падкідваў угару шапкі, у якія трэба было пацэліць. Вынікам такіх трэніровак з’яўлялася выдатнае вало​данне лукам: стралок збіваў на ляту журава, падсякаючы яму толькі крыло 
. 

Папулярнымі сярод маладога рыцарства былі начныя скачкі на адлег​ласць да 20 кіламетраў па перасечанай мясцовасці. Такую дыстанцыю немагчы​ма было выйграць, калі скакаць на адным кані, таму вершнікі ў повадзе за сабой вялі некалькі запасных коней. Яны на хаду пераскоквалі з аднаго каня на друго​га, каб не патраціць і хвіліны часу. Пераможцы атрымоўвалі ўзнагароду ад са​мога вялікага князя, а з пераможаных звычайна кпілі.

Яшчэ адным складаным практыкаваннем, якім дасканала валодалі бела​рускія вайскоўцы, была пераправа цераз раку. Яна таксама праводзілася як спа​борніцтва на хуткасць. Падскакаўшы да ракі, вершнік спешваўся, распранаўся, звязваў зброю вопраткай і замацоўваў гэты вузел на сядле. Потым ён кідаўся ў ваду і плыў побач з канём, правай рукой трымаючыся за грыву, а левай робячы грабкі, каб дапамагчы каню і хутчэй пераправіцца цераз раку. Пераможцу чака​ла ўзнагарода. Як сведчыць М. Гусоўскі, “воін з гартоўкай такой, не маючы броду ці моста, плысці са зброяй сумеў цераз любую раку” 
.

Мэтанакіраваная праца пры падрыхтоўцы беларускага войска мела свой плён. Менавіта ў дадзены перыяд склалася нацыянальная тэхніка бою, якая ад​рознівалася ад тэхнік суседніх народаў. Пра гэта сведчыць Ян Вісліцкі ў творы “Пруская вайна”. Ён піша, што калі беларусы, палякі, ліцвіны сышліся ў бойцы пад Дуброўна, то “спосаб і звычай свой кожны ў барацьбе прымяняе”
. 

У названы перыяд канчаткова сінтэзаваліся традыцыйныя формы фізіч​най загартоўкі і падрыхтоўкі воінаў, асновы якой склаліся яшчэ ў язычніцкія ча​сы, з хрысціянскімі формамі псіхалагічнага выхавання.

У прамежках паміж войнамі ці ў зімовы час беларускія рыцары гартавалі сябе ў паляваннях. Заўважым, што паляванне не толькі было забавай ці адпа​чынкам ад цяжкай вайсковай справы, але і разглядалася як сродак мацавання цела і духу рыцара.

 У баявых паходах і ў будзённым жыцці беларускія рыцары прытрымліва​ліся еўрапейскіх традыцый. Яны ўдзельнічалі ў рыцарскіх турнірах, што право​дзіліся ў Чэхіі, Нямеччыне, Іспаніі, а таксама і ў самім княстве. Статут Казіміра III, выдадзены ў 1347 г., змяшчаў артыкул, якім вызначалася, што параненым удзельнікам рыцарскага турніру плацілі штраф тыя, хто наносіў рану. Акрамя турніраў, у ХІV—ХV стст. дзеля вырашэння спрэчак паміж шляхтай-рыцарамі шырока выкарыстоўваліся двубоі гонару. 

Падчас воінаў беларускія рыцары не раз выклікалі на двубой сваіх вора​гаў, пра што сведчаць гістарычныя крыніцы. Самы першы двубой, які зафікса​ваны тагачаснымі храністамі, адбыўся ў 1390 г. У баях за Вільню брат вялікага князя Ягайлы Нарымунт быў выкліканы на двубой нямецкім рыцарам і перамо​жаны ім. І хаця першы гістарычна вядомы факт негатыўны, усё ж беларускае рыцарства па вайсковай падрыхтоўцы і мужнасці не саступала заходнееўра​пейскаму. Пра гэта сведчыць нямецкі храніст Пётр Дзюзбург 
. Параўнаць свае сілы з моцай беларускіх рыцараў у штурмах славутай крэпасці Гартэн (тагачас​ная назва ў Еўропе беларускага горада Гародні) прыязджалі рыцары з усіх краін Заходняй Еўропы.

Гісторыя Беларусі названага перыяду захавала імёны славутых воінаў, ад​но з якіх — Давыд Гарадзенскі (?––1326). Ён быў не толькі выдатным палкавод​цам, імя якога наводзіла жах на крыжакоў, але і добра фізічна падрыхтаваным да вайсковай справы. На працягу 25 гадоў Давыд непасрэдна ўдзельнічаў ва ўсіх бітвах і паходах на нямецкія землі. 

Выдатным воінам з’яўляўся вялікі князь Вітаўт. Пра узровень яго пад​рыхтаванасці і фізічную моц сведчыць тое, што нават у 60-гадовым узросце ён быў здольны да цяжкай вайсковай працы. Столькі было Вітаўту, калі ён прыняў удзел у бітве з крыжакамі пад Дуброўна. Князь амаль цэлы дзень знаходзіўся ў сядле і не толькі кіраваў бітвай, але і асабіста вадзіў войска ў атаку, паяўляўся ў самых гарачых месцах змагання. Пасля перамогі над крыжакамі, каб зняць з князя браню, яе прыйшлося рассякаць, бо яна была так пагнута, што звычайным чынам зняць яе не змаглі. 

З кожным стагоддзем павялічвалася колькасць законаў, якімі рэгулявала​ся вайсковая форма жыццядзейнасці шляхты. Гэтая галіна права была па тых часах настолькі значнай, што пазней, на пачатку XVI ст., славуты Францыск Скарына (1490––1551) вызначыць яе як рыцарскае права.

Беларускае рыцарства ўнесла важкі ўклад у фарміраванне як фізічнай культуры, так і культуры наогул. Сімвалізацыя і нават сакралізацыя вайсковай справы фарміравала рыцарскія традыцыі, рытуалы, значнае месца ў якіх адво​дзілася культу асабістых вайсковых і фізічных якасцяў. Запазычванне пэўных элементаў у еўрапейцаў узбагачала рыцарскую культуру беларусаў.

Усё вышэйадзначанае зрабіла істотны ўплыў на фарміраванне культуры шляхецкага саслоўя, яго менталітэту, з’явілася значным фактарам, які ўсё далей адасабляў культуру феадалаў ад агульнанароднай.

5.3.  Узнікненне  фізічнай  культуры  гараджан

У ХІV—ХV стст. на Беларусі значна ўзрастае колькасць гарадоў. Яны становяцца цэнтрамі рамяства і гандлю, падтрымліваюць сувязі з гарадамі За​ходняй Еўропы. 

Традыцыйная сялянская культура яшчэ важкім складнікам уваходзіць у культуру гараджан, але эканамічнае і культурнае развіццё гарадоў, наданне ім магдэбургскага права спараджае вылучэнне з агульнага рэчышча гарадской культуры, фарміраванне спецыфічных элементаў. У фізічнай культуры гара​джан таксама адбываюцца пэўныя змены

З канца XIV ст. беларускія гарады пачынаюць атрымоўваць магдэбург​скае права , якім прадугледжваецца самакіраванне, самастойнае вырашэнне надзённых пытанняў. Разам з тым і задачы па абароне горада ад нападу ворага ўскладаюцца ў першую чаргу на саміх гараджан ды на выбарныя гарадскія ўла​ды. У сувязі з гэтым у фізічнай культуры паяўляюцца элементы, звязаныя з ар​ганізацыяй гарадскога апалчэння, яго вайсковай падрыхтоўкай. Заняткі вайско​ва-фізічнай падрыхтоўкай датычацца ўсёй мужчынскай часткі гараджан, якая абавязваецца трымаць зброю дома. Мужчыны па чарзе нясуць варту ля ўязных брам і на крапасных сценах.

Пачынаючы з Брэста, які ў 1380 г. першы атрымаў магдэбургскае права, усё большая колькасць гарадоў ды іх насельнікаў павінна была вырашаць праб​лему самаабароны. Акрамя таго, усе гараджане княства абавязваліся выконваць вайсковую павіннасць. Мяшчане* забяспечвалі армію зброяй і боепрыпасамі, удзельнічалі ў абароне і пабудове гарадскіх умацаванняў. На вайну адпраўля​ліся рамеснікі: кавалі, дойліды, клепачы ды інш. Тыя з мяшчан, хто меў зямлю, павінны былі разам з баярамі і шляхтай ісці на вайну альбо вылучыць замест сябе ратнікаў. 

Абавязкам гараджан з’яўлялася таксама ахова межаў дзяржавы, дзеля ча​го патрабавалася выстаўляць пэўную колькасць ратнікаў. Гэта была так званая “старожа польная” — старажытная павіннасць гарадоў і воласцяў выстаўляць на ўзмежжах невялікія групы коннікаў, якія рэгулярна мяняліся
. Менавіта та​му значэнне ваенна-фізічнай падрыхтоўкі гарадскога апалчэння ў дадзены пе​рыяд узрастала і вызначала спецыфіку фізічнай культуры гараджан. 

Не толькі традыцыйныя народныя танцы, гульні, вайсковыя і фізічныя практыкаванні ўзбагачалі фізічную культуру гараджан. У ёй знайшлі адлюстра​ванне і гістарычныя рэаліі эпохі. Так паявіліся новыя гульні і персанажы. На​прыклад, гульня “Вежа” імітавала абарону ад крымскіх татараў, набегі якіх у XV ст. адбываліся ўсё часцей. У час гарадскіх святаў праводзіліся спаборніц​твы, гульні. На плошчах і вуліцах адбываліся выступленні скамарохаў, каната​ходцаў, прафесійных атлетаў і акрабатаў.

5.4.  Традыцыйная  сялянская  фізічная  культура

Умацаванне феадалізму, апора ў вайсковых справах на шляхту дазваляла беларускай дзяржаве амаль не карыстацца дапамогай сялянства. Простыя сяля​не амаль не ведалі вайсковай павіннасці. Іх прызывалі ў апалчэнне толькі ў ча​сы варожай навалы, калі ўзнікала пагроза існаванню дзяржавы.

Але патрэбы дзяржавы прымушалі князёў прыцягваць да вайсковай і дзяржаўнай службы некаторую частку багатых сялян. З іх здымалі ўсе павін​насці, яны пераходзілі ў разрад баяр і ў мірны час неслі паштовую, ахоўную службу, а ў час вайны — вайсковую. Баярын за свой кошт набываў зброю, ву​чыўся вайсковай справе. Гэтая практыка вялася з пачатку ХV ст., з часоў кня​жання Вітаўта. 

Тагачаснае жыццё было даволі трывожнае, набегі варожых атрадаў, асаб​ліва татарскіх з Крыма, пачашчаліся, і менавіта сяляне вымушаны былі абара​няцца самі, пакуль княжацкае войска канчаткова не разбівала ворага. Гэта нават знайшло адлюстраванне у гульнях, такіх, як “На татар хадзіць”, “Татарская па​лачка”. Вось чаму элементы вайсковай падрыхтоўкі на базе традыцыйнай фізіч​най культуры ў дадзены перыяд былі яшчэ даволі значныя. 

Кіданне камянёў у цэль і на адлегласць –– адна з распаўсюджаных форм сялянскіх гульняў і спаборніцтваў. Народныя формы фех​тавання на палках, ца​пах, стральбы з лука перадаваліся з рода ў род. Сістэма навучання была дастат​кова эфектыўная. Гісторыкі і нават паэ​ты адзначалі тады, што насельніцтва Беларусі добра валодае лукам.

Аднак з кожным стагоддзем сітуацыя ў галіне вайсковай падрыхтоўкі ся​лянства паступова мяняецца: пасля перамогі над галоўным ворагам — крыжа​камі жыццё княства становіцца больш стабільным, а барацьба супраць татар​скіх набегаў не патрабуе мабілізацыі ўсіх сіл дзяржавы. Адбываецца працэс за​прыгоньвання сялян, і феадалы не жадаюць, каб народ быў здольны да самааба​роны, таму ім забараняюць мець зброю. Да таго ж узбраенне становіцца больш эфектыўным, але і больш дарагім. Сялянства не мае магчымасці набыць сучас​ную зброю, а значыць, навучыцца валодаць ёю. Для самаабароны ці барацьбы з феадаламі ў карыстанні сялянства застаюцца традыцыйныя прылады: дзіда, лук, сякера, каса, цэп, што з’яўляюцца не толькі прыладамі працы і палявання, але і зброяй, з якой селянін мог даць адпор нават рыцару.

5.5.  Фізічнае  выхаванне

Сістэма фізічнага выхавання моладзі ў XIV— XIV стст. заставалася эмпі​рычнай, з’яўлялася справай сям’і і праводзілася ў межах традыцый таго ці ін​шага класа або сацыяльнай групы. Але адзначым, што на традыцыйнай фізічнай культуры беларусаў грунтаваліся ўсе сістэмы выхавання.

Фізічнае выхаванне рыцараў у першую чаргу з’яўлялася справай сям’і. Яно адбывалася дома ці ў маёнтку або замку магната, ад якога залежаў шлях​ціц. Багатая шляхта выпраўляла сыноў на вучэнне ў Заходнюю Еўропу, дзе яны засвойвалі пэўныя элементы фізічнай культуры еўрапейскага рыцарства. Аднак больш эфектыўна гэтыя элементы засвойваліся на полі бою, у сутычках з вора​гам. Фізічнае выхаванне рыцараў, безумоўна, з’яўлялася эмпірычным, але для свайго часу добра распрацаваным і правераным практыкай некалькіх стагод​дзяў. Выхаваўчым ідэалам шляхты стаў сінтэз вайсковых традыцый і хрысці​янскай маралі.

У фізічным выхаванні сялянскай моладзі галоўную ролю таксама адыгры​вала сям’я, але пэўную значнасць яшчэ мелі абшчынныя традыцыі і язычніцкая абраднасць. Фізічнае выхаванне сялянскай моладзі здзяйснялася адначасова з працоўным, а выхаваўчы ідэал заставаўся ранейшым.

У гараджан выхаванне вялося толькі ў межах сям’і і мела прафесійна-прыкладны напрамак, што было вынікам канчатковага адасаблення гарадскога рамяства ад сельскагаспадарчай працы.

Школьныя ўстановы таго часу знаходзіліся пад кіраваннем царквы. Пра​васлаўная царква яшчэ ўтрымлівала свае пазіцыі ў беларускім грамадстве, і большая частка школ належала ёй. З канца ХІV ст. паявіліся каталіцкія школы, колькасць якіх да канца ХV ст. значна ўзрасла. Але на дадзеным этапе гісторыі і тая і другая цэрквы стаялі на аднолькавых пазіцыях — непрыняцця фізічнай культуры. Менавіта таму ніякага фізічнага выхавання ў школьных установах не было і пытанне гэтае ніякім чынам у грамадстве не падтрымлівалася. Адно ры​царства процістаяла панаванню царквы ў пытаннях фізічнага выхавання, з чым тая вымушана была мірыцца.

Глава 6.  ФІЗІЧНАЯ  КУЛЬТУРА  ЭПОХІ  БЕЛАРУСКАГА АДРАДЖЭННЯ

6.1.  Агульная  характарыстыка  перыяду
Беларускае Адражэнне — перыяд гісторыі нашай краіны, які прыпадае на XVI –– пачатак XVII ст. Ён звязаны са значнымі сацыяльна-палітычнымі працэ​самі ў дзяржаве і вялікімі дасягненнямі ў галіне культуры. Усе гісторыка-куль​турныя працэсы адбываліся ва ўзаемасувязі з культурным жыццём Заходняй Еўропы і палітычнай барацьбой з Расіяй. 

Культура Беларусі ў перыяд Адраджэння грунтавалася на развіцці гара​доў еўрапейскага тыпу, арганізаваных на аснове магдэбургскага права
. Па​вялічвалася колькасць гарадоў, лік гарадскога гандлёва-рамеснага насельніцтва, узмацнялася палітычная цэнтралізацыя і дзяржаўна-прававая стабільнасць гра​мадства, працягваўся працэс фарміравання беларускай народнасці, а разам з гэтым і станаўленне нацыянальнай самасвядомасці насельніцтва.

Значнымі з’явамі эпохі беларускага Адраджэння былі: станаўленне сістэ​мы адукацыі еўрапейскага тыпу, распаўсюджанне ідэі рэнесанснага гуманізму і Рэфармацыі, узнікненне і развіццё кнігадрукавання, пачатак якому даў знакамі​ты Францыск Скарына. 

На працягу XVI ст. былі выдадзены тры статуты, якімі рэгулявалася пра​вавое жыццё грамадства. У Статуце 1588 г. вызначаўся і нармаваўся такі юры​дычны напрамак, як ваеннае права, якім канчаткова замацоўваліся вайсковыя абавязкі шляхты. 

У перыяд Адраджэння працягвалася шырокае наданне гарадам магдэ​бургскага права, што вяло да значных змен у культуры гараджан у цэлым і фі​зічнай культуры ў прыватнасці. З ХVІ ст. фізічная культура гараджан пачала паступова адасабляцца ад традыцыйнай, якая ў поўнай меры захоўвалася сялянствам.

6.2.  Фізічная  культура  шляхты
Фізічная культура шляхты, у якой галоўная ўвага аддавалася вайсковай падрыхтоўцы, у перыяд Адраджэння зведала вялікія змены. Гэта звязана са змяненнем узбраення, вядзення тактыкі бою і вайны ў цэлым, што адбывалася на працягу ХVІ ст., а таксама са значным прымяненнем агнястрэльнай зброі, што прывяло да паступовага знікнення рыцарства як асноўнага роду войска, паяўленнем пяхоты і шырокім выкарыстаннем лёгкай кавалерыі. 
У выніку гэтага замест рыцарскай сістэмы вайскова-фізічнага выхавання, але на яе базе пачынае фарміравацца шляхецкая сістэма выхавання, у якой больш увагі надаецца знешняму выгляду, вытанчанасці рухаў і спрыту. Шлях​ціц выхоўваецца не толькі як воін, але і як свецкі чалавек, які павінен адрозні​вацца ад іншых слаёў грамадства сваімі манерамі, уменнем прыгожа трымаць зброю і фехтаваць, добра танцаваць. Але па-ранейшаму ў выхаванні маладых шляхціцаў пануе рыцарскі дух і традыцыі. Дзяржава падрымлівае памкненні класа феадалаў. Статутам 1529 г. шляхце дазваляюцца паездкі за межы сваёй краіны для “набыцця лепшага шчасця свайго і навучання ўчынкам рыцарскім”.

Шляхціц, які займаўся рамяством ці гандлем, губляў права на гэткае зван​не. Колькасны рост шляхецкага саслоўя спараджаў драбленне і нават страту зя​мельнай маёмасці. Менавіта таму для многіх шляхціцаў вайсковая служба была адзіным выйсцем. Збядненне шляхты дазваляла магнатам ствараць свае войскі і двор, які не саступаў каралеўскаму. Напрыклад, Радзівілы ўтрымлівалі за свой кошт каля 10 тыс. вайскоўцаў. 

Выхаванне шляхецкай моладзі, у першую чаргу сыноў магнатаў і сярэд​няй шляхты, адбывалася дома. Ад юнакоў патрабавалася не толькі добра тры​мацца ў сядле, але і выконваць складаныя прыёмы верхавой язды, якія не заў​сёды былі неабходныя ў баявых абставінах, аднак дэманстравалі спрыт верш​ніка. З гэтай мэтай былі ўведзены практыкаванні на драўляным кані ды іншых прыладах. Асноўны ж сродак выхавання — фізічныя практыкаванні — змяніўся нязначна.

У кодэксе шляхецтва вялікая роля належала пастулату самаахвярнасці, аддання свайго жыцця дзеля важнейшага абавязку — абароны Айчыны. Асаблі​вы ўздым ідэялагема самаахвярнасці мела пры каралю Стэфане Баторыю, які ўсяляк яе падтрымліваў, нават паэтызаваў. “… Хто не здольны ахвяраваць са​бой і не гатоў жыццё аддаць — той не шляхціч”, — так было запісана ў тага​часнай сеймікавай інструкцыі
.

Асноўная частка паспалітага рушэння, ці абароны земскай, складалася з дробнай і сярэдняй шляхты ды часткі мяшчан. Кожны ўладальнік зямлі павінен быў адбываць вайсковую службу. Адным з галоўных прывілеяў шляхты было права насіць зброю і ваяваць
. Статутам Вялікага княства Літоўскага 1588 г. дзеля стрымлівання свавольства шляхты прызначаліся наступныя пакаранні: за хаджэнне па горадзе з забароненай зброяй — заключэнне ў турму (раздз. 1, арт. 10), за вызаў на двубой і нанясенне раны свайму праціўніку — пазбаўленне волі тэрмінам на паўгода (раздз.11, арт. 14).

У той жа час Статутам 1588 г. за шляхтай юрыдычна зацвярджалася пра​ва і абавязак у выпадку вайны несці абарону земскую ў шляхецкім апалчэнні. Ад вайсковай службы вызваляліся толькі цяжкахворыя і непрыдатныя да яе асобы. Паводле пэўных артыкулаў Статута, рыцары (дадзены тэрмін захоўваўся і напрыканцы XVI ст.) павінны былі дэманстраваць сваю гатоўнасць да вайны перад гетманам 
.

Баярын з’яўляўся сапраўдным воінам, для якога вайна і вайсковая справа былі не толькі патрабаваннем, якое вызначалася законам, але і той стыхіяй, у якой ён жыў і з якой звыкся да той ступені, як звыкся з паляваннем на дзікую жывёлу. Ён быў жаданым і каштоўным членам дружыны, здольным у гонар па​на біцца за князя і за самога пана супраць яго ворагаў 
. 
І ў сталым узросце шляхціцы імкнуліся падтрымліваць добрую фізічную форму. Яны ўставалі звычайна рана. Калі меліся нейкія справы, то займаліся імі з раніцы
. Шмат часу шляхціцы аддавалі вайсковым практыкаванням, але на першым месцы ў іх было паляванне, на другім — турніры. Акрамя таго, ладзі​ліся танцы, слуханне музыкі, гульні ў косці.

Наогул, адной з любімых забаў шляхты і прыдворных, звязаных са знач​нымі фізічнымі нагрузкамі, было паляванне. Пра тое, якіх фізічных намаганняў і часу яно патрабавала, сведчыць наступны факт: у 1546 г. прыдворныя князя Жыгімонта Аўгуста правялі на паляваннях 223 дні 
.

Нягледзячы на паступовае знікненне рыцарства, турніры рыцарскія, якія арганізоўваліся паводле еўрапейскіх традыцый, яшчэ шырока бытавалі сярод беларускай шляхты. Яны праводзіліся ў 40-я гады XVI ст. у Вільні ды чаргава​ліся з балямі і паляваннямі. 

Найбольш удалымі лічацца турніры 1546 і 1547 гг. Першы закончыўся двубоем паміж краўчым Габрыэлем Тарлы і прускім паслом Легяндорфам. На другім адбыліся гусарскія спаборніцтвы, штурм штучнага замка і турнір, на якім вялікі князь Жыгімонт Аўгуст сышоўся ў двубоі са сваім прыдворным Лі​гензам. На гэтым жа турніры прыдворныя храністы адзначылі парадыйны дву​бой, што за ўзнагароду праводзіла адзетая ў даспехі публічная дзеўка з панамі Нарбутам і Лашчам 
.

Але тагачасная гісторыя ведае і сапраўдныя подзвігі беларускіх жанчын. Так, Анастасія Алелькаўна, князёўна Слуцкая, пасля смерці мужа на працягу амаль двух дзесяцігоддзяў не толькі кіравала абаронай горада Слуцка, але і са​ма прымала ўдзел у бітвах, дэманструючы адвагу і добрае валоданне зброяй. 

На Беларусі былі рыцары, якія мелі еўрапейскую вядомасць. Калі ў 
1581 г. цірольскі герцаг Фердынанд ствараў музей рыцарства, ён звярнуўся да сла​вутых рыцараў Еўропы з просьбай даслаць свае даспехі і зброю. З такой прось​бай ён звярнуўся і да беларускіх рыцараў з роду Радзівілаў — Мікалая Чорнага (1515––1565) і Мікалая Рудога (1512––1584)
. Яшчэ адзін Радзівіл — Юрый (1480––1541) –– за свае подзвігі падчас воінаў і за фізічную моц атрымаў ад сучаснікаў мянушку “літоўскі Геркулес ”. 

Па-ранейшаму захоўваліся традыцыі двубояў. Кароль польскі і князь лі​тоўскі Стэфан Баторый у 1581 г. ( часы Лівонскай вайны ) у адказ на абразлівы ліст расійскага цара Івана Жахлівага паслаў яму выклік на двубой: " Вазьмі зброю, сядай на каня, сустрэнься са мною ў вызначаны час, пакажы, які ты мужчына і наколькі давяраеш праўдзе сваёй; рассудзім нашу спрэчку мячом, каб менш крыві хрысціянскай пралілося”. Расійскі цар змаўчаў.

Двубоі гонару шырока выкарыстоўваліся беларускай шляхтай як форма высятлення адносін і, безумоўна, наносілі шкоду і фізічныя страты. У Статуце 1588 г. (раздз. 11, арт. 14) значылася забарона двубою з агаворкай, што ў выпад​ку "сур’ёзных прычын" князь альбо гетман могуць даць дазвол на яго. На прак​тыцы гэта юрыдычная норма парушалася шляхтай, для якой справа гонару была вышэйшая чым закон.

Напрыканцы эпохі Адраджэння рыцарская сістэма ваенна-фізічнай пад​рыхтоўкі, характэрная для папярэдняга перыяду, канчаткова знікае. Застаюцца толькі этычныя і маральныя прынцыпы, на якіх грунтуецца этыка і этыкет бела​рускай шляхты.

6.3.  Станаўленне  фізічнай  культуры  гараджан

У эпоху Адраджэння замацаваліся спецыфічныя элементы фізічнай куль​туры гараджан, што ўзніклі ў папярэдні перыяд. Вайскова-фізічная падрыхтоў​ка мужчынскай паловы насельнікаў горада стала звычаем, нормай, прычым уз​ровень яе быў даволі высокі і дазваляў гараджанам адстаяць свае правы нават у сутычках са шляхтай. 

У дакуменце, якім давалася магдэбургскае права, агаворваліся абавязкі гараджан па пытаннях абароны горада. Напрыклад, ва «Ухвале месца Нясвіж​скага», датаванай 1592 г., ад кожнага ўладальніка дома патрабавалася мець рушніцу, порах, кулі і з’яўляцца на пункт збору апалчэння па сігналу. Асоб, якія не набывалі зброі, спачатку штрафавалі, а потым выганялі з горада.

 Ва “Устаўной каралеўскай грамаце аб павіннасцях мяшчан аршанскіх” ад 2 лістапада 1593 г. было запісана: “…мяшчане месца тутэйшага павінны ўсе і кожны паасобку для абароны ў час небяспекі непрыяцельскай … гакаўніцы, рушніцы і сагайдакі ды іншую абарону, гэта значыць рагаціну, і другое, што тычыцца абароны, у дамах сваіх меці. А без неабходнай зброі ў доме сваім не мешкаці”
. 

Гарады, што атрымоўвалі магдэбургскае права, выконвалі вайсковую па​віннасць — вылучалі пэўную колькасць ратнікаў. Багатыя мяшчане арганізоў​валі коннае апалчэнне, якое несла дапаможную службу. 

Каб падтрымліваць пэўны ўзровень вайсковай падрыхтоўкі, гараджане ўдзельнічалі ў вучэннях. Дзеля заахвочвання нават праводзіліся спаборніцтвы ў дакладнай стральбе з агнястрэльнай зброі. Напрыклад, у Нясвіжы кожны год усе мужчыны ўдзельнічалі ў спаборніцтве стралкоў на прыз «караля курка». У лік першай чацвёркі стралкоў уваходзілі князь, яго жонка, губернатар нясвіж​скага замка і войт. 

Пераможцу спаборніцтваў абвяшчалі на цэлы год «каралём курка». У га​радской ратушы яму ўрачыста падносілі аксамітны пояс са срэбнымі пласцін​камі. Імя пераможцы запісвалі ў магістрацкую кнігу, што вызваляла яго ад часткі падаткаў 
.
Падчас атрымання магдэбургскага права гарады адстойвалі ў ім артыкул, якім дазвалялася адкрываць гарадскія лазні. Менавіта ў ХVІ ст. пісьмовыя кры​ніцы ўпершыню паведамлялі пра тое, што ла​зебнікі ў мэтах аздараўлення вы​конвалі масаж 
. Гэта сведчыць, што ў фізічнай культуры гараджан з’явіўся новы напрамак –– лячэбная фізічная культура.

6.4.  Традыцыйная  фізічная  культура  сялянства

Традыцыйная фізічная культура беларусаў, якая склалася ў ранейшыя пе​рыяды гісторыі ў эпоху Адраджэння, у поўным аб’ёме захоўвалася толькі ў ася​роддзі сялян. Яны зберагалі традыцыйныя элементы фізічнай культуры, якія, па сутнасці, засталіся нязменнымі і такімі будуць захоўвацца далей. 

Канчатковага адлучэння сялян ад удзелу ў вайсковай справе яшчэ не ад​былося. Гэта пацвярджаецца Статутам 1588 г., у якім запісана, што кожны муж​чына любога ўзросту, здольны трымаць зброю, павінен удзельнічаць у пагоні. Да таго ж з пачатку ХVІ ст. вайсковая павіннасць рэгулявалася сеймавымі па​становамі. Конны ратнік вылучаўся сялянамі ад дзесяці двароў. Устава на вало​кі 1557 г., якая рэгулявала эканамічнае жыццё сялян, сведчыць, што сяляне пад​начале​ныя баярам, насілі зброю. 

Сярод сялянства існавала сацыяльная група, для якой добрая фізічная і вайсковая падрыхтоўка з’яўлялася неабходнай. Багацейшыя вольныя сяляне прыцягваліся да вайсковай службы і пераводзіліся ў разрад слуг, якія, акрамя вайсковай службы, у мірны час выконвалі даручэнні княжацкай адміністрацыі: дастаўлялі дзяржаўную і прыватную пошту, перавозілі грошы ды інш. У сувязі з гэтым яны павінны былі мець добрых коней, зброю і даспехі, як прадпісвалася баярам-шляхціцам. 

Другую катэгорыю сялян, звязаных з вайсковай службай, складалі пан​цырныя баяры. Панцырная служба лічылася цяжэйшай за звычайную вайско​вую 
. Гэтая катэгорыя сялян выконвала задачы памежнай варты. 
Пачынаючы з 1595 г. ствараюцца выбранецкія атрады — сялянская пяхо​та. У выніку фарміруецца невялікая праслойка ваенна-служывага сялянства, якая валодае і тагачаснымі відамі зброі, і фізічнай падрыхтоўкай. 

6.5.  Грамадская  думка  аб  фізічнай  культуры  і  ўзнікненне  педагагічнага  напрамку  фізічнага  выхавання

Эпоха Адраджэння характарызуецца ўвагай да чалавека і да яго праблем. Непасрэдна ў гэты перыяд гісторыі на Беларусі ўпершыню фарміруецца гра​мадская думка адносна фізічных якасцяў і фізічнай культуры чалавека. 

Адным з першых, хто вызначыў карысць фізічнай дзейнасці ў спалучэнні з уплывам прыроды, быў знакаміты беларускі паэт Мікола Гусоўскі (1470––1533). Думкі пра гэта ў паэтычнай форме ён выказаў у творы “Песня пра зубра ”. “Праца і лес даюць здароўе і сілу, старасць надыдзе, а чалавек крэпкі і ў поў​ню гадоў. Дзейнасць лаўцоў пажылых сведчыць яскрава аб гэтым” — так піша М. Гусоўскі і дадае, што “той, хто прывык паляваць, без пары ў сівізну не ўбя​рэцца. Ловы на розных звяроў даюць здароўе целу” 
. Пра сябе М. Гусоўскі га​варыў, што ён лукам валодае лепш, чым пяром, і ганарыўся, што, будучы паляў​нічым, лёгка пераплываў на кані Днепр.

Рэфармацыя, якая адбывалася на Беларусі амаль сінхронна з Адраджэн​нем, дала нашаму грамадству новыя ідэі па пытаннях фізічнага выхавання мо​ладзі. Значная частка рэфарматараў, што дзейнічалі на Беларусі, была з Заход​няй Еўропы. Спачатку на Беларусі знайшлі поле дзейнасці лютэране. М. Лютэр (1483––1546) жа як адзін з ідэолагаў заходнееўрапейскай Рэфармацыі выказваў думку пра неабходнасць выкарыстоўваць ў навучанні фізічныя практыкаванні і музыку: “Мне больш за ўсё падабаюцца два роды практыкаванняў ці забаў: му​зыка і турніры з фехтаваннем, барацьбой ды інш., паколькі першая з гэтых за​баў пазбаўляе ад сардэчных хваляванняў і змрочных думак, а другая робіць часткі цела гібкімі, суразмернымі, вытанчанымі і ўмацоўвае здароўе чалавека такімі простымі сродкамі, як скаканне, беганне і да таго падобнае, а галоўнае, што, займаючыся гэткімі практыкаваннямі, не дазволіў сабе ні лайдачыць, ні гуляць ў косці”
.

Нездарма беларускія паслядоўнікі пратэстантызму першымі сярод прад​стаўнікоў іншых канфесій, што дзейнічалі ў той час на нашай зямлі, узнялі аз​начаныя пытанні. Адзін з ідэолагаў Рэфармацыі на Беларусі — Сымон Будны (1530––1593) –– лічыў неабходным усебаковае развіццё чалавека. Выхаванне, сцвярджаў ён, магчымае толькі праз фізічную працу.

З ХVІ ст. пачынае фарміравацца педагагічны напрамак фізічнага выха​вання. У гэты час школьныя ўстановы Беларусі знаходзяцца пад уплывам Кра​каўскага універсітэта і выкарыстоўваюць яго метадычныя распрацоўкі ды пад​ручнікі. Менавіта таму настаўнікі і адукаваная грамадскасць Беларусі былі знаёмы з працамі лепшых педагогаў гэтага універсітэта. 

Пэўная група навукоўцаў універсітэта выказвае думкі пра неабходнасць фізічнага выхавання маладога пакалення. Сярод іх — Мікола Рэй. Галоўная яго праца “Люстэрка”(1658) мае некалькі раздзелаў. У першым — пад назваю “Яко​га роду заняткі бацькі павінны дазваляць сваім дзецям” — чытаем: “Бацькі па​вінны лічыць сваім абавязкам паклапаціцца пра тое, якую адукацыю даць дзе​цям, таму што наш розум ёсць голая дошка, на якой, што напішаш, тое і заста​нецца”. На думку аўтара, у працэсе выхавання дзеці павінны навучыцца чы​таць, ездзіць вярхом, кідаць кап’ё, страляць у цэль. “Няма нічога горшага, чым праляжаць вепруком у бярлозе і патраціць упустую час” 
, — піша М. Рэй.

Пратэстант Андрэй Марджэўскі ў працы “Дасканалая рэспубліка” выказ​вае шэраг ідэй па выхаванні дзяцей. Выхоўваючы дзяцей, неабходна прывучаць іх устрымлівацца ад пераядання, пераносіць спёку і холад, спаць на цвёрдым ложку. Бацькі абавязаны наглядаць, каб іх хлопчыкі і дзяўчынкі не бавілі мала​дыя гады ў ляноце, а   займаліся карыснай справай, мелі свае абавязкі і рабілі справаздачу пра здзейсненае. Не трэба забараняць ім верхавой язды, прагулак, гульняў у мяч, але ўсё гэта павінна мець меру. Паколькі дзеці бяруць прыклад у першую чаргу са сваіх бацькоў, то апошнім належыць паводзіць сябе так, як хацелася б, каб у далейшым паводзілі сябе іх дзеці.

А. Марджэўскі лічыць неабходным выхоўваць, з аднага боку, моцных ду​хам і целам людзей, якія могуць наводзіць жах на ворагаў, з другога — разум​ных, добрых, шчырых, свабодных, адукаваных грамадзян. Для гэтага трэба, каб дзеці займаліся рознымі практыкаваннямі, развівалі сілу і спрыт, спасцігалі на​вукі, мастацтва. Неабходна прымушаць іх практыкавацца ў верхавой яздзе, скачках, танцах, гульнях з мячом
.

На Беларусі з’яўляюцца першыя педагогі, якія ў сваіх працах выказваюць думкі пра карыснасць фізічнай культуры ў справе выхавання дзяцей. Сярод іх – вядомы педагог-пратэстант Ян Намыслоўскі (1566––1633), які быў вучнем Сы​мона Буднага. Намыслоўскі распрацоўвае праграму сярэдняй і часткова вышэй​шай адукацыі, у якой выказвае думкі пра азнаямленне дзяцей з вайсковай справай. 

У другой палове ХVІ ст. на Беларусі, пры ўдзеле спачатку пратэстантаў, а потым езуітаў, пачынае фарміравацца еўрапейская сістэма навучальных уста​ноў, што складаецца не толькі з сярэдніх школ, але і з вышэйшых навучальных устаноў. Пратэстанты і езуіты праяўляюць клопат пра фізічнае выхаванне вуч​няў: прымушаюць іх займаца гімнастыкай, гульнямі, арганізоўваюць прагулкі.

Паяўляюцца таксама і асветнікі, якія ствараюць працы, што ўтрымліва​юць веды па пэўных відах фізічнай культуры, і выкладаюць нават гісторыю справы. 

Адраджэнне дало выдатнага спецыяліста па верхавой яздзе і ўсім тым, што з ёю звязана. Гэта Крыштаф Мікалай Дарагастайскі (1562––1615), які ву​чыўся ў еўрапейскіх універсітэтах, нейкі час жыў у Італіі, там слухаў лекцыі ў Неапалі і прайшоў курс навучання верхавой яздзе ды конегадоўлі ў прыдвор​нага канюшага П.А. Фярары. Вярнуўшыся ў Беларусь, жыў у сваім маёнтку Мураваная Ашмянка (каля Ашмянаў), дзе і напісаў працу “Гіпіка, ці кніга аб конях”(1602). Кніга мела чатыры часткі. У першай выкладзена гісторыя вер​хавой язды, разгледжаны пароды коняў. У астатніх частках апісана методыка падрыхтоўкі каня да верхавой язды, абавязкі конюхаў, фізіялогія коней. Гэтая праца была надзвычай папулярная і на працягу ХVІІ––ХVІІІ стст. некалькі ра​зоў выдавалася ў Беларусі і Польшчы. 
Глава 7.  ФІЗІЧНАЯ  КУЛЬТУРА  НА  БЕЛАРУСІ
 Ў  XVII—XVIII  СТАГОДДЗЯХ

7.1.  Агульная  характарыстыка  перыяду

XVII—XVIII стст. — перыяд існавання Беларусі ў канфедэрацыі з Поль​шчай. Супольная краіна мае назву двух народаў Рэч Паспалітая. Працэс фарм​іравання беларускай народнасці працягваецца, але нацыянальна-культурнае развіццё беларусаў як цэласнага народа запавольваецца. Гэта вынік узмацнення працэсаў паланізацыі, а разам з тым адасаблення шляхты ад народа ў этнічных і культурных адносінах. Беларуская культура размяжоўваецца на культуру шля​хецкую і народную. 

 Сялянская фізічная культура развіваецца ў рэчышчы традыцыйнай. Га​радская фізічная культура захоўвае некаторыя элементы традыцыйнай, але ў ёй назапашваюцца пэўныя асаблівасці, якія да канца названага перыяду канчатко​ва вылучаюць яе з народнай фізічнай культуры.

Адбываюцца значныя змены ў вайскова-фізічнай падрыхтоўцы шляхты. Гэта звязана са стварэннем кадравых вайсковых фарміраванняў, асновай якіх з’яўляецца наёмная пяхота, што мае агнястрэльную зброю. Лінейная тактыка бою, вядзенне ружэйнага агню залпамі патрабавалі аднастайных рухаў і добрай страявой падрыхтоўкі, што спарадзіла адпаведныя змены ў фізічнай падрых​тоўцы войска. 

З гэтага пярыяду гісторыі нашай краіны пачынаецца распрацоўка педага​гічных асноў фізічнага выхавання дзяцей і моладзі ў тагачаснай сістэме вышэй​шай і сярэдняй адукацыі, якая сфарміруецца на Беларусі і ні ў чым не саступае заходнееўрапейскай.

Самабытнае развіццё беларускай фізічнай культуры па важнейшых яе на​прамках прыпыняецца ў выніку падзелу Рэчы Паспалітай і захопу Беларусі Ра​сійскай імперыяй.

7.2.  Фізічная  культура  шляхты

У ХVІІ—ХVІІІ стст. шляхта складае каля 10% насельніцтва Беларусі і за​стаецца асноўнай сацыяльнай групай, з якой фарміруецца войска Вялікага кня​ства Літоўскага. Служба ў войску, удзел у войнах — па-ранейшаму адзіны яе абавязак. Менавіта таму кожны шляхціц павінен мець пэўны ўзровень фізічнай і вайсковай падрыхтоўкі.

Кардынальныя змены, што адбываюцца ў вайсковай справе, робяць уп​лыў на ўсю фізічную культуру шляхты. Вялікая роля ў выхаванні шляхціца на​даецца валоданню зброяй, у першую чаргу шабляй, якая сімвалізуе прыналеж​насць да шляхецкага саслоўя ды шляхецкую вольнасць. 

Асноўная маса шляхты мела справу з “чорнай” — баявой шабляй. Навыкі валодання ёю прывіваліся яшчэ ў дзіцячых гульнях. Фехтавалі шляхціцы пам​ногу і даволі ўмела. Так, вышэйшым майстэрствам у гэты перыяд лічылася да​крануцца шабляй да шчакі праціўніка
. Узрастала роля фехтавання, а разам з тым і еўрапейскай фехтавальнай школы: у быце як асабістая зброя шляхціца ўсё шырэй выкарыстоўвалася шпага.

Стральба з лука захавалася ў побыце шляхты як забава, а лук –– як зброя для палявання, але галоўным стала валоданне агнястрэльнай зброяй — пістале​там, мушкетам, ружжом. Па сведчаннях сучаснікаў, і мужчыны, і жанчыны доб​ра валодалі агнястрэльнай зброяй: маглі стрэлам загасіць полымя свечкі, збіць у небе дробную птушку.

Па-ранейшаму верхавая язда заставалася першасным уменнем, а шляхец​кая кавалерыя — значнай часткай войска Беларусі.

З ХVІІ ст., з узмацненнем шляхецкай вольнасці, роля, статус, прыярытэт фізічных і вайсковых здольнасцяў шляхціца пачалі рэзка павышацца, адсоўва​ючы на другое месца інтэлектуальныя якасці. Шырока распаўсюдзіліся наезды* шляхціцаў на маёнткі адзін аднаго, бойкі на сейміках, сеймах, трыбуналах, што ў ХVІІІ ст. вылілася ў процістаянне даволі вялікіх шляхецкіх груповак. У гэты перыяд у асяроддзі шляхты ўсталяваўся культ фізічнай сілы. Па-ранейшаму значным элементам шляхецкай культуры з’яўляліся двубоі гонару, асабліва сярод вайскоўцаў. Калі не хапала аргументаў ці нельга было прыйсці да згоды, шляхціцы хапаліся за шаблі. 

Двубоі гонару, няглядзячы на перыядычныя забароны, лічыліся справай гонару, і адмова ад іх ставіла шляхціца па-за сваім класам. Нават беларускія магнаты не мелі маральнага права ўхіляцца ад двубою і часта выкарыстоўвалі яго пры вырашэнні бытавых пытанняў. У 1652 г. уся Беларусь агаворвала выні​кі двубою паміж магнатамі М. Пацам і Я. Сабескім за паненку Архоўскую. 

Агульнаеўрапейскую вядомасць як зацяты дуэлянт і ўмелы фехтаваль​шчык набыў Багуслаў Радзівіл (1620––1669). У час падарожжаў па Заходняй Еўропе ён шмат разоў выклікаў на двубой гонару мясцовых дваран. У 1647 г., будучы ў Францыі, Радзівіл як парушальнік каралеўскага ўказа аб забароне дуэляў трапіў у Бастылію. Яго вызвалілі паводле загаду французкай каралевы і кардынала Мазарыні 
.

У 1678 г. на Гродзенскім сойме было прынята рашэнне аб забароне дуэ​ляў, але і новы дзяржаўны ўказ не ліквідаваў іх. Двубоі і надалей актыўна выка​рыстоўваліся як справа гонару і з’яўляліся нормай у межах шляхецкай маралі.

У XVIII ст. у складзе войска Вялікага княства Літоўскага фарміруюцца часці наёмнай пяхоты з замежных вайскоўцаў: немцаў, галандцаў. Разам з імі на Беларусь будуць занесены элементы еўрапейцскай фізічнай культуры і вайско​вай падрыхтоўкі: хаджэнне строем, выкананне вайсковых прыёмаў у складзе строю, штыкавы бой, еўрапейская школа фехтавання на шпагах.

У побыце дваранства паяўляюцца еўрапейскія гульні з мячом, элементы гімнастычных практыкаванняў, з якімі маладыя шляхціцы знаёмяцца ў наву​чальных установах. Але, як і раней, першасную фізічную падрыхтоўку яны ат​рымоўваюць дома.

Нягледзячы на тое, што ў вайсковай і фізічнай падрыхтоўцы адбыліся значныя змены, а эпоха рыцарства канчаткова адышла ў нябыт, пры падрыхтоў​цы афіцэраў турнір як форма вайсковага спаборніцтва захоўваў пэўнае значэнне і заставаўся элементам шляхецкай ментальнасці. Нават у XVIII ст. у ваеннай акадэміі — вучэбнай установе, заснаванай у 1747 г. у Нясвіжы Міхалам Казімі​рам Радзівілам (1702––1762) паводле ўзору саксонскіх навучальных устаноў,–– у турнірах ўдзельнічалі кадэты, дзеці навакольнай беларускай шляхты. 

У гэты час даволі шырока захоўваўся вядомы звычай беларусаў “аддаваць дзетак на дзядзькаванне” ( у дом іншага чалавека), што спрыяла выпрацоўцы самастойнасці, а калі сям’я, у якую аддавалі на выхаванне, была незаможнай — яшчэ і фізічнай вынослівасці, непатрабавальнасці.

Паляванне па-ранейшаму заставалася асноўным заняткам шляхты ў мір​ны перыяд. Значныя фізічныя нагрузкі шляхціцы мелі ў час бясконцых баляў і імпрэз. Уменне танцаваць было для іх такім жа неабходным, як і валоданне зброяй.

Шляхецкая культура спараджала высокія крытэрыі яе ацэнкі, вымушала ўсебаковай падрыхтоўкі шляхціца, а значыць, спалучэння такіх маральных і ду​хоўных якасцяў, як смеласць, патрыятызм, мужнасць, валоданне шырокім спек​трам ведаў, навыкамі фізічнай падрыхтоўкі. 

Фізічнае выхаванне шляхты. Адна з галоўных мэт выхавання беларус​кага шляхціца — фарміраванне спецыфічнага менталітэту, звязанага з паняцця​мі шляхецкага гонару, вольнасці, самаахвярнасці, а таксама характэрнага ком​плексу паводзін, уменняў, навыкаў, сярод якіх значнае месца належала фізічнай і вайсковай падрыхтоўцы
. У выхаванні шляхціца ўхіл рабіўся на строгасць, дысцыплінаванасць, псіхалагічную ўстойлівасць, фізічную вынослівасць. Ко​дэксам шляхецтва акцэнтаваліся такія якасці, як прастата, сумленнасць, шчы​расць, смеласць, патрыятызм
. 

Выхаванне шляхціца ў тагачаснай сям’і было патрыярхальным. Менавіта бацьку, які пачынаў займацца дзіцем прыкладна з 7 гадоў, належала галоўная роля ў выхаванні шляхецкага менталітэту
. Шляхціцы імкнуліся выхоўваць сваіх сыноў дужымі, спрытнымі, смелымі, вучылі добра валодаць зброяй, таму і ў хатнім выхаванні фізічнай падрыхтоўцы надавалася вялікае значэнне.

Нараджэнне і ранні перыяд жыцця немаўляці суправаджаліся характэр​нымі дзеяннямі, што мелі ўтылітарна-фізіялагічную аснову. Адразу пасля на​раджэння дзіця апускалі ў цёплую ваду з рознымі зёлкамі. Такія абмыванні ра​білі некалькі дзён, павялічваючы колькасць штодзённых “працэдур”, і толькі пасля гэтага дзіця аддавалі маці або жанчыне, якая даглядала яго. Скуру прысы​палі тоўчаным алебастрам. Цікава, што ўжо пазней, акрамя цукру, хлеба, масла, дзіцяці давалі і піва. Немаўлят апраналі досыць цёпла: у літаратурных крыніцах загартоўванне ў раннім узросце амаль не ўзгадваецца 
.
Істотныя змены адбываліся ў жыцці дзіцяці з 5-7 гадоў: дома яго пачына​лі вучыць грамаце, асновам навучальных прадметаў, мэтанакіравана выхоўваць. Даволі рана хлопчыкі засвойвалі навыкі стральбы — спачатку з лука. Нават сы​ны такіх магнатаў, як Радзівілы, з дзяцінства далучаліся да фізічнай падрыхтоў​кі. Паводле ўспамінаў Міхала Казіміра Радзівіла (1702––1762), ужо ў 7 гадоў да яго ў якасці гувернёра прыставілі маёра-француза з беларускага войска, які му​штраваў хлапчука: “з пікаю, паляўнічым ружжом і харугвай навучаў” 
. Ва ўзросце 20 гадоў, апынуўшыся ў Германіі, Радзівіл адчуў недастатковае вало​данне шпагай і на працягу месяца браў урокі па фехтаванні ў каралеўскага фейхтмайстра.

Кароль Станіслаў Радзівіл (1734––1790), па прозвшчы — Пане каханку, вучыўся фехтаваць на кіях з прыслугай, скакаў на драўляным коніку і страляў з дзіцячай фузеі па падкідаемых у паветра яйках. Ён нават чытаць вучыўся, стра​ляючы па драўлянай табліцы, на якой настаўнік пісаў літары 
.

Яшчэ былі два віды актыўнай фізічнай дзейнасці, да якіх шляхціцы далу​чаліся рана, — гэта язда на кані і паляванне, на якое хадзілі разам з бацькам. 

Недахопамі шляхецкага выхавання, характэрнымі для тагачаснай еўра​пейскай сістэмы, з’яўляліся жорсткая сацыяльная прадвызначанасць і абумоў​ленасць, адсутнасць прызнання спецыфічнага дзіцячага свету. Дзіця разгляда​лася як непаўнацэнны дарослы. Разам з тым шляхецкія выхаваўчыя традыцыі даюць цікавы і плённы прыклад спалучэння добрых фізічных якасцяў са шля​хецкай вытанчанасцю, рыцарскай этыкай і культурнай эрудыцыяй.

7.3.  Фізічная  культура  гараджан

Гарады ў ХVІІ—ХVІІІ стст. мелі беларускае аблічча. Іх насельніцтва па​паўнялася сялянамі, таму ў побыце гараджан захоўваліся элементы традыцый​най фізічнай культуры беларускага сялянства. Да таго ж гараджане прытрым​ліваліся традыцыйнага народнага календара з яго цыклам абрадавых свят, у якіх захавалася шмат гульняў. Але найбольш значным элементам фізічнай культуры гараджан быў вайсковы, звязаны з абавязковым удзелам у абароне горада і нясеннем ахоўнай службы.

Усе гарады Беларусі, якія набылі магдэбургскае права, мелі сваё апалчэн​не. Адным з лепшых паводле арганізацыі і ўзроўню падрыхтоўкі з’яўлялася апалчэнне мяшчан Слуцка. У асобныя сотні былі аб’яднаны нават сацыяльна нядобранадзейныя элементы горада — “лёзныя людзі”. Напрыклад, у 1655 г. у апалчэнні налічвалася 1800 гараджан. Палкі дзяліліся на сотні і дзесяткі. Меўся свой камандны састаў у асобах палкоўніка, сотнікаў, падсотнікаў, дзесятнікаў, якіх прызначаў магістрат. Каля гарадскіх брам мяшчане неслі па чарзе варту і ўдзень, і ўначы.

 Усе апалчэнцы Слуцка абавязаны былі мець розную халодную і агня​стрэльную зброю: шаблі, бердышы, палашы, рагаціны, вілы, цапы, мушкеты, пісталеты. У час абароны горада ўладальнікі агнястрэльнай зброі стаялі поруч з тымі, у каго яе не было. Апошнія ў выпадку трывогі павінны былі прынесці на вал пяць камянёў памерам з кулак 
.

Са студзеня 1654 г. у горадзе дзейнічаў асобы статут, якім рэгуляваліся правілы паводзін узброенага мяшчанства ў час трывог і аблог: па першым за​гадзе патрабавалася мець дома напагатове зброю, порах і кулі. Па сігнале тры​вогі кожная сотня спешна займала прызначанае на гарадскім вале месца. 

Мяшчане Слуцка доўга хадзілі ўзброенымі нават у мірны час. Аднак пас​ля руска-польскай вайны была ўведзена забарона насіць зброю ў мірны час, асабліва агнястрэльную. Рэскрыптам 1661 г. князь Багуслаў Радзівіл прапанаваў захоўваць мушкеты, амуніцыю і баявыя прыпасы ў спецыяльным гарадскім цэйхгаўзе. Пры гэтым гарантавалася, што зброя мяшчан не будзе выкарыстоў​вацца на патрэбы гарнізона замка.

Гарадскія рамеснікі былі арганізаваны ў цэхі*. Цэхавы сцяг, барабаны, зброя разам з прывілеямі (дакуменамі) цэха захоўваліся ў цэ​хавым доме, вы​зваленым ад падаткаў. Цэхавыя ваенныя арганізацыі слуцкіх рамеснікаў доўгі час уключаліся ў склад соцень, і толькі ў сярэдзіне ХVШ ст. яны вылучыліся з соценных арганізацый 
. 

Статутамі рамесных цэхаў таксама забаранялася паяўляцца са зброяй на цэхавых сходах. Гэта значылася ў статуце слуцкага цэха кушняроў, датаванага 1661 г., і ў статутах цэхаў панчошнікаў, рымараў, сядзельнікаў, саф’яннікаў, слесараў, кавалёў, ткачоў ды інш., прынятых у 1664 г. 

Гарадскім уладам Слуцка Радзівіл прадпісаў рэгулярна праводзіць ваен​ныя вучэнні, парады, заняткі па стральбе, для чаго вызначалася асобнае месца і час
. Важнай формай захавання ваеннай дысцыпліны ў мірны перыяд з’яўлялі​ся попісы* членаў гарадскога апалчэння. На плошчы перад Новым замкам муж​чынская палова насельніцтва павінна была пастроіцца па палках, сотнях і дзе​сятках, прычым быць са спраўнай зброяй і неабходнай амуніцыяй. Уладальнікі няспраўнай зброі, згодна са Статутам 1621 г., плацілі штраф у чатыры капы грошаў. Попісы ў Слуцку праводзіліся ў снежні на працягу трох дзён у прысут​насці старасты, каменданта замка і войта. У ваенны час на попіс з’яўляліся не толькі мясцовыя жыхары, але і прыезджыя людзі са сваімі слугамі незалежна ад іх падданства, нацыі і веры
.

З 1621 г. да сярэдзіны XVII ст. у складзе гарадскога апалчэння меўся ат​рад кавалерыі з заможных гараджан — купцоў, цэхмайстраў і сотнікаў.

Генеральныя попісы звычайна завяршаліся стралковымі спаборніцтвамі. Трое лепшых стралкоў у якасці ўзнагароды на год вызваляліся ад чыншу і ўсіх гарадскіх павіннасцяў, акрамя абароннай. Праводзіліся таксама штомесячныя спаборніцтвы па стральбе для ўсіх жадаючых. Узнагародамі за перамогу былі: для заняўшага першая месца — мушкет, другое — шабля, трэцяе — дзіда. 

Акрамя гарадскога апалчэння, у Слуцку меліся атрады так званых гарад​скіх выбранцаў. Яны фарміраваліся з мяшчан, якія неслі пастаянную вайсковую службу, але не пакідалі сваіх заняткаў рамяством альбо гандлем. З выбранцамі праводзілі рэгулярныя заняткі пад кіраўніцтвам прафесійнага вайскоўца
.

Пра ўзровень фізічна-вайсковай падрыхтоўкі мужчынскай часткі насель​ніцтва беларускіх гарадоў сведчыць гісторыя: слуцкія мяшчане вытрымалі шэ​раг асад татараў, змаглі адбіць іх і горада не аддалі. Насельніцтва Магілёва мела агнястрэльную і халодную зброю, артылерыю і ўяўляла сабой значную вайско​вую сілу. Так, у 1654 г. гетман* Вялікага княства Літоўскага Радзівіл са сваёй арміяй не быў упушчаны ў горад. У 1661 г. магілёўскія мяшчане, абураныя па​водзінамі расійскіх заваёўнікаў, узнялі паўстанне і за адзін дзень знішчылі 
7 тыс. вайскоўцаў расійскага гарнізона, якім свядома адкрылі вароты горада некалькімі гадамі раней.

Азнаёміцца з элементамі еўрапейскай фізічнай культуры пэўная частка гараджан мела магчымасць у перыяд навучання ў школах, якія ў асноўным раз​мяшчаліся ў гарадах і мястэчках, а таксама ў час правядзення святочных цыры​моній. Адной з форм афіцыйнай святочнай цырымоні былі парады гарадскога апалчэння і стралковыя спаборніцтвы, да якіх гараджане рыхтаваліся загадзя. Як і ў Заходняй Еўропе, дзея адбывалася на “май” і супадала з народным абра​даваым святам беларусаў (трэці дзень сёмухі).

Паводле віцебскіх цэхавых статутаў, рамеснікі цэхаў таксама абавязваліся мець зброю ды іншыя рэчы дзеля патрэбы дзяржавы і ў поўным складзе з’яў​ляцца на штогадовыя “вайсковыя попісы са стрэльбамі”. На жаль, апісанняў урачыстасцяў, што адбываліся ў Віцебску, няма, але іх рэканструкцыя магчы​мая на аснове дэталёва распрацаванага цырыманіялу “Статута стрэльбаў” у га​радах, якія належалі Радзівілам (Слуцк — 1621г., Нясвіж — 1735 г.) 
. Захава​ліся апісанні аналагічных цырымоній, якія адбываліся ў Вільні і Полацку.

Практыкаванні ў стральбе ў многіх гарадах Беларусі мелі масавы харак​тар, як і ў Нясвіжы, дзе, згодна з загадам 1735 г., усё насельніцтва горада на ча​ле з князем і князёўнай удзельнічала ў спаборніцтвах па стральбе. 

Асобныя гарады Беларусі мелі казацкія войскі. Напрыклад, своеасаблі​вую катэгорыю ваеннаслужывага насельніцтва Себежа складалі казакі. Але мес​ца і роля беларускага казацтва ў гісторыі нашай краіны нязначныя.

Сфарміравалася ў гарадах і невялікая праслойка людзей, для якіх фізічная культура стала прафесійнай справай. Гэта цыркачы: канатаходцы, жанглёры, акрабаты, што выступалі на гарадскіх плошчах, вандравалі па краіне ў пошуку сродкаў існавання.

Фізічнае выхаванне маладых гараджан з’яўлялася справай сям’і, было звязана як з рамяством бацькоў, так і з неабходнасцю пры наследаванні маё​масці замяніць бацьку ў апалчэнні. Менавіта таму моладзь імкнулася авалодаць элементамі вайсковай падрыхтоўкі, чаму садзейнічалі нават магнаты. Напры​клад, з 60-х гадоў XVII ст. па распараджэнні Б. Радзівіла мяшчанам і гарадской моладзі дазвалялася з пачатку лета кожную нядзелю і па святах пасля абеду страляць у цэль. Больш таго, порах для гэтых мэт прадаваўся танней. 

Падчас традыцыйных беларускіх святаў гарадская моладзь мела магчы​масць засвойваць элементы народнай фізічнай культуры: гульні, танцы, прак​тыкаванні, звязаныя з рытуаламі. У побыце гараджан дадзенага перыяду паяві​ліся таксама гульні з мячом. 
7.4.  Традыцыйная  фізічная  культура  сялян

У ХVІІ—ХVІІІ стcт. традыцыйная фізічная культура беларусаў працягвае сваё існаванне ў асяроддзі сялян, для якіх шляхецкія практыкаванні ў фехтаван​ні, гульні з мячом з’яўляюцца недасягальнымі. Але захоўваюцца народныя пры​ёмы фехтавання з выкарыстаннем кіёў і прылад працы: цэпа, касы. У быце ся​лян застаецца лук.

У традыцыйнай фізічнай культуры сялянства, найперш у гульнях, знахо​дзіць адлюстраванне гісторыя беларускага народа. У дадзены перыяд паяўля​юцца гульні, якія сваімі назвамі адлюстроўваюць значныя гістарычныя падзеі: “Расейцы і ляхі”, “У казакоў”, “Прыгон”, “У эканома”, “Кароль”. 

Шэраг вытворчых заняткаў сялян, якія існавалі ў гэты час, патрабавалі значнай фізічнай падрыхтоўкі: гэта паляванне, сплаў лесу, суднаходства, ка​вальства, бортніцтва.

Асноўная маса беларускага сялянства была запрыгонена. Але сярод яго меліся невялікія групы, што займалі асобае месца. Гэта былі вольныя і напаў​вольныя сяляне-слугі, якія выконвалі ваенныя ды іншыя павіннасці, што па​трабавала спецыяльных навыкаў і не ў апошнюю чаргу — фізічных. Да іх адно​сіліся лясныя слугі, асочнікі і стральцы, якія жылі ў лясніцтвах і сачылі за па​радкам у лесе ды выконвалі функцыі егераў, а таксама гайдукі, што неслі ахоў​ную службу.

Яшчэ напрыканцы ХVІ ст., калі ў беларускім войску пачалі фарміравацца атрады пяхоты, у першую чаргу наймаліся служыць сяляне, якія называліся вы​бранцамі. Выбранецкія атрады праіснавалі да 1649 г. Як вайскова-служывае на​сельніцтва выбранцы пазней захоўваліся толькі ва ўладаннях князёў Радзівілаў і пражывалі ў некалькіх вёсках пад Слуцкам. Гэтыя групы сялян праводзілі прафесійна-прыкладную падрыхтоўку, як фізічную, так і вайсковую. Слуцкія выбранцы неслі службу з 20 -да 50-гадовага ўзросту, зброю і абмундзіраванне набывалі за свой кошт.

У традыцыйнай сістэме выхавання па-ранейшаму захоўвалася ўсё леп​шае, што было напрацавана ў папярэднія стагоддзі. Асноўны акцэнт рабіўся на працоўнае выхаванне і гульню. Нават магнаты, ацэньваючы якасць выхавання ў сялянскіх сем’ях і падрыхтоўку моладзі да самастойнага жыцця, нярэдка адда​валі сваіх дзяцей на нейкі час у сялянскія сем’і. 

7.5.  Фарміраванне  педагагічных  асноў
фізічнага  выхавання

На Беларусі ў ХVІІ—ХVІІІ стст. сфарміравалася сістэма адукацыі, якая ні ў чым не саступала заходнееўрапейскай. Адначасова працавалі школы розных канфесій і вышэйшыя навучальныя ўстановы езуітаў. Менавіта ў гэты перыяд фізічнае выхаванне атрымала педагагічнае абгрунтаванне. З усіх навучальных устаноў Беларусі толькі школы праваслаўных брацтваў амаль не ўдзялялі ўвагі фізічнаму выхаванню сваіх навучэнцаў.

Вялікую значнасць надавалі фізічнаму выхаванню пратэстанты. У Стату​це Слуцкага пратэстанцкага ліцэя, які быў распрацаваны ў 1621 г., меліся пала​жэнні адносна фізічнага выхавання навучэнцаў. Вось галоўныя з іх:

– перапынак у школе прызначаецца для размінкі цела;

– гульні, як і сон ды адпачынак, трэба выкарыстоўваць умерана;

– цела нельга гартаваць без розума, а розум — без цела, таму паміж імі павінна быць раўнавага. 

 На адпачынак і гульні адводзіліся гадзіны ў сераду і суботу пасля абеду, а таксама ў дні святаў і канікул. І адносна гэтага даваліся метадычныя парады:

– арганізоўваць гульні захапляльныя і павучальныя: пападанне ў цэль на рысталішчах (пляцоўка для гімнастычных, конных ды іншых спаборніцтваў), скачкі, пабудову крэпасці, рабіць пастраенне войска, а таксама прызначаць сотнікаў, размяркоўваць удзельнікаў па ўзводах;

– выводзіць навучэнцаў на прыроду за горад;

– вучыць валодаць усялякай зброяй 
. 

У гэтым жа XVII стагоддзі Епіфаній Славінецкі (? - 1657), наш зямляк з Пінска, які ў 1649 г. быў запрошаны на працу ў Расію, напісаў там і выдаў кнігу пад назвай «Грамадзянства звычаяў дзіцячых». У ёй аўтар выказаў думкі пра неабходнасць фізічнага выхавання дзяцей гульнёвымі сродкамі. Па яго мерка​ванні, рухомыя гульні з’яўляюцца не толькі забавай, але і сродакам умацавання здароўя. Епіфаній Славінецкі падзяляў гульні на карысныя і некарысныя. Да першых адносіў хаду, бег, скачкі, гульні з мячом; да другіх — кулачныя бойкі, плаванне, азартныя гульні.

Школы і калегіумы езуітаў фізічнаму выхаванню моладзі надавалі вялі​кую ўвагу. У навучальных установах былі абавязковымі прагулкі на прыроду, гульні з мячом, гімнастычныя практыкаванні; вучыліся тут верхавой яздзе і фехтаванню. Больш таго, у шэрагу навучальных устаноў дзецям шляхты даз​валялася мець пры сабе зброю — шаблю.

 Заняткі ў езуіцкіх навучальных установах доўжыліся па 8-10 гадзін, і ў вольны час вучні ахвотна аддаваліся звыклым для свайго ўзросту гульням і свавольствам. Яны біліся на шаблях, а ў тых школах, дзе не дазвалялі насіць зброю, біліся на пальцатах (кіях), што было менш небеспечна, чым бойкі шаблямі. 

Для падтрымання здароўя і добрага фізічнага стану моладзі практыкава​ліся звычайныя для ХVІІ ст. лазні з парам і частае зімовае купанне, а таксама катанне на каньках і санках 
.

З XVII ст. у школах і гімназіях Беларусі пачалі выкарыстоўваць пешыя прагулкі на прыроду. Гэта найпрасцейшая форма вандровак, якую зараз назы​ваюць экскурсіяй, што з’яўляецца элементам турызму. Такі падыход да фізіч​нага выхавання вучняў у большай ці меншай ступені здзяйснялі ўсе каталіцкія школы.

У першай палове ХVІІІ ст. значныя зрухі ў фізічным выхаванні адбыліся ў школах ордэна піяраў. Гэта звязана з дзейнасцю польскага асветніка і педаго​га С. Канарскага, які з’яўляўся членам названага ордэна. Канарскі прыняў ак​тыўны ўдзел ва ўдасканальванні навучальнага працэсу піярскіх школ, распра​цаваў для іх многія палажэнні. Паводле яго прапаноў фізічнаму выхаванню на​давалася вялікая ўвага: яно стала абавязковым і было ўведзена ў навучальныя планы і расклады.

Кожны дзень пасля абеду адводзіўся час (2 гадзіны) для падрыхтоўкі да лекцый або заняткаў танцамі. Днямі для адпачынку і заняткаў фізічнай культу​рай былі аўторак і чацвер. Другая палова адзначаных дзён адводзілася на фізіч​ныя практыкаванні, танцы, фехтаванне. З мая і да канца ліпеня з 6.00 да 7.00 вучні засвойвалі навыкі верхавой язды. У нядзелі і святочныя дні, калі дазва​ляла надвор’е, яны разам з настаўнікам ішлі на прагулку за горад 
.
Напрыканцы XVIII ст. у сістэме адукацыі Беларусі адбыліся радыкальныя змены. Гэта звязана з рэформай школы, якая распачалася ў 1773 г. адначасова ў Польшчы і на Беларусі. Была створана Камісія па адукацыі народа, дзеянне якой распаўсюджвалася на заходнюю і цэнтральную часткі Беларусі. Змены да​тычыліся не толькі зместу навучання, але і выхавання ў цэлым. 

Пашырэнне фізічнага выхавання і ўвядзенне яго як абавязковай дысцып​ліны ў вучэбны працэс — адна з радыкальных частак рэформы. У Статуце, рас​працаваным для школ Беларусі і Польшчы, меліся два раздзелы, прысвечаныя гэтай праблеме. У раздзеле 21 вызначаліся агульныя моманты адпачынку, пра​гулак, вольнага часу і напаўнення яго зместам; у раздзел 25, пад назвай “Фізіч​ная адукацыя”, разглядаліся формы і сродкі фізічнага выхавання вучняў
.

Камісія народнай адукацыі запазычыла ў піяраў арганізацыю фізічнага выхавання і зрабіла яго абавязковым для ўсіх вучняў. З мэтай развіць у моладзі сілу, спрыт, моц, рыцарскі дух лічыліся абавязковымі навучанне верхавой яз​дзе, гульні ў мяч, кіданне камянёў у ваду, бег навыперадкі, вайсковыя практы​каванні. Дадаткова Камісіяй рэкамендавалася ўводзіць фізічныя практыкаванні вайсковай падрых​тоўкі. Выконваючы гэтае палажэнне, рэктары многіх школ бралі на працу падафіцэраў, што праводзілі адпаведныя заняткі
. 

Увага, якую Камісія ўдзяляла фізічнаму выхаванню, і настойлівае ўкара​ненне яго ў школы — гэта ў першую чаргу заслуга і ўплыў знакамітага беларус​кага навукоўца, члена Камісіі К. Нарбута (1738––1807). Будучы членам ордэна піяраў, ён добра ведаў вопыт і вынікі выкарыстання фізічнай культуры ў піяр​скіх школах. Як адзін з распрацоўшчыкаў Статута, Нарбут замацаваў у ім такі важны артыкул: “…выхоўваць у дзяцей інтарэс да працы, пераадольвання цяж​касцяў, загартоўвання ў сувязі са зменамі надвор’я. Для гэтага неабходна час​цей праводзіць гульні на адкрытых пляцоўках, рабіць практыкаванні па ўмаца​ванні здароўя, выконваць пэўную працу.”

 На жаль, праца Камісіі народнай адукацыі не была завершана: падзел Рэ​чы Паспалітай прывёў да скасавання дзяржаўнасці як Беларусі, так і Польшчы.

Глава 8.  ФІЗІЧНАЯ  КУЛЬТУРА  БЕЛАРУСІ
Ў  КАНЦА  XVIII — ПАЧАТКУ  XX  СТАГОДДЗЯ

8.1.  Агульная  характарыстыка  перыяду

З канца XVIII да пачатку XX ст. Беларусь знаходзіцца ў складзе Расійскай імперыі. Адбываюцца працэсы фарміравання нацыі.Адмена прыгоннага права і правядзенне буржуазных рэформ спрыяюць далейшаму развіццю беларускага грамадства. Развіццё капіталізму спараджае значныя змяненні ў грамадскім ла​дзе, культуры. Сацыяльна-эканамічныя і культурныя змены робяць уздзеянне і на сферу фізічнай культуры: з аднаго боку, павышаецца цікавасць да фізічных практыкаванняў, з другога — значна пагаршаюцца ўмовы для фізічнага развіц​ця большай часткі насельніцтва.

Ва ўмовах капіталістычных адносін існуе пэўная зацікаўленасць у фізіч​ным развіцці народных мас: маецца на ўвазе павышэнне якасці рабочай сілы. Са станаўленнем машыннай вытворчасці, урбанізацыяй узрастае роля фізічнай культуры ў жыцці грамадства і ствараюцца ўмовы для вылучэння яе на пачатку ХХ ст. у самастойную галіну чалавечай і грамадскай дзейнасці.
У асяроддзі беларускага дваранства паступова знікаюць традыцыі фізіч​най культуры, звязаныя з вайсковай службай, а іх замяняюць элементы еўра​пейскай фізічнай культуры –– гімнастыка і спорт. Індустрыялізацыя і ўрбаніза​цыя, значныя дэмаграфічныя змены, якія адбываюцца з гарадскім насельніц​твам, спараджаюць змяненне характару фізічнай культуры гараджан. Трады​цыйная фізічная культура беларусаў захоўваецца толькі ў асяроддзі сялянства.

У другой палове XIX ст. пачынаецца працэс фарміравання фізічнай куль​туры на базе навуковых распрацовак фізіёлагаў, медыкаў і псіхолагаў. Найболь​шы ўклад унеслі вядомыя расійскія навукоўцы П. Лесгафт і Е. Пакроўскі. Рас​працоўкі рускіх навукоўцаў знайшлі прымяненне і на Беларусі. 

Напрыканцы ХІХ ст. на Беларусі паяўляюцца спецыялісты па фізічнай культуры і фарміруецца такі напрамак, як спорт. У гэты час спорт робіць яшчэ нязначны ўплыў на культуру грамадства. Колькасць людзей, якія займаюцца ім, складае 0,015% ад агульнага ліку насельніцтва Беларусі
.

8.2.  Фізічная  культура  дваранства

Пасля далучэння Беларусі да Расійскай імперыі беларуская шляхта толькі часткова была залічана ў склад дваранства. Частка шляхты, якая атрымала пра​вы расійскага дваранства, засталася прывілеяваным і служывым класам, а тая, што была пазбаўлена дваранскага звання, пераводзілася ў разрад вольных сялян або мяшчан.

Беларускія дваране захоўвалі свае лепшыя традыцыі — быць мужнымі, шчырымі, адукаванымі. Дваранскі гонар заставаўся іх галоўным набыткам. Ад​стойваючы сваю годнасць, дваранін нават мог свядома аказаць супраціўленне ўладам. Так зрабіў беларускі дваранін Астроўскі, падзеі з жыцця якога ляглі ў аснову аповесці А.С. Пушкіна “Дуброўскі”. 

Расійскія ўлады прыцягвалі беларускіх дваран да службы ў войску. Тра​дыцыі добрага валодання зброяй працягвалі існаваць у асяроддзі беларускага дваранства, да таго ж мода на дуэлі патрабавала ўмення фехтаваць і страляць з пісталетаў. 

У быце дваранства па-ранейшаму мелі месца такія элементы фізічнай культуры, як фехтаванне, стральба з лука і ружжа, паляванне пешае і коннае, верхавая язда. Для навучання фехтаванню і верхавой яздзе беларускія дваране запрашалі да сябе спецыялістаў з Еўропы — фейхтмайстраў і бярэйтараў. Два​ранкі навучаліся толькі танцам і верхавой яздзе. Неабходнасць добра валодаць прыёмамі верхавой язды і кіравання коньмі, запрэжанымі ў экіпажы, дыктава​лася яшчэ і тым, што беларускія дваране, у большасці сваёй землеўладальнікі, жылі ў сваіх маёнтках.

Двубой, гатоўнасць рызыкаваць жыццём патрабавалі ад двараніна мужна​сці. Публічная знявага заўсёды правакавала дуэль. Пагроза смяротнага двубою пастаянна прысутнічала ў жыцці шляхты і надзвычай узвышала кошт слова. Ду​эль як спосаб абароны гонару сцвярджала функцыю роўнасці паміж дваранамі.

Паводле ўспамінаў беларуса з Уздзеншчыны Фадзея Булгарына, напры​канцы XVIII ст. на Беларусі і ва ўсёй Рэчы Паспалітай "была нейкая зухава​тасць, ад якой ніхто не адважваўся ўхіляцца. Пабіцца на шаблях значыла амаль тое ж, што чокнуцца келіхамі. Кожны мужчына (шляхціц) павінен быў з’яўляц​ца ўмелым вершнікам і стралком з ружжа і пісталета. Яшчэ на пачатку XIX ст. двубоі гонару былі ў модзе. Страляліся надзвычай рэдка, але секліся за ўсяля​кую дробязь. А пасля такіх дуэляў звычайна наставала міравая, потым баляван​не і сяброўства”. 

За ўдзел у двубоі афіцэраў аддавалі пад суд і каралі, аднак за адмову пры​няць вызаў ім прапаноўвалі падаць у адстаўку.

Вядомым дуэлянтам і фехтавальшчыкам канца XVIII –– пачатку XIX ст. быў шляхціц з Брэстчыны Якуб Багуслаўскі. Існуе перакананне, што ён удзель​нічаў больш як у паўсотні двубоях, 15 з якіх былі са смяротным зыходам для праціўніка
.

Удзел беларусаў на баку як Расіі, так і Францыі ў вайне 1812 г., шляхец-кім паўстанні 1831 г., паўстанні пад кіраўніцтвам Кастуся Каліноўскага — па​дзеі, якія сведчаць пра тое, што беларускае дваранства з’яўлялася часткай на​сельніцтва, якое было спрактыкавана ў вайсковых справах, мела належную фі​зічна-вайсковую падрыхтоўку.

З другой паловы ХІХ ст. сярод дваран распаўсюдзілася мода на заняткі спортам. Найбольш папулярнымі сталі скачкі і гульня ў тэніс. Пачалі ўзнікаць дваранскія, афіцэрскія клубы, якія былі прывілеяванымі і, па сутнасці, закрыты​мі ўстановамі, дзе дваране бавілі час, займаючыся тэнісам, фехтаваннем, катан​нем на веласіпедах, конным спортам, паляваннем, танцамі. Дваранскія клубы меліся ва ўсіх губернскіх гарадах і ў некаторых павятовых. Распаўсюджаным відам адпачынку было свецкае гулянне, якое адбывалася пры добрым надвор’і ў форме прагулак у парку ці садзе.

Фізічнае выхаванне дваранскіх дзяцей найперш здзяйснялася дома: гэта авалодванне навыкамі гігіены, навучанне з мэтай падрыхтаваць да паступлення ў гімназію. Дзень быў дакладна распісаны, у час перапынкаў паміж заняткамі разумовай працай праводзіліся ўрокі фехтавання, танцаў, а таксама прагулкі на свежым паветры, гульні. 

Мужнасць і вынослівасць, якія патрабаваліся ад двараніна, былі амаль не​магчымыя без адпаведнай фізічнай моцы і спрыту. Менавіта таму, выхоўваючы дзяцей фізічнымі практыкаваннямі і нагрузкамі, мелася на мэце не толькі ўма​цаваць іх здароўе, але і спрыяць фарміраванню асобы.

Актыўная фізічная загартоўка дзяцей дыктавалася ўмовамі жыцця — вай​сковай службай, двубоямі. Добрая фізічная падрыхтоўка патрабавала навыкаў і ў такіх агульнапрынятых дваранскія забавах, як паляванне і верхавая язда. Хлапчукі 10–12 гадоў павінны былі ездзіць вярхом на кані нараўне з дарослымі. Нават маладыя дваранкі ганарыліся сваім уменнем добра ездзіць вярхом.

Каб спраўна адыгрываць сваю ролю — трымацца вольна, упэўнена, ня​змушана — свецкаму чалавеку трэба было добра валодаць сваім целам. Тут вя​лікае значэнне мелі танцы, якім навучалі ўсіх без выключэння дваранскіх дзя​цей. Балы, свецкія рауты з’яўляліся неад’емнай часткай дваранскага быту, і та​му, хто не ўмеў танцаваць, не было чаго рабіць там.

Тагачасныя танцы былі складаныя, патрабавалі добрай харэаграфічнай падрыхтоўкі, таму навучанне ім пачыналася рана (з 5-6 гадоў), прычым патра​бавальнымі настаўнікамі. Фізічныя нагрузкі падчас заняткаў былі значныя, та​му Л.Пяроўскі, складальнік “Правил для благородных общественных танцев …” (1825 ), папярэджваў : “Настаўнік павінен звяртаць увагу на тое, каб вучні ад моцнага напружання не пашкодзілі здароўе”. Для дзяцей дваран ладзіліся спецыяльныя танцавальныя вечары, і да першага балю дзяўчынкі ўжо ўмелі добра танцаваць. 

Далейшае выхаванне адбывалася ў прывілеяваных навучальных устано​вах: гімназіях, ліцэях, кадэцкіх карпусах, у якіх дваранская моладзь атрымоўва​ла дадатковае фізічнае выхаванне адпаведна тым патрабаванням, што ставіліся перад гэтымі навучальнымі ўстановамі. Адзначым, што на працягу ХІХ і на па​чатку ХХ ст. былі перыяды, калі фізічнае выхаванне ў навучальных установах было пастаўлена горш, чым у хатніх умовах.

8.3.  Фізічная  культура  гараджан

 У перыяд з канца ХУІІІ –– пачатку ХХ ст. фізічная культура гараджан зведала значныя змены, што стала вынікам шэрагу працэсаў, якія адбыліся пас​ля далучэння Беларусі да Расіі. Гэта наступныя:

1. Забарона гарадам валодаць магдэбургскім правам, таму што ў Расійс​кай імперыі яго ніколі не было. У выніку гараджане былі вызвалены ад абавяз​каў абараняць горад, ахоўваць яго і разам з тым праходзіць спецыяльную вай​скова-фізічную падрыхтоўку.

2. Амаль поўнае перасяленне ў гарады яўрэяў з вёсак і мястэчкаў, а потым наплыў у іх рускага чыноўніцтва. У выніку гэтага ўжо ў першай палове ХІХ ст. рэзка змяніўся этнічны склад гарадскога насельніцтва і яго культурнае абліч​ча
. Першы Усерасійскі перапіс 1897 г. паказаў, што гараджане ў пераважнай большасці былі іншаэтнічным насельніцтвам. Паводле даных перапісу, у сярэд​нім больш як палову гарадскіх жыхароў складалі рускія, яўрэі, палякі ды прад​стаўнікі іншых нацыянальнасцяў. Для кожнага класа, саслоўя, этнічнай групы беларускага горада былі характэрны пэўныя формы грамадскага быту, розная ступень удзелу ў ім і розныя мэты дзейнасці. Гэта спараджала змяненне трады​цыйнай гарадской культуры беларускіх гарадоў, якая сфарміравалася за мінулыя стагоддзі. 

3. У канцы XVIII –– першай палове XIX ст. паступова зніклі сярэдневяко​выя формы гарадскога грамадскага быту і культуры, сацыяльныя мадэлі паво​дзін і правядзення вольнага часу, характэрныя для эпохі капіталізму.

У асяроддзі беларускага мяшчанства, пераважная частка якога займалася сельскагаспадарчай вытворчасцю, яшчэ захоўваліся традыцыйныя каляндарныя абрады і звязаныя з імі гульні, дзеянні, але ў цэлым яго грамадскі і хатні быт ужо моцна адрозніваўся ад сялянскага.

 Моладзь ладзіла гульні, што адносіліся да разраду вулічных: лапту, га​радкі ды інш., якія шырока бытавалі ў асяроддзі дробных мяшчан 
.

Хлопцы і дзяўчаты з заможных сем’яў удзелу ў гэтым не прымалі, аднак у сваіх дварах яны гулялі ў даганялкі, лапту, гайдаліся на арэлях.

Зімой гараджане, у асноўным прадстаўнікі сярэдніх колаў, маладыя рабо​чыя, ахвотна наведвалі каткі, куды хадзілі кампаніям. Летам найбольш распаў​сюджанай формай баўлення вольнага часу былі прагулкі ў парках і скверах, ма​савыя гулянні на ўзбярэжжах рэк, галоўных вуліцах, а таксама ў прыгарадных гаях. Гарадская бедната ў выхадныя дні збіралася ў карчме, каб выпіць і патан​цаваць.

У ХІХ ст. у гарадах Беларусі пачаў фарміравацца рабочы клас. Яшчэ ў 
70-я гг. працоўныя бавілі вольны час, арганізоўваючы традыцыйныя прагулкі ў лес. Напрыканцы стагоддзя гэта традыцыя трансфармавалася ў маёўкі, на якія ездзілі на рамізніках, плылі на лодках, хадзілі пешшу.

У выхадныя і святочныя дні рабочыя наведвалі тракціры, што выконвалі ролю своеасаблівых клубаў. Тут яны слухалі музыку, чыталі газеты, ладзілі партыі гульні ў більярд. Любімай формай бавіць вольны час з’яўляліся таксама прагулкі ў парках і скверах.

Сярод рабочай моладзі распаўсюджанай формай адпачынку былі веча​рынкі. Моладзь наймала памяшканне, музыкаў, танцавала. Хто меў магчы​масць, наведваў платныя танцкласы 
.

Адзначым, што гарадскія рабочыя зрэдку святкавалі паводле народнай традыцыі. Напрыклад, у Магілёве яшчэ на пачатку ХХ ст. здзяйснялі народны абрад –– ахвярапрынашэнне тура
.

Напрыканцы XІX ст. маладыя гараджане захапіліся веласпортам. Так, у гарадскіх садах Мінска, Магілёва, Віцебска былі абсталяваны земляныя трэкі, ці пляцоўкі для катання на веласіпедах і арганізаваны пракат веласіпедаў. На пачатку ХХ ст. моладзь пачала цікавіцца футболам, ствараць афіцыйна дазво​леныя аматарскія і “дзікія”, без адпаведнай рэгістрацыі ў паліцыі, футбольныя каманды.

8.4.  Традыцыйная  фізічная  культура  сялянства

Выхаванне новага пакалення сялянскай моладзі ў ХІХ — пачатку ХХ ст. у поўнай меры з’яўлялася справай сялянскай сям’і. Ад якасцяў, якія набывала асоба, залежалі не толькі ўзаемаадносіны паміж членамі сям’і, але і яе дабра​быт. У ХІХ ст. сялянская праца ў цэлым трымалася на фізічнай сіле чалавека. «Абы здароўе, а работа будзе», — казалі сяляне.

Знакаміты беларускі этнограф А. Багдановіч у працы “Педагагічныя пог​ляды беларускага народа” так сфармуляваў галоўны прынцып сялянскай педа​гогікі: “Усе павінны працаваць — вось асноўнае палажэнне ў сялянскіх погля​дах на працу”
. Менавіта таму фізічнае выхаванне дзяцей было цесна звязана з працоўным, але падпарадкоўвалася прынцыпу прыроднай мэтазгоднасці. 

“З пестуна нічога не будзе” — так лічылі сяляне і пачыналі фізічнае выха​ванне сваіх дзяцей ледзь не з першых дзён нараджэння. Яно было ўключана ў сістэму традыцыйных звычаяў і абрадаў. У межах тагачаснай светапогляднай сістэмы сялянства сваё месца ў выхаванні знаходзілі і элемены магіі: замовы, абярэгі, якія, на думку бацькоў, павінны былі аберагаць здароўе дзіцяці. 

Ужо з малых гадоў дзяцей прывучалі да лазні з парам і венікам, якая не толькі выконвала гігіенічную функцыю, але і была сродкам загартоўкі, масажу ды аздараўлення
. Лазня як элемент фізічнай культуры добра ўсведамлялася беларускім сялянствам, што знайшло адлюстраванне ў народнай мудрасці: “У лазню хадзіць — здаровым быць”.

Фізічнае выхаванне было цесна звязана з рэальнай працай. Дзяцей уклю​чалі ў практычную дзейнасць паступова, з улікам узросту, полу, фізічнага ста​ну. Ужо 6-8-гадовыя хлопчыкі і дзяўчынкі даглядалі і пасвілі дробную жывёлу: гусей, качак. Перыяд з 8 да 14 гадоў лічыўся пастухоўскім. Хлопчыкі пасвілі свіней, авечак, коней. Дзяўчынкі дапамагалі маці па хатніх справах, вучыліся ткаць, прасці, даглядаць жывёлу, гатаваць ежу. З 14 гадоў хлопцы, ужо прыдат​ныя да лягчэйшых работ (вазіць снапы, сена ды інш.), пераходзілі ў непасрэд​нае падпарадкаванне бацькі. 18-19-гадовыя юнакі лічыліся дарослымі і павінны былі выконваць па гаспадарцы ўсю мужчынскую працу. 

 Цяжкая сялянская праца, з аднаго боку, патрабавала значных намаган​няў, з другога — гартавала і развівала такія якасці, як цярплівасць, цягавітасць, моц. Навукоўцы-этнографы ХІХ ст. адзначалі незвычайную працавітасць бела​рускага селяніна.

Дадатковым сродкам фізічнага выхавання, акрамя працоўнага, былі гуль​ні. Яны мелі месца на працягу ўсяго жыцця селяніна. Гульні станавіліся свое​асаблівай школай, якая дапамагала авалодваць мараллю і нормамі паводзін, зна​ёміла з традыцыямі народа. Рухомыя гульні развівалі спрыт, вынослівасць, сілу, смеласць, настойлівасць. Большасць гульняў праводзілася на свежым паветры, а летам — басанож, што з’яўлялася дадатковым фактарам загартоўвання. Ас​ноўныя гульні дазвалялі разам бавіць час і хлопцам, і дзяўчатам, хаця меліся асобныя –– толькі хлапечыя. 

У многіх сялянскіх гульнях імітаваліся паводзіны жывёл і птушак: «Воўк», «Каршун», «Мядзведзь», «Пастух і воўк», «Гусі», «Каза», «Галубы», «Журавель», а таксама працоўныя працэсы: «Проса», «Лён», «Канапелькі», «Мак», «Рэдзька», «Млынок».

Былі гульні, кажучы сучаснай тэрміналогіяй, спартыўнага напрамку, у час якіх выпрацоўвалася звычка да псіхічных і фізічных намаганняў: «Азярод», «Апука», «Була», «Гуські», «Калаўрот», «На лодцы», «Свіння». Гэтыя гульні ладзіла сялянская моладзь.

Зімой дзеці арганізоўвалі гульні з кіданнем сняжкоў, катаннем на санках і драўляных каньках. Распаўсюджанай забавай сялянскай моладзі быў “Калаў​рот” (карусель на лёдзе). 

У такіх гульнях, як «Залатое зярнятка», «Гусі-лебедзі», «Проса», «Шчота​чка», «Воўк і авечка», «Цуркі», «Шпень», «Што робіш?», звычайна ўдзельнічалі дарослыя хлопцы і дзяўчаты. Асноўны час для гульняў моладзі — вясна і пача​так лета ды на такія значныя святы, як сёмуха, купалле, св. Юр’я і інш. Летам моладзь гуляла радзей, бо шмат часу аддавала гаспадарчым справам. 

Удзел падлеткаў і моладзі ў гульнях падтрымліваўся мараллю сялянскай грамады. Пра гэта сведчыць знакаміты беларускі гісторык і этнограф М. Доў​нар-Запольскі, які фіксуе дадзены факт у другой палове ХІХ ст.: «Нельга не ад​значыць тых абставін, што гульні ў вясковыя святы лічацца як бы абавязковымі для моладзі і старыя не ўхваляюць за няўдзел у іх»
. 
Метадамі выяўлення ўзроўню фізічнага развіцця вясковай моладзі былі выпрабаванні і спаборніцтвы, якія арганізоўваліся ў час масавых гулянняў і свят. Ацэнка фізічнага развіцця вынікала з грамадскай думкі, якая ўхваляла ці ганіла асобу.
Пэўныя элементы фізічнай культуры ўтрымліваліся ў традыцыйных абра​дах і святах беларусаў. Так, на купалле паўсюдна ладзіліся скачкі цераз вогні​шча, якія ў многіх месцах чаргаваліся з гульнямі, танцамі. Існавала таксама шмат абрадавых гульняў, якія захаваліся яшчэ з часоў язычніцтва: «Яшчар», «Зязюля», «У тура», «Жаніцьба Цярэшкі», «Страла».

Шырокае распаўсюджанне на нашай зямлі атрымалі такія віды барацьбы, як «На крыжы» і «Да крыжа», у якіх выпрабоўвалі сябе не толькі маладыя, але і сталыя мужчыны. Сталыя і пажылыя ладзілі гульні даволі аднабаковыя, у якіх часцей за ўсё выпрабоўвалася фізічная сіла: пераламаць тоўстую палку; разаг​нуць ці пераламаць падкову, жалезную пласціну, манету; падняць важкі груз рукой або адным пальцам 
.

Навыкі плавання і веславання былі неабходныя для большасці беларускіх сялян. Плытагоны і рыбакі валодалі гэтымі прафесійна-прыкладнымі відамі фі​зічнай культуры дасканала, пра што сведчыць этнограф Ф.Стаўровіч, які выву​чаў сялянскі быт у другой палове ХІХ ст. Ён пісаў: «Нарачанец у рухах і мане​рах нязграбны. Але вось ён плыве на лодцы па сваім родным возеры. Тут нельга пазнаць гэтага чалавека! Ні моцная хваля, ні бура не палохаюць яго. Стоячы ў сваім чоўне, ён хутка нясецца ў нябачную далячынь. І сярод бушуючай стыхіі заўсёды смелы і адважны, дзейнічае адным вяслом з поўнай упэўненасцю і спрытам. Для яго амаль усё роўна, спакойнае возера ці бурнае, плыве ён днём ці ноччу»
. 
Па сутнасці, уся мужчынская палова беларускага сялянства ў той ці ін​шай ступені валодала навыкамі верхавой язды. Захоўваліся сярод часткі сялян​ства і традыцыйныя элементы рукапашнага бою з выкарыстаннем замест зброі сельскагаспадарчых прылад — касы, цэпа. Пра гэта сведчыць гісторыя паўстан​няў і выступленняў беларускіх сялян у ХІХ ст. 

Традыцыйная фізічная культура беларускага сялянства была добра рас​працавана. Яшчэ ў першай палове ХІХ ст. сярод часткі беларускай шляхты за​хоўваўся звычай дзядзькавання — накіравання сваіх сыноў на нейкі час у ся​лянскія сем’і дзеля фізічнай загартоўкі ў пярыяд пражывання ў ёй.
З канца ХУІІІ ст. і да адмены прыгоннага права (1861г.) сярод беларускіх сялян мелася група непрыгонных, якія захоўвалі традыцыі вайсковай падрых​тоўкі, радавыя сістэмы адзінаборстваў і тэхніку валодання зброяй. Гэта наш​чадкі выбранцаў — вайскоўцаў сярэдневяковых пяхотных аддзелаў князёў Ра​дзівілаў (каля Слуцка) і панцырных баяраў (на ўсходзе Віцебскай губерні) наш​чадкаў памежных вартавых нашай дзяржавы. Як ні імкнуўся расійскі ўрад за​прыгоніць названыя групы сялян — так нічога і не змог здзейсніць. Воля, муж​насць, згуртаванасць гэтых людзей дазволілі ім захаваць свае правы і годнасць.

Развіццё капіталізму, асабліва ў другой палове ХІХ ст., прывяло да раз​бурэння традыцыйнага ладу жыцця сялянства. Е.А.Пакроўскі, вядомы расійскі ўрач і педагог, які знаходзіўся на прагрэсіўных пазіцыях па пытаннях фізічнага выхавання, у кнізе “Детские игры” (1895) адзначаў: “Яшчэ нядаўна можна было часта сустрэць дзяцей, якія забаўляліся гульнямі … але цяпер такім дзецям рэд​ка ўдаецца пагуляць — амаль усе яны займаюцца якой-небудзь справай ”.

Сяляне вымушаны ісці у гарады — у адыходны промысел, на будаўніцтва чыгункі. Пачынаецца працэс фарміравання новых каштоўнасцяў. Вясковая мо​ладзь страчвае цікаўнасць да некаторых гульняў, і яны пераходзяць у разрад дзі​цячых. Многія гульні наогул знікаюць. Гэты працэс становіцца настолькі значным, што беларуская інтэлігенцыя пачатку ХХ ст. вымушана звярнуць на яго асобую ўвагу. У перыядычных выданнях настаўнікі выказваюць думкі пра неабходнасць выкарыстання ў фізічным выхаванні вучняў і моладзі традыцый​ных народных гульняў: «Гульня павінна быць адпачынкам і ўзняццем душ. Трэ​ба навучыць сельскую моладзь прыстойна гуляць, гэта вялікая культурная рабо​та, якую мы павінны здзейсніць”
. 

8.5.  Фізічнае  выхаванне  ў  навучальных  установах Беларусі

Ва ўсходняй частцы Беларусі, далучанай да Расійскай імперыі яшчэ паво​дле першага (1772 г.) падзелу Вялікага княства Літоўскага, з 1786 г. пачынаецца школьная рэформа. З адкрытых у ходзе рэформы навучальных устаноў таго ча​су толькі ў Віцебскім галоўным вучылішчы поруч з іншымі навучальнымі прад​метамі выкладаюцца танцы. У ніжэйшых навучальных установах —народных школах, прыходскіх і павятовых вучылішчах — фізічнае выхаванне нават не прадугледжваецца. 

З 1795 г. уся Беларусь трапляе ў склад Расійскай імперыі і навучальныя працэсы на яе тэрыторыі пачынаюць здзяйсняцца ў рэчышчы расійскай унутра​най палітыкі, хаця і маюць пэўную спецыфіку. Са стварэннем на пачатку ХІХ ст. Міністэрства народнай асветы Віцебская, Гродзенская, Магілёўская і Мін​ская губерні ўваходзяць у склад Віленскай навучальнай акругі. Цэнтрам вучэб​нага і адміністрацыйнага кіравання становіцца Віленскі універсітэт.

У 1803 г. зацвярджаецца «Статут, або агульныя пастановы Віленскага універсітэта і вучылішчаў яго акругі» і ствараецца новая сістэма агульнааду​кацыйных школ: прыходскае вучылішча, павятовае вучылішча, гімназія. Жыц​цё школ рэгламентуецца «Статутам навучальных устаноў, падначаленых уні​версітэту», які выдаецца ў 1804 г., і «Прадпісаннем арганізацыі вучылішчаў у акрузе імператарскага Віленскага універсітэта». Гэтыя дакументы ўтрымліва​юць асноўныя прынцыпы і палажэнні статута Камісіі па адукацыі народа, вы​працаваныя яшчэ ў часы ВКЛ.

Напрыканцы 20-х гг. усе навучальныя ўстановы, што засталіся з часоў Вялікага княства Літоўскага і дзейнасці Камісіі па адукацыі, былі ліквідаваны. Новы школьны Статут, выдадзены ў 1828 г., замацаваў саслоўны прынцып аду​кацыі і поўнасцю змяніў яе змест. Калі ў цэлым пра развіццё сістэмы школьнага навучання можна гаварыць станоўча, то ўсё, што тычыцца пытання фізічнага выхавання, з’яўлялася крокам назад у параўнанні з рашэннямі Камісіі па адука​цыі. У выніку гэтага 30 ––50-я гады ХІХ ст. сталі застойнымі ў пытаннях, звяза​ных з развіццём фізічнай культуры ў сістэме навучальных устаноў.

Да 60-х гадоў XIX ст. на Беларусі налічвалася каля 567 навучальных уста​ноў усіх тыпаў: 1 вышэйшая, 12 сярэдніх, 45 няпоўных сярэдніх школ, 45 пры​ватных і дзяржаўных жаночых вучылішчаў, 21 духоўнае вучылішча і звыш 440 пачатковых школ. Навучалася ў іх каля 17 тыс. чалавек. Фізічнае выхаванне ў пераважнай большасці гэтых устаноў не здзяйснялася. Як выключэнне з праві​лаў можна назваць некалькі сярэдніх навучальных устаноў, у якіх дырэктары сваімі рашэннямі ўвялі пэўныя элементы фізічнай культуры. 

З 1854 г. страявая гімнастыка і групавыя гімнастычныя практыкаванні два разы на тыдзень значыліся ў раскладзе вучэбных заняткаў Гродзенскай муж​чынскай гімназіі. У 1865 г. такія заняткі былі ўведзены ў мужчынскіх гімназіях Брэста, Віцебска, Гомеля, Мінска, Слуцка. З 1868 г. упершыню сярод жаночых вучэбных устаноў, што меліся на тэрыторыі Беларусі, Бабруйскі і Пінскі пансія​наты пачалі праводзіць для сваіх выхаванак гульні з мячом на паветры, наву​чанне танцам і турыстычныя экскурсіі.

У сувязі з дэмакратызацыяй грамадскага жыцця ў Расійскай імперыі і пад уплывам аб’ектыўных фактараў расійскія ўлады сталі ажыццяўляць новыя ра​дыкальныя змены ў сістэме адукацыі і звярнулі пэўную ўвагу на фізічнае выха​ванне маладога пакалення. Школьная рэформа 60-х гг. узаконіла тры тыпы агульнаадукацыйных навучальных устаноў: народныя вучылішчы, прагімназіі, гімназіі. У 1863–1864 гг. былі прыняты новыя статуты універсітэтаў, гімназій і народных вучылішчаў. У сярэдніх навучальных установах дазвалялася право​дзіць заняткі гімнастыкай, але па-за навучальным часам і менавіта для жадаючых.

Яшчэ ў 1864 г. у Маладзечна пачала дзейнічаць першая ў Расіі настаўніц​кая семінарыя. 17 сакавіка 1870 г. было зацверджана «Палажэнне аб Маладзе​чанскай настаўніцкай семінарыі» і ў тым жа годзе ў праграму заняткаў семіна​рыі ўведзена гімнастыка. Пазней (з 1880 г.) гімнастыка выкладалася і ў падрых​тоўчых класах пры семінарыі. Калі ў 1872 г. адкрылася Полацкая настаўніцкая семінарыя, то ў ёй   выкарыстоўваўся вопыт і праграмы Маладзечанскай. Абе​дзве ўстановы рыхтавалі настаўнікаў для народных пачатковых вучылішчаў.

З 1872 г. адбываецца рэарганізацыя павятовых вучылішчаў у гарадскія двухкласныя вучылішчы з 6-гадовым тэрмінам навучання, затым зацвярджа​ецца «Палажэнне аб гарадскіх вучылішчах», якое замяняе школьныя статуты 1828 г. Сацыяльны склад навучэнцаў вучылішчаў вельмі стракаты. Асноўная маса — дзеці сярэдніх слаёў гарадскога насельніцтва: рамеснікаў, гандляроў, дробных служачых, а таксама заможных сялян. Навучанне — платнае. 

У гарадскіх вучылішчах пачынаюць выкладаць гімнастыку, але добрае пачынанне не атрымоўвае адпаведнай дзяржаўнай падтрымкі і гэтая праграма не рэалізуецца з-за адсутнасці матэрыяльнай базы і прафесійных кадраў. Утры​манне выкладчыкаў фізічнай культуры і набыццё інвентару вучылішчы павінны забяспечваць сваімі сродкамі.Усё гэта тычыцца мужчынскіх навучальных уста​ноў, у той час як у жаночых вучылішчах пытанне пра фізічную культуру наогул не ставіцца, там па-ранейшаму навучаюцца толькі танцам.

Пэўнымі крокамі ў напрамку ўкаранення фізічнай культуры ў сістэме на​вучальных устаноў Расійскай імперыі адзначаюцца 70-я гады ХІХ ст., што з’яў​ляецца спрыяльным і для Беларусі. У 1872 г. зацвярджаецца агульнадзяржаўная праграма па гімнастыцы, якая ўводзіцца як абавязковы прадмет у рэальных ву​чылішчах. У 1873 г. выдаецца кіраўніцтва па гімнастыцы для сельскіх школ, ва ўступе да якога вызначаюцца мэты гэтага новаўвядзення: «Навучанне рэкрутаў у фізічных адносінах стане лягчэйшым, прынамсі, напалову, калі дзеці, што на​вучаюцца ў вясковых школах, будуць займацца гімнастыкай і практыкаваннямі, што з’явіцца асновай іх правільнага фізічнага развіцця».

У пераліку практыкаванняў для засваення вучнямі значыліся наступныя: практыкаванні на раўнавагу, супраціўленне, бег, скачкі, практыкаванні з выка​рыстаннем кіёў і скакалак, лазанне па лесвіцы, гульні. На жаль, рэальныя вынікі ўвядзення фізічнага выхавання як прадмета аказаліся невысокімі, прычынай ча​го з’явіўся недахоп спецыялістаў, невыдзяленне сродкаў, незацікаўленасць кі​раўніцтва навучальных устаноў да ўкаранення новага. Заняткі фізічнай культу​рай можна было ўводзіць толькі ў пачатковых школах, якія мелі ўласныя сродкі.

Выкладчыкамі гімнастыкі ў навучальных установах з’яўляліся пераважна афіцэры, і менавіта  з тых вайсковых часцей, што размя​шчаліся недалёка ад школ. У тыя пачатковыя школы, дзе гімнастыка ўсё ж выкладалася, запрашалі​ся салдаты запасу (па рэкамендацыі вайсковых начальнікаў). Малаграматныя, яны ведалі толькі элементы страявой падрыхтоўкі і прасцейшыя практыкаванні з армейскіх гімнастычных сістэм, якія грунтаваліся на методыцы прускай гім​настыкі. З 1878 г. заняткі рухомымі гульнямі, страявой і сакольскай гімнасты-кай пачалі праводзіцца ў гарадскіх рэальных вучылішчах Магілёва, Мінска, Пінска.

Напрыканцы 80-х гг. фізічнае выхаванне было падпарадкавана выключна задачам вайсковай падрыхтоўкі моладзі. Яшчэ ў 1885 г. міністр асветы зрабіў да дырэктараў мужчынскіх гімназій запыт пра мэтазгоднасць правядзення з на​вучэнцамі страявых заняткаў з выкарыстаннем вінтовак. Большасць дырэктараў выказалася супраць. Аднак у маі 1888 г. ваенны міністр прапанаваў Міністэрс​тву народнай асветы ўвесці ў навучальных установах выкладанне ваеннай гім​настыкі. 

Прапанову прынялі і ў наступным годзе зацвердзілі распрацаваную ка​лектывам вайскоўцаў пад кіраўніцтвам палкоўніка Бутоўскага «Інструкцыю і праграму выкладання гімнастыкі ў мужчынскіх вучэбных установах». Праграма ўключала ў сябе наступныя групы практыкаванняў: страявыя, вольныя і пад​рыхтоўчыя; практыкаванні на рухомых і нерухомых снарадах (перакладзіна, брусы, конь); гульні. 

У 1889 г. міністр народнай асветы Расіі зацвердзіў «Інструкцыю і прагра​му выкладання гімнастыкі ў мужчынскіх вучэбных установах». Праграма была разлічана на сярэднія навучальныя ўстановы. Што тычыцца народных школ, то зноў заняткі гімнастыкай прадугледжваліся толькі там, «дзе на тое будуць вы​даткаваны сродкі ад земства, гарадскіх таварыстваў ці саслоўных устаноў або знойдуцца іншыя крыніцы, з якіх можна будзе выдзеліць неабходныя на выкла​данне гімнастыкі сродкі».
У 90-я гады ХІХ ст. назіраецца павышэнне інтарэсу грамадства да народ​най адукацыі, а разам з тым –– і да праблем фізічнага выхавання. Гэта стыму​люецца развіццём капіталізму, які мае патрэбу ў адукаваных рабочых. У той жа час грамадскасць бачыць хібы ў выхаванні маладога пакалення, асабліва дзяцей гараджан і сялян: нездавальняючы фізічны іх стан, вялікая колькасць непрыдат​ных да вайсковай службы з-за кепскага здароўя. Напрыканцы стагоддзя коль​касць прызыўнікоў, непрыдатных да вайсковай службы, дасягала 19,5%.

Яшчэ ў 1892 г. па ініцыятыве П. Лесгафта было створана «Таварыства са​дзейнічання фізічнаму развіццю навучэнскай моладзі». Такое таварыства пача​ло дзейнічаць у 1898 г. у Магілёве. Яно зрабіла нямала дзеля ўкаранення фізіч​нага выхавання ў практыку вучэбных устаноў, арганізацыі гімнастычных свят, абсталявання пляцовак. Пазней гэткія таварыствы ўзніклі ў Віцебску, Гродна, Мінску. У гарадскіх вучылішчах Віцебска, Ліды, Магілёва, Маладзечна, Наваг​рудка, Оршы заняткі па фізічным выхаванні арганізоўваліся з выкарыстаннем гульняў і фізічных практыкаванняў, вядомых у народным быце. Напрыканцы 90-х гг. пры гімназіях пачалі дзейнічаць сакольскія арганізацыі.

У канцы XIX ст. у народных школах і вучылішчах атрымалі распаўсю​джанне фрэбельскія гульні. Выхаваўча-адукацыйная работа па падрыхтоўцы дзяцей да школы здзяйснялася з выкарыстаннем розных гульняў, апісаных вя​домым нямецкім педагогам Ф.Фрэбелем у кнізе «Дзіцячы сад”. Фрэбельскія гульні і заняткі адлюстроўвалі культуру і характар жыцця нямецкага народа, та​му не знайшлі шырокага прымянення на тэрыторыі Расійскай імперыі. 

З пачатку ХХ ст. справы ў галіне фізічнага выхавання паступова паляп​шаюцца. У сярэдніх навучальных установах — гімназіях, рэальных, камерцый​ных вучылішчах — заняткі фізкультурай праводзяць педагогі, якія маюць спе​цыяльную падрыхтоўку. На заняткі адводзяцца 3-4 гадзіны ў тыдзень. Выка​рыстоўваецца сакольская методыка, радзей — шведская ці нямецкая. Дадаткова да ўрокаў фізкультуры ў пазавучэбны час праводзяцца заняткі па асобных відах спорту, а таксама гульні, спаборніцтвы.

Развіваецца экскурсійна-турыстычны напрамак фізічнай культуры. На​прыклад, Віленская мужчынская гімназія на працягу года практыкуе для малод​шых класаў прагулкі ў лес з мэтаю пабыць на прыродзе, атрымаць новыя ўра​жанні. Праводзяцца так званыя вайсковыя прагулкі адначасова вучняў усіх кла​саў. Страявымі калонамі, пад гукі духавога аркестра яны ідуць за горад. Там, на беразе ракі, адбываюцца гульні, танцы, канцэрт самадзейнасці. Актыўны адпа​чынак доўжыцца амаль цэлы дзень. У час летніх канікулаў старэйшыя вучні ра​зам з настаўнікамі адпраўляюцца ў вандроўкі па Гродзенскай губерні ці паездкі па складаным, але загадзя распрацаваным маршруце на Волгу, у Крым працяг​ласцю ад двух да трох тыдняў
.

У 1902 г. выдаюцца «Часовыя правілы аб парадку арганізацыі студэнцкіх таварыстваў у вышэйшых навучальных установах Міністэрства народнай асве​ты». У першым параграфе дазваляецца «арганізоўваць гурткі для заняткаў роз​нымі фізічнымі практыкаваннямі”. З гэтага года пачынаецца працэс стварэння спартыўных і гімнастычных гурткоў пры універсітэтах і інстытутах. 

У 1908 г. па ініцыятыве ваеннага міністра і пры асабістым удзеле Мікалая ІІ ствараюцца напалову вайсковыя атрады хлопчыкаў — «пацешныя», якія ава​лодваюць навукай вайсковага строю, выканання гімнастычных практыкаван​няў, ладзяць вайсковыя гульні, накіроўваюцца ў паходы. Па ваенным ведамстве выдаецца спецыяльны загад пра тое, каб «вайсковыя часці, у раёне размяшчэн​ня якіх узнікаюць народныя класы ваеннага строю і гімнастыкі («пацешныя»), аказвалі ім поўную і ўсебаковую падтрымку»
. Дзеля падтрымання зацікаў​ленасці да «пацешных» Мікалай ІІ на працягу трох гадоў збірае лепшыя іх ат​рады ў Пецярбургу і Маскве на спецыяльныя парады.

У азначаным годзе ў народных школах уводзіцца навучанне вайсковаму строю і гімнастыцы. Вучні засвойваюць страявыя і гімнастычныя практыкаван​ні, якія вывучаюць у войску. Гэтую форму заняткаў адменяць толькі ў 1914 г.

У Беларусі атрады «пацешных» пачалі стварацца з 1909––1910 гадоў. Іс​навалі яны ў многіх гарадах і паветах. Ствараліся атрады звычайна афіцэрамі. Паспяхова дзейнічалі «пацешныя» ў Пастаўскім, Быхаўскім, Полацкім паветах. Найбольш актыўным з’яўляўся Кобрынскі «сувораўскі пацешны» батальён. Ар​ганізатар яго і кіраўнік паручык Дабужынскі за поспехі ў працы з падлеткамі нават быў узнагароджаны каштоўным падарункам і адзначаны ў загадзе па часці.

З 1910 г. адначасова з «пацешнымі» пачалі стварацца атрады скаўтаў, якія фарміраваліся з вучняў сярэдніх навучальных устаноў. У сістэме выхавання скаўтаў значная ўвага аддавалася фізічнай  культуры і вайсковай падрыхтоўцы. Асобныя іх атрады існавалі ў Бабруйску, Віцебску, Мінску.

На базе навучальных устаноў актыўна ствараліся арганізацыі таварыства «Сокал». Узнікшая ў 60-я гады ХІХ ст., чэшская сакольская гімнастыка была больш змястоўная і цікавая, чым раней вядомыя нямецкая і шведская. Выклад​чыкамі гімнастыкі з’яўляліся запрошаныя на працу чэхі. Сакольскія арганізацыі хутка распаўсюдзіліся не толькі ў губернскіх цэнтрах, але і ў паветах. У 1909––1910 гг. аддзяленні таварыства «Сокал» былі створаны пры гімназіях у Брэсце, Гродне, Віцебску, Магілёве, Мінску, Оршы ды іншых гарадах.

У Магілёўскай мужчынскай гімназіі ўрокі фізічнага выхавання паводле сакольскай гімнастыкі праводзіў чэх Ф. Стангель. У 1910 г, група сяброў магі​лёўскага аддзялення таварыства ўдзельнічала ў сакольскім гімнастычным свяце ў Вільні. Стангель меў сувязь з чэшскімі арганізацыямі і праз іх атрымоўваў ін​вентар ды спартыўную форму. Пры актыўнай падтрымцы таварыства ў парку пры гімназіі быў абсталяваны «трэк» з тэніснымі пляцоўкамі, кегельбанам, фут​больным полем, пляцоўкамі для катання на роліках, дарожкамі для веласіпе​дыстаў, гімнастычнымі снарадамі, пляцоўкамі для розных гульняў ( гарадкоў, крыкету ды інш.). Аддзяленне «Сокал» праводзіла там спаборніцтвы і пака​зальныя святы. 

У маі 1911 г. у Магілёве адбылося гімнастычнае свята навучэнцаў вучэб​ных устаноў горада. Вучаніцы малодшых класаў жаночай гімназіі выканалі гру​павыя практыкаванні з палкамі і булавамі, вучні малодшых класаў мужчынскай гімназіі — практыкаванне са сцяжкамі. Навучэнцы старэйшых класаў гімназіі і рэальнага вучылішча прадэманстравалі фехтаванне на палках, шэраг гімнастыч​ных пірамід, практыкаванні на снарадах. Свята было цікавае. На ім прысутніча​ла больш як 2 тыс. гледачоў. Годам пазней гэткае ж гімнастычнае свята было праведзена для навучэнцаў сярэдніх вучэбных устаноў Гродна. Яно ладзілася па праграме, блізкай да той, якая была ў Магілёве.

Адзначым, што павевы часу закранулі нават артадаксальную расійскую царкву. На пачатку ХХ ст. заняткі па фізічнай культуры з практыкаваннямі і гульнямі, вядомымі ў быце, праводзіліся нават у царкоўнапрыходскіх школах.

Нягледзячы на пэўны прагрэс у станаўленні фізічнага выхавання, у наву​чальных установах заставаліся і нявырашаныя пытанні.  Галоўнае з іх — адсут​насць адзінай сістэмы фізічнага выхавання. Да таго ж на І Усерасійскім з’ездзе па пытаннях народнай адукацыі (Масква, 1913 г.), у якім удзельнічалі і беларус​кія настаўнікі, прагучалі выказванні за адзінства фізічнага і разумовага выхавання.

23 –– 26 мая 1916 г. у Магілёве адбыўся з’езд беларускіх настаўнікаў па пытаннях пазашкольнай адукацыі, на якім былі прыняты рашэнні адносна шы​рокага выкарыстання ў пазашкольнай рабоце ваенна-гімнастычных практыка​ванняў, экскурсій, паходаў, гульняў. 
8.6.  Станаўленне  спартыўнага  напрамку
фізічнай  культуры

Спорт як элемент фізічнай культуры і аматарскага напрамку ў ім узнік на Беларусі напрыканцы ХIХ ст., калі былі створаны першыя спартыўныя гурткі і клубы. Гэты працэс распачаўся ў губернскіх гарадах — Брэсце, Гродне, Магі​лёве, Мінску, а пазней, з пачатку ХХ ст., — у павятовых. 

Адзінкавыя аматары спорту меліся сярод дваран і багатых гараджан яшчэ ў 80-я гады ХІХ ст., але пунктам адліку можна адзначаць 1892 г., калі ўтварыла​ся Мінскае таварыства аматараў спорту, старшынёй якога стаў К.Э. Чапскі. Яно мела свой статут, выразна выяўляла аматарскую сутнасць і праз 5 гадоў наліч​вала каля 150 пастаянных членаў. Невялікая колькасць удзельнікаў была вын​ікам не толькі навізны для гараджан такога віду культурнага занятку, але і вя​лікіх па тым часе членскіх узносаў.

Таварыства даволі актыўна праяўляла сябе ў грамадскім жыцці Мінска: пабудавала стадыён з трэкам для катання на веласіпедах, стварыла пляцоўкі для гульні ў лаўн-тэніс, кегельбан, кракет, пляцоўкі з гімнастычнымі снарадамі, а таксама для дзіцячых гульняў. На стадыёне, размешчаным у гарадскім садзе, праводзіліся гімнастычныя заняткі для дзяцей пад кіраўніцтвам настаўніцы гім​настыкі. Пад наглядам сяброў таварыства гараджане вучыліся ездзіць на вела​сіпедзе. Сябры таварыства ладзілі спартыўныя мерапрыемствы: велапрабегі, гонкі, у якіх прымалі ўдзел спартсмены з іншых гарадоў
.

Стварэнне таварыства, безумоўна, дало штуршок для актывізацыі спар​тыўнага жыцця ў Мінску. У 1902 г. тут адбыліся спаборніцтвы па адвольнай праграме фігурнага катання і хуткасным бегу на каньках. Звычайнымі дыстан​цыямі былі: 1 круг, 5 кругоў (1 вярста) і 25 кругоў. У 1903 г. пачаў працу шах​матны гурток. Ужо праз год адбыўся шахматны турнір, пераможца якога атры​маў залаты жэтон з надпісам: “Наймацнейшаму шахматысту Мінска». У 1912 г. рэкордны па тым часе велапрабег з Пецярбурга ў Мінск (900 км) быў здзейс​нены вядомым мінскім веласіпедыстам і канькабежацам Асвецымскім.

На пачатку ХХ ст. у Мінску было створана польскае гімнастычнае тава​рыства «Сокал». Яно мела каля 150 членаў, якія займаліся пад кіраўніцтвам на​стаўніка гімнастыкі
.

У 1913 г. у Мінску адкрылася атлетычнае таварыства як аддзяленне санк-пецярбургскага таварыства атлетычнага і фізічнага развіцця «Санітас». Ужо праз год адбыліся гарадскія спаборніцтвы. Чэмпіёнам па барацьбе ў сярэдняй вазе стаў В. Сакалдзінскі.

 Праз два гады пасля стварэння таварыства ў Мінску пачалі працаваць гурткі веласіпедыстаў-аматараў у Брэсце і Віцебску. Наогул з веласпортам звя​заны найбольш раннія і значныя перамогі беларускіх спартсменаў. Усёй Расійс​кай імперыі было вядома імя М. Дзявочкі, які стаў пераможцам шматлікіх спа​борніцтваў, чэмпіёнам Расіі 1894 г. і Англіі 1896 г
.

З пачатку ХХ ст. актывізуецца спартыўнае жыццё ў Гомелі: ствараецца некалькі футбольных каманд і арганізуюцца спаборніцтвы на першынство па футболу, для ўдзелу ў іх запрашаюцца каманды з іншых гарадоў Беларусі. 

З гэтага ж часу сярод беларускіх аматараў спорту пачынае ўкараняцца французская барацьба і праводзяцца спаборніцтвы па ёй. Найбольшую коль​касць спартсменаў, якія займаюцца французскай барацьбой, мае таварыства «Санітас», яўрэйскае нацыянальнае таварыства «Макабі» і гомельскі «Гурток аматараў спорту». У гэты ж час паяўляюцца першыя аматары боксу, асобныя трэніроўкі па ім праводзяцца ў Мінску («Санітас»).

На пачатку ХХ ст. беларускія спартсмены дамагаюцца шэрагу перамог у спаборніцтвах. Так, заснавальнік мінскага аддзялення спартыўнага таварыства “Санітас”А. Александровіч у 1912––1913 гг. становіцца чэмпіёнам Пецярбурга і Расіі сярод атлетаў паўцяжкай вагі, а потым выходзіць пераможцам на ІІ Усера​сійскай алімпіядзе 1914 г. Другім прызёрам алімпіяды сярод атлетаў цяжкай ва​гі значыцца мінчанін І. Саланевіч. Усерасійскі рэкорд сярод гіравікоў сярэдняй вагі сцвярджае ў 1914 г. мінчанін В. Сакалдзінскі. Някепскія вынікі паказваюць мінчанін М. Курыцкіс і віцябчанін П. Карніенка.

Беларускія спартсмены-аматары актыўна ўдзельнічалі і ў тагачасных спа​борніцтвах, што праводзіліся як у Расійскай імперыі, так і ўсвеце. Афіцыйны ўдзел Расіі ў Алімпійскіх гульнях пачаўся з V Алімпійскіх гульняў у Стакголь​ме ў 1912 г. Алімпійская каманда Расіі складалася з 169 чалавек і выступала па ўсіх відах тагачаснай праграмы. Слабая падрыхтоўка спартсменаў і пралікі ў складзе каманды прывялі да таго, што Расія заняла перадапошняе месца ў агульным заліку. Гэта быў правал, які ўскалыхнуў усю грамадскасць імперыі. Каб падрыхтавацца да будучых гульняў, было прынята рашэнне праводзіць расійскія алімпіяды.

I Усерасійская алімпіяда адбылася ў 1913 г. у Кіеве. Праграма ўключала: лёгкую атлетыку, фехтаванне, гімнастыку, тэніс, веславанне і парусны спорт, плаванне, сучаснае пяцібор’е, стральбу, веласіпедны і конны спорт, цяжкую ат​летыку. Жанчыны ўдзельнічалі толькі ў спаборніцтвах па лёгкай атлетыцы і фехтаванні. 

ІІ Усерасійская алімпіяда адбылася ў 1914 г. у Рызе. Спаборніцтвы прахо​дзілі па 13 відах спорту. У іх удзельнічала больш за тысячу спартсменаў з са​мых значных гарадоў Расіі. Беларусь прадстаўлялі спартсмены з Гомеля, Грод​на і Мінска. Мінскія спартсмены атрымалі найбольш значныя перамогі. Гіравік А. Александровіч стаў чэмпіёнам Расіі ў паўцяжкай вазе, а І. Саланевіч заняў другое месца ў цяжкай вазе. На гэтых жа спаборніцтвах В. Сакалдзінскі ўста​навіў усерасійскі рэкорд па выжыманні штангі сярод спартсменаў лёгкай вагі. М. Зуеў быў трэцім у спаборніцтвах барцоў. Паспяхова выступіў мінчанін Есь​мановіч, які ўдзельнічаў у спаборніцтвах па лёгкай атлетыцы.

Развіццё аматарскага спорту на Беларусі стрымлівалася, папершае, з-за слабай матэрыяльна-тэхнічнай базай, па другое, з-за таго, што спортам у асноў​ным займаліся багатыя гараджане, якія мелі сродкі для набыцця дарагога інвен​тару і час для пастаянных за–няткаў.

З пачатку ХХ ст. на Беларусі акрэсліўся напрамак, звязаны з заняткамі спортам вучняў. У 1912 г. пры Барысаўскай гімназіі, па ініцыятыве дырэктара П.І. Іванова, быў створаны спартыўны гурток, які пазней атрымаў назву тавары​ства «Школьны спорт». Да яго далучыўся гурток гарадскога вучылішча і фут​больныя каманды: «Гарадская», «Гімназічная», «Першая новабарысаўская» і «Другая новабарысаўская». На ўскрайку горада гурткоўцы абсталявалі пляцоў​ку з футбольным полем, тэнісным кортам і кракетным гарадком. Таварыства «Школьны спорт» праводзіла спаборніцтвы, розыгрышы прыза па футболу
.

Такія ж гурткі і таварыствы дзейнічалі ў Баранавічах, Жлобіне, Пінску, Слуцку ды іншых гарадах Беларусі. Яны карысталіся падтрымкай «Таварыства садзейнічання фізічнаму развіццю», філіялы якога ў 1905 г. былі створаны ў Ві​цебску, Гродне, Мінску. У сваю чаргу, Міністэрства асветы падтрымлівала гэ​тыя таварыствы нават матэрыяльна. Названыя таварыствы адыгралі станоўчую ролю ў фізічным выхаванні навучэнцаў, абсталяванні пляцовак, правядзенні спаборніцтваў і гімнастычных свят.

З пачаткам першай сусветнай вайны 1914––1918 гг. усе спартыўныя тава​рыствы на Беларусі былі закрыты, як і беларускія аддзяленні Расійскага тавары​ства веласіпедыстаў-турыстаў (у сувязі з тым, што ўсе веласіпеды рэквізаваліся для аснашчэння самакатных батальёнаў).

8 снежня 1915 г. канцылярыя галоўнаназіраючага за фізічным развіццём народанасельніцтва Расійскай імперыі распрацавала «Палажэнне аб мабілізацыі спорту» і стварыла спецыяльны вайскова-спартыўны камітэт з прадстаўнікоў ваеннага ведамства ды спартыўных таварыстваў. Мелася на мэце правядзенне ваенна-фізічнай падрыхтоўкі прызыўнікоў. Дзякуючы гэтаму аднавілася дзей​насць спартыўных таварыстваў, ліквідаваных на пачатку вайны.

У Магілёве сакольскімі арганізацыямі мужчынскіх гімназій была аргані​завана, у адпаведнасці з «настаўленнем аб фізічнай падрыхтоўцы войска», пад​рыхтоўка вучнёўскай моладзі: праводзіліся ваенныя гульні, здзяйснялася наву​чанне вайсковаму строю. Гімназісты, якія праходзілі школу «мабілізацыі спор​ту», накіроўваліся ў школу прапаршчыкаў.

У ХІХ — пачатку ХХ ст. на Беларусі адначасова з аматарскім існаваў і прафесійны спорт. Яшчэ ў першай палове ХІХ ст. традыцыйным было выступ​ленне на гарадскіх плошчах цыркавых артыстаў: танцораў на дроце, вандроў​ных цыганаў з мядзведзем, якія забаўлялі натоўп рознымі фокусамі і песнямі
.

У другой палове ХІХ ст. прафесійны спорт набыў больш сучасны выгляд. Адзін з яго напрамкаў –– спартыўныя гонкі падтрымліваўся дзейнасцю фірм, якія займаліся гандлем веласіпедаў і аўтамабіляў. Дзеля папулярызацыі свайго тавару фірмы будавалі велатрэкі, бралі на службу гоншчыкаў, арганізоўвалі гонкі.

Другі напрамак прафесійнага спорту існаваў на базе цыркавых труп бар​цоў, гіравікоў, акрабатаў. Яго сфера — кірмашы і цыркавыя балаганы Беларусі ды ўсёй Расіі, дзе праводзіліся чэмпіянаты барацьбы, выступленні сілачоў. 

Сярод цыркавых атлетаў Расійскай імперыі ззяе імя беларускага асілка, ураджэнца з Гродна, — Якуба Чахоўскага, які здзіўляў гледачоў фенаменальнай сілай, дэманстраваў унікальныя нумары. Напрыклад, на плячах асілка 40 чала​век згіналі 6-цалевую рэйку; стоячы на мосце, Чахоўскі трымаў платформу, на якой знаходзілася 10 чалавек. У 1913 г. у Пецярбургу на арэне Міхайлаўскага манежа асілак прадэманстраваў нумар, дагэтуль нікім не паўтораны: на выцяг​нутай руцэ ён пранёс вакол манежа 6 грэнадзёраў.

Трэці прафесійны напрамак звязаны з конным спортам. Гэта спаборніц​твы жакеяў, якія ўдзельнічалі ў скачках на іпадромах. Часта ў іх бралі ўдзел афіцэры кавалерыйскіх часцей, якія размяшчаліся на тэрыторыі Беларусі.

8.7.  Распрацоўка  навукова-тэарэтычных  асноў
фізічнага  выхавання

Думкі адносна фізічнага выхавання маладога пакалення праз сістэму школ на пачатку ХІХ ст. выказваліся многімі беларускімі навукоўцамі і грамад​скімі дзеячамі. Іх развагі ўзяты за галоўныя ў педагогіцы фізічнага выхавання. 

Адным з першых, хто ў гэты перыяд гісторыі выказаўся пра неабходнасць фізічных заняткаў у працэсе школьнага навучання, быў І. Яленскі (1756––1811). Як прадстаўнік утапічнага сацыялізму, Яленскі спадзяваўся на ўдасканаленне грамадства на пачатках розуму. У працы “Дабравесце”(пач. ХІХ ст.) ён не толь​кі выклаў прапановы па рэарганізацыі грамадства і паляпшэнні становішча на​рода, але і дэклараваў неабходнасць навучання ў школах і хлопчыкаў, і дзяўчы​нак. Тут жа значылася: “… асобы мужчынскага полу засвойваюць вайсковую дысцыпліну дзеля таго, каб кожны хлопчык умеў ружжом выконваць тое, што патрэбна салдату”
.

Наступным па часе, хто надаваў фізічнаму выхаванню вялікае значэнне, быў Ф. Карпінскі (1741––1825). Ён лічыў, што фізічнае выхаванне трэба здзяй​сняць непарыўна, пачынаючы з дзіцячых гадоў і да даросласці: “Народ спачат​ку патрабуе людзей здаровых, а потым вучоных“, — сцвярджаў Карпінскі. Сро​дкі фізічнага выхавання, якія прапаноўваў Карпінскі, былі вядомы народу: цвёрды ложак, грубая ежа і чыстая вада для піцця, свабоднае адзенне, частае купанне летам, ручная праца — да стамлення, бег навыперадкі, самаабслугоў​ванне, прагулкі пад сонцам з непакрытай галавой, выпрацоўка звычкі перано​сіць холад.

Значны ўплыў на фарміраванне грамадскай думкі адносна фізічнага выха​вання зрабіў рэктар Віленскага універсітэта і інспектар школ Віленскай акругі Я. Снядзецкі (1756––1830). У сваім настаўленні па выхаванні дзяцей графа Тышкевіча (1814) ён пісаў: “… найбольшым шчасцем чалавека, якое да таго ж з’яўляецца ўмовай развіцця яго здольнасцяў, ёсць здароўе. Неабходна берагчы здароўе дзяцей, асцерагаць іх ад ператамлення, каб гэта не паўплывала на фізіч​нае развіццё. Дзеці пастаянна павінны быць у руху, з імі трэба часта гуляць, да​зваляць ім бегаць”. Снядзецкі таксама лічыў абавязковымі заняткі фізічнымі практыкаваннямі і загартоўку цела
.

Я. Чачот (1796––1847), адзін з кіраўнікоў тайнага студэнцкага таварыства “Філаматы”, якое пэўны час дзейнічала ў Віленскім універсітэце, так пісаў у раздзеле праграмы філаматаў “Думкі для ніжэйшага класа”: “Залішне мяккае і камфортнае выхаванне з’яўляецца пачаткам распушчанасці, слабаволля ды ін​шых заган, як фізічных, так і маральных, якія сярод нашай моладзі занадта час​та назіраюцца. Трэба імкнуцца палепшыць дамашняе выхаванне, трэба, каб кожны развіваў свае фізічныя сілы, а для гэтага карысныя заняткі з палашом, конная язда, плаванне ды іншыя практыкаванні
.

Знакаміты філосаф і педагог А. Доўгір (1776––1835) быў паслядоўнікам педагагічных поглядаў англійскага вычонага Дж. Лока. У сваёй працы “Пра ло​гіку, метафізіку і маральную філасофію”, (1821) ён разглядае выхаванне як складаны, але адзіны працэс інтэлектуальнага, маральнага і фізічнага развіцця чалавека 
.

Ф. Бохвіц (1779––1856), знакаміты беларускі навуковец першай паловы ХІХ ст., у працы “Думкі пра выхаванне чалавека” (1847) сфармуляваў свае пе​дагагічныя погляды. Ён сцвярджаў, што навучанне і выхаванне — адзіны пра​цэс, які павінен развіваць не толькі духоўныя, але і фізічныя патрэбы, таму што фізічнае здароўе забяспечвае поспех у вучобе. Акрамя таго, Бохвіц лічыў аба​вязковым выкарыстоўваць у сістэме фізічнага выхавання гімнастычныя прак​тыкаванні, гульні, спаборніцтвы
.

У другой палове ХІХ ст. у этнаграфічных даследаваннях нашых вучоных пэўнае месца займае апісанне элементаў фізічнай культуры беларускага сялян​ства. У 1869 г. друкуецца артыкулы этнографаў М. Дзмітрыева і Ю. Крачкоў​скага з апісаннем 32 беларускіх на​родных гульняў. У 1886 г. выдаецца кніга вядомага этнографа і даследчыка беларускага фальклору Е. Раманава “Беларус​кі зборнік. Т.1”. У гэтым і наступных тамах апісана больш за 140 беларускіх гульняў, зроблена іх класіфікацыя, дадзена методыка вывучэння гульняў.

У другой палове XIX ст. увага беларускага грамадства да пытанняў фізіч​нага выхавання моладзі ўзмацнілася. Праблемы фізічнага выхавання сталі тэ​май разваг грамадскасці ўсёй імперыі. Прагрэсіўныя погляды па пытаннях тэорыі і практыкі фізічнага выхавання, якія рабілі ўплыў на беларускіх педаго​гаў і грамадскіх дзеячаў, выказвалі ў сваіх працах Е. Пакроўскі ( 1834––1895 ), П. Лесгафт (1837––1909).

Е. Пакроўскі як дзіцячы ўрач і рэдактар часопіса «Вестник воспитания» шмат увагі надаваў фізічнаму выхаванню дзяцей. У працы «Физическое вос​питание детей у разных народов, преимущественно Росии» (1884) ён падрабяз​на разглядае традыцыйныя народныя метады фізічнага выхавання сродкамі гульні і загартоўвання. Знайшлі месца ў яго працы і беларускія народныя гульні.

Вялікая роля ў станаўленні навуковага падыходу да праблем фізічнага выхавання належыць П. Лесгафту, які не толькі сфармуляваў іх тэарэтычна, але і прыклаў шмат намаганняў, каб вырашыць гэтыя праблемы на практыцы. Свае погляды на працэс фізічнага выхавання ён дэталёва выклаў у двухтомым вы​данні пад назвай «Руководство по физическому образованию детей школьного возраста» (1888, 1901). На прынцыпах, сфармуляваных Лесгафтам, грунтава​лася сістэма фізічнага выхавання ў школах Расійскай імперыі.

Значны ўклад у вывучэнне традыцыйнай фізічнай культуры беларускага сялянства ўнёс гісторык і этнограф М. Доўнар––Запольскі (1867––1934). У сва​іх працах ён не толькі даў апісанне гульняў, але і вызначыў найбольш характэр​ныя сродкі і формы фізічнага выхавання беларусаў. Такая яго праца, як “Сялян​скія гульні ў Мінскай губерні” (1891), мае навуковую значнасць і сёння.

Высока ацэньваў народную педагогіку даследчык-этнограф А. Багдановіч (1862––1940), які лічыў мэтазгодным многае з яе запазычыць для сістэмы школьнай адукацыі. 

Напрыканцы перыяду на Беларусі з’яўляюцца і свае спецыялісты па фі​зічнай культуры. У 1902––1904 гг. беларуская паэтка Алаіза Пашкевіч (Цётка) (1876––1916) навучалася на Вышэйшых гімнастычных курсах П. Лесгафта. На жаль, яна, таленавіты педагог, які прыклаў вялікія намаганні па стварэнні на па​чатку ХХ ст. нацыянальнай школы, не паспела рэалізаваць сваіх магчымасцяў.

ХРАНАЛАГІЧНАЯ   ТАБЛІЦА

8,5 — 4,5 тыс. гадоў да н. э. 


— узнікненне фізічных практыка-ванняў і гульняў, звязаных з паля-ваннем і збіральніцтвам;  


— вынаходніцтва лука і стрэл, па-яўленне практыкаванняў па страль-бе з лука;


— фарміраванне элементаў фізіч-нага выхавання

4,5 — 2 тыс. гадоў да н. э. 


— узнікненне фізічных практыка-ванняў, звязаных з рэлігійнымі ры-туаламі;


— паяўленне фізічных практыка-ванняў і гульняў, звязаных з зем-ляробствам;


— аддзяленне гульняў і практы-каванняў ад утылітарна-практыч-най дзейнасці
2,5 тыс. гадоў да н. э.


— першае адлюстраванне паляў-нічага, які выконвае рытуальны та-нец, на аскепку глінянага гаршка, знойдзенага археолагамі каля вёскі Юравічы Калінкавіцкага раёна
ІІ тыс. да н. э. — VІ ст. н. э.


— вылучэнне элементаў вайскова- фізічнай падрыхтоўкі;


— узнікненне элементаў традыцый-най фізічнай культуры беларусаў

V — ІХ стст. 


— правядзенне крывічамі трызны пры пахаванні воінаў, у абрадзе якой выкарыстоўваліся элементы фізічнай культуры: фехтаванне, ба-рацьба, стральба з лука, кіданне кап’я ў цэль

VІІ — VІІІ стст. 


— фарміраванне традыцыйнай фі-зічнай культуры беларусаў

VІІІ — ХІ стст. 


— правядзенне крывічамі, дрыга-вічамі, радзімічамі святкаванняў у гонар язычніцкіх багоў Вялеса, Дажбога, Стрыбога, Перуна ды інш., на якіх абавязкова ладзіліся карагоды, гульні, спаборніцтвы

ІХ — ХІІІ стст. 


— фарміраванне вайскова-фізіч-нага напрамку выхавання бела-рускіх феадалаў

ХІV — ХV стст. 


— вылучэнне фізічнай культуры беларускага рыцарства ў сама-стойны напрамак фізічнай куль-туры;


— узнікненне элементаў фізічнай культуры гараджан

ХVІ ст. 



— вылучэнне традыцыйнай фізіч-най культуры беларускага сялян-ства ў самастойны напрамак фі-зічнай культуры;


— станаўленне фізічнай культуры гараджан

ХVІ ст., другая палова

 
— увядзенне фізічнага выхавання ў сістэме навучальных устаноў Бела-русі

ХVІІ ст.


— вылучэнне фізічнай культуры шляхты ў самастойны напрамак 

ХVІІ — ХVІІІ стст. 


— вылучэнне фізічнай культуры гараджан у самастойны кірунак фізічнай культуры;


— фарміраванне педагагічных ас-ноў фізічнага выхавання ў сістэме адукацыі Беларусі

1621 г.



— распрацоўка пратэстанцкай Слу-цкай гімназіяй статута, у якім была вызначана сістэма фізічнага выха-вання, што ажыццяўлялася на пра-цягу існавання гімназіі.

1640 — 1660 гг.


— выкарыстанне ў арыянскіх навучальных установах Іўя, Клецка, Любчы, Нясвіжа, Навагрудка наро-дных рухомых гульняў і групавых прагулак дзеля адпачынку і азда-раўлення вучняў 

1773 — 1795 гг. 


— дзейнасць Камісіі народнай аду-кацыі, якою ўпершыню ў план наву-чальных устаноў Беларусі было ўведзены абавязковае  фізічнае выхаванне

ХІХ ст.



— фарміраванне сістэмы фізічнай падрыхтоўкі войскаў на Беларусі як асобнага напрамку фізічнай куль-туры
1816 — 1832 гг.


— уключэнне ў праграму народных вучылішчаў Віцебска, Капыля, Мсціслаўля, Магілёва, Оршы, Чаву-саў, Чэрыкава заняткаў страявымі і групавымі гімнастычнымі практыка-ваннямі, лазання па шасце, народ-ных гульняў 

1835 г.



— стварэнне Полацкага кадэцкага вучылішча, у якім агульнае фізіч-нае выхаванне і спецыяльная фізіч-ная падрыхтоўка здзяйсняліся на належным узроўні

ХІХ ст., другая палова 

— узнікненне спартыўнага напрам-ку фізічнай культуры на Беларусі

1854 г. 



— увядзенне элементаў фізічнай культуры ў навучальны план муж-чынскай гімназіі Гродна, годам па-зней –– увядзенне ў навучальныя планы мужчынскіх гімназій Брэст-Літоўска, Віцебска, Гомеля, Мінска, Слуцка і прагімназій Бабруйска ды Мазыра.

1863 г. 

— год нараджэння Дзявочкі Міхала Фадзеевіча, славутага беларускага велагоншчыка, пераможца шматлі-кіх спаборніцтваў, чэмпіёна Расіі 1894 і Англіі 1896 г.

1868 г.



— увядзенне элементаў фізічнай культуры (гульняў з мячом, танцаў, экскурсій) у Бабруйскім і Пінскім жаночых пансіёнах

1878 г.



— увядзенне заняткаў рухомымі гульнямі, страявой і сакольскай гімнастыкай у гарадскіх рэальных вучылішчах Магілёва, Мінска, Пін-ска 

1892 г.



— стварэнне першай на Беларусі грамадскай спартыўнай арганізацыі «Мінскае таварыства аматараў спорту»

1894 г.



— стварэнне гурткоў веласіпедыс-таў у Брэсце і Віцебску (Брэсцкія аматары веласпорту правялі два велапрабегі)

1898 г.



— адкрыццё ў Віцебску першага на Беларусі яхт-клуба, членамі якога сталі ўладальнікі спартыўных пару-сных суднаў;


— стварэнне ў Магілёве губернс-кага «Таварыства садзейнічання фізічнаму развіццю вучняў»

1902 г.


— увядзенне ў мужчынскіх наву-чальных установах Беларусі ваен-на-гімнастычных заняткаў

1908 г.



— правядзенне ІV Алімпійскіх гуль-няў ў Лондане. Першы ўдзел у Алімпійскіх гульнях спартсменаў Расійскай імперыі

1910 г.



— арганізацыя скаўцкага руху на Беларусі. Стварэнне ў Гродне пер-шага скаўцкага атрада (у выхаван-ні скаўта вялікая ўвага надавалася фізічнай і спартыўнай падрыхтоў-цы);


— выданне кіраўніком Палескай чыгункі загада ад 28.10.1910 г. “Аб арганізацыі спартыўных тавары-стваў сярод служачых” 

1911 г.



 — стварэнне Расійскага Алімпій-скага камітэта;


— правядзенне ў ліпені месяцы першынства па футболе ў Гомелі  з удзелам 8 камандаў

1913 г.



— правядзенне Першых Расійскіх Алімпійскіх гульняў у Кіеве;


— пачатак развіцця цяжкай атле-тыкі. Адкрыццё ў Мінску беларускім спартсменам А.  Александровічам аддзялення санктпецярбургскага спартыўнага таварыства “Санітас”;


— правядзенне першых лёгкаатле-тычных спаборніцтваў у Гомелі;


— адкрыццё яхт-клуба ў Мазыры;


— стваренне яўрэйскага нацыяна-льнага таварыства “Макабі”  ў Ві-цебску

1914 г.



— правядзенне Другіх Расійскіх Алімпійскіх гульняў у Рызе;


— правядзенне першых на Белару-сі спаборніцтваў па барацьбе ў Мін-ску. (Чэмпіёнам стаў У. Сакалдзін-скі)

1916 г.



— правядзенне ў Магілёве з’езда настаўнікаў па пытаннях паза-школьнага  выхавання, на якім значная ўвага была нададзена фізі-чнаму выхаванню;


— спыненне дзейнасці ўсіх спар-тыўных таварыстваў у сувязі з увя-дзеннем ваеннага становішча

ГЛАСАРЫЙ  І  ТЭРМІНАЛАГІЧНЫ  СЛОЎНІК

АДАПТАЦЫЯ — працэс і вынік прыстасавання чалавека да ўмоў наваколь-нага асяроддзя.

АДАПТЫЎНЫЯ ПРАЦЭСЫ — працэсы, накіраваныя на выпрацоўку новых якасцяў.

АДРАДЖЭННЕ — перыяд у гісторыка-культурным развіцці Беларусі XVI––пачатку XVII ст. Час росквіту беларускай культуры сярэдня-вечча.

АДУКАЦЫЙНАЯ КАМІСІЯ — дзяржаўны орган, пад кіраўніцтвам якога ажыццяўлялася школьная рэформа на Беларусі з 1773 па 1795 г. Камісія ўзялала за ўзор піярскую сістэму фізічнага выхава-ння вучняў. 

АСВЕТНІЦТВА — ідэалогія перыяду станаўлення капіталістычных адносін. На Беларусі гэта канец XVIII–– пачатак XIX ст.

АСІЛАК 
— герой беларускіх казак і легенд; воін, надзелены незвычай-най сілай, мужнасцю.

АХОЎНАЕ ЎЗБРАЕННЕ — камплект металічных даспехаў, які ахоўваў ад удараў корпус і галаву воіна.

БАЯРЫН 
— прадстаўнік саслоўя феадалаў; нашчадкі племянных вярхоў, старэйшыя дружыннікі. У IX––XIII стст. займалі наступнае пасля князя месца на сацыяльнай лесвіцы сярэднявечча. 

БРАЦТВЫ (праваслаўныя) — рэлігійна-палітычныя арганізацыі, якія ствара-ліся пры праваслаўных цэркваў XV––XVIII стст. Яны мелі свае школы, друкарні. Галоўнай задачай была барацьба супраць уніі.

БРОНЗАВЫ ВЕК — перыяд развіцця першабытнага грамадства. На тэрыто-рыі Беларусі ён храналагічна вызначаецца з 2 тыс. па 700 гг. да н. э.

ВАРАГ 
— жыхар Скандынаўскіх краін. Варагі былі гандлярамі і воі-намі, часта наймаліся на службу да беларускіх князёў.

ВОЙ
— апалчэнец з сялян ці гараджан Х––ХІІІ стст.

ВОЛАТ 
— персанаж беларускай міфалогіі;чалавек, надзелены надзвы-чайнай фізічнай сілай. Волаты першымі засялялі нашу зямлю.

ВЫБРАНЕЦ
 — селянін, гараджанін ці дробны шляхціц, што нёс вайсковую службу ў атрадах магнатаў на ўмовах атрымання за яе зямлі ў перыяд ХVІ––ХVІІІ стст.

ГАРАДЗІШЧА — умацаванае паселішча перыяду патрыярхату.

ГЕТМАН 
— камандуючы ўзброенымі сіламі Вялікага княства Літоў-скага.
ГІМНАСТЫКА (гр. gymnastike) — сістэма практыкаванняў, што выкарыстоў-ваецца дзеля агульнага фізічнага развіцця. Да пачатку ХХ ст. у паняцце “гімнастыка” ўваходзілі не толькі гімнастычныя пра-ктыкаванні, але і лёгкая атлетыка, гульні, элементы спартыў-най гімнастыкі і нават барацьбы.

ГІСТОРЫЯ ФІЗІЧНАЙ КУЛЬТУРЫ — навуковая і навучальная дысцып-ліна, адгалінаванне гістарычнай навукі, прадметам вывучэння якой з’яўляецца фізічная культура.

ГЛАСАРЫЙ 
(лац. glossarium — слоўнік) — тлумачальны слоўнік паняццяў, тэрмінаў і ўстарэлых слоў.

ГУЛЬНЯ 
— від самастойнай дзейнасці дзяцей, які спрыяе іх фізічнаму і псіхічнаму развіццю; адзін са сродкаў фізічнага, разумовага і маральнага выхавання.

ГУМАНІЗМ
(лац. gumanus — чалавечны) — прагрэсіўны рух эпохі Адра-джэння за свабоднае развіццё асобы, паважанне чалавечай годнасці.

ДЗІДА 
— кап’ё.

ДРУЖЫННІК — княжацкі воін, які служыў за плату. 

ЕЗУІТ 
(лац. Jesus — Ісус) — член каталіцкага манаскага ордэна “Таварыства Ісуса”, створанага для барацьбы з праціўнікамі каталіцкай царквы. На Беларусі езуіты з’явіліся ў 1569 г. У сваіх навучальных установах яны праводзілі заняткі па фізіч-най культуры і фізічным выхаванні.

ЖАЛЕЗНЫ ВЕК — перыяд развіцця першабытнага грамадства. На тэрыторыі Беларусі ён храналагічна вызначаецца з VІІ ст. да н. э.  па VIII ст. н. э.

ЗБІРАЛЬНІЦТВА — працоўная дзейнасць, звязаная з назапашваннем прадук-таў харчавання.

ЗБРОЯ 
— сродкі, якія выкарыстоўваюцца для нападзення ці абароны. 

ІНІЦЫЯЦЫЯ (лац. initiatio — пасвячэнне) — пераходны абрад, звязаны з фі-зічнымі, маральнымі і псіхалагічнымі выпрабаваннямі. Пасля паспяховага выпрабавання юнакі і дзяўчаты лічыліся дарос-лымі і атрымоўвалі дадатковыя правы ў межах свайго племені.

КАЛЕГІУМ
 — вышэйшыя навучальныя ўстановы ордэна езуітаў.

МАГДЭБУРГСКАЕ ПРАВА — права на самакіраванне, якое давалася гораду. З атрыманнем магдэбургскага права насельнікі бралі на сябе абавязкі па абароне горада, што патрабавала вайсковай пад-рыхтоўкі мужчын.

МАГІСТРАТ (лац. magistratus — улада, кіраўніцтва) — выбарны орган, які кіраваў жыццём горада, атрымаўшага магдэбургскае права.

МАГНАТ
(лац. magnatus — знатны чалавек, вяльможа) — буйны феадал-землеўладальнік, звычайна нашчадак радавітай знаці.

МАЙСТАР 
— паўнапраўны член цэха рамеснікаў.

МАТРЫЯРХАТ (лац. mater + гр. arche — маці + улада) — перыяд панавання жанчыны ў сям’і і грамадстве.

МЕЗАЛІТ 
(гр. mesos + lithos — сярэдні + камень) — сярэднекаменны век, перыяд развіцця першабытнага грамадства. На тэрыторыі Бела-русі ён храналагічна вызначаецца з 8,5 па 4,5 тыс. гадоў да н. э.

НАСТАЎНІЦКАЯ СЕМІНАРЫЯ — сярэдняя навучальная ўстанова XIX–– пачатку XX ст., якая рыхтавала настаўнікаў для працы ў пачат-ковых школах. У вучэбны план семінарый уваходзілі заняткі па гімнастыцы.

НЕАЛІТ
(гр. neos + lithos — новы + камень) — новакаменны век, перы-яд развіцця першабытнага грамадства. На тэрыторыі Беларусі ён храналагічна вызначаецца з 4,5 па 2,0 тыс. гадоў да н. э.

 ПАЛЕАЛІТ 
(гр. palaios + lithos — старажытны + камень) — старажытнака-менны век, перыяд развіцця першабытнага грамадства. На тэ-рыторыі Беларусі ён храналагічна вызначаецца са 100 тыс. па 8,5 тыс. гадоў да н. э.

ПАТРЫЯРХАТ (лац. pater + гр. arche — бацька + улада) — перыяд панавання мужчын у сям’і і грамадстве.

ПІЯРСКАЯ ШКОЛА — школа каталіцкага манаскага ордэна, які дзейнічаў на Беларусі з другой паловы XVII ст. У навучальным працэсе піярскіх школ значнае месца адводзілася фізічнаму выхаванню.

ПЛЕМЯ 
— аб’яднанне некалькіх родаў; тып этнасацыяльнай супольна-сці, які ўласцівы першабытнаабшчыннаму ладу.

ПОПІС 
— агульны агляд ваенных фарміраванняў насельніцтва і зброі на Беларусі ў перыяд сярэднявечча.

ПРАВАДЫР 
— асоба, якая з’яўлялася лідэрам роду ці племені. Пры вылучэнні яе сярод супляменнікаў пэўную ролю адыгрывала фізічная сіла і вайсковая падрыхтоўка.

РАГАЦІНА — від дрэўкавай зброі ў выглядзе цяжкага кап’я з пяром, што мела даўжыню да 40 і больш сантыметраў.

РАТУША 
(ням. Rathaus)— памяшканне, у якім размяшчаліся органы са-макіравання горада, што валодаў магдэбургскім правам.

РОД 
— калектыў першабытных людзей, аб’яднаных паводле крэў-нага сваяцтва.

РЫЦАР 
(ням. — вершнік) — на Беларусі цяжкаўзброены вершнік пе-рыяду XIV—ХV стст.

СЕЛЬСКАЯ АБШЧЫНА — аб’яднанне некалькіх сем’яў, звязаных не сваяц-кімі сувязямі, а выкарыстаннем зямельных надзелаў.

СІНКРЭТЫЗМ (гр. –– аб’яднанне ) — непадзельнасць відаў чалавечай дзей-насці.

СІНТЭЗ 
(гр. synthesis — злучэнне, спалучэнне) — спалучэнне асобных элементаў культуры ці розных культур у адзінае цэлае.

СІСТЭМА 
 (гр. sistema — целае, складзенае з частак) — сукупнасць тэх-нік, практыкаванняў, сродкаў, якія аб’яднаны пэўнай тэорыяй.

СПОРТ 
(англ. sport) — падсістэма фізічнай культуры; заняткі фізічны-мі практыкаваннямі з мэтаю дасягнення высокіх вынікаў або перамогі ў спаборніцтвах і падрыхтоўка да іх.

СТАТУТ 
— галоўны прававы дакумент, паводле якога функцыянавала сярэдневяковая беларуская дзяржава — Вялікае княства Літоў-скае –– у перыяд з 1529 па 1839 г. Статутам замацоўваліся аба-вязкі шляхты: несці вайсковую службу, мець патрэбнае ўзбра-енне і адпаведную ваенна-прыкладную падрыхтоўку.

СТРУКТУРА ФІЗІЧНАЙ КУЛЬТУРЫ — набор элементаў і падсістэм, з якіх складаецца фізічная культура.

ТРАДЫЦЫЙНАЯ ФІЗІЧНАЯ КУЛЬТУРА — фізічная культура этнасу, народнасці, элементы якой перадаваліся ў вуснай традыцыі і былі накіраваны ў першую чаргу на фарміраванне і развіццё фізічных якасцяў чалавека, неабходных для працоўнай дзей-насці. На Беларусі яе элементы (гульні, абрадавыя практыка-ванні, сістэмы барацьбы ды інш.) фарміраваліся са старажыт-насці і да ХІХ ст. 

ТРЭНІРОЎКА ( англ. train — навучаць) — паўтарэнне дзеянняў з мэтай сфар-міраваць фізічныя ці псіхічныя якасці.
ТЭХНІКА ФІЗІЧНЫХ ПРАКТЫКАВАННЯЎ — сістэма рухаў, што выка-рыстоўваюцца пры выкананні дзеянняў.

ФІЗІЧНАЕ ВЫХАВАННЕ — паслядоўнае ўздзеянне на чалавека, у якім ста-віцца за мэту развіццё патрэбных фізічных якасцяў; педагагіч-ны працэс, накіраваны на атрыманне ведаў, уменняў, навыкаў у галіне фізічнай культуры; адзін з напрамкаў педагогікі.

ФІЗІЧНАЯ КУЛЬТУРА — напрамак дзейнасці грамадства накіраваны на раз-віццё, фарміраванне і ўдасканальванне фізічных якасцяў чала-века. З’яўляецца часткай агульнай культуры грамадства.

ФІЗІЧНЫЯ ЯКАСЦІ ЧАЛАВЕКА — уключаюць наступныя элементы: гіб-касць, хуткасць, моц, вынослівасць. Фізічныя якасці праяў-ляюцца адначасова ў любым рухальным дзеянні. 

ФІЛАМАТ 
(гр. phileo –– аматар ведаў) — член тайнага студэнцкага тава​рыства ў Віленскім універсітэце. Філаматы займаліся вывучэн​нем культуры беларусаў, выказвалі цікавыя думкі па пытаннях фізічнай культуры.

ХРЫСЦІЯНСТВА — адна з сусветных рэлігій. На Беларусі былі распаўсю-джаны наступныя кірункі: каталіцызм, праваслаўе, пратэстан-цтва, уніяцтва.

ЦЭХ 
— аб’яднанне гарадскіх рамеснікаў паводле адной спецыяль-насці. З цэхаў фарміраваліся вайсковыя падраздзяленні, якія займалі пэўнае месца пры абароне горада.

ШЛЯХТА 
— сярэднія і дробныя феадалы Беларусі ХІV––ХVІІІ стст. У шляхту трансфармавалася баярства.

ЭТНІЧНАЯ КУЛЬТУРА — культура, ўласцівая пэўнаму этнасу. Ахоплівае ўсе галіны чалавечай жыццядзейнасці: матэрыяльную, сацы-яльна-нарматыўную, духоўную, фізічнага ўдасканальвання і выхавання.

ЯЗЫЧНІЦТВА — сістэма рэлігійных вераванняў першабытнага грамадства. Звязана з верай у шматлікіх багоў і духаў, з абагаўленнем пры-родных стыхій і з’яў.

